
 

 

 

 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ 

 

ᐋᖅᑭᒋᐊᖅᓯᒪᓐᖏᑦᑐᑦ ᓇᕿᑦᑕᖅᑕᐅᓯᒪᔪᑦ 

  

ᐊᐃᑉᐱᖅ, ᒪᐃ 28, 2024 

 

ᐃᖃᓗᐃᑦ, ᓄᓇᕗᑦ 

 

 

 

ᐋᖅᑭᒋᐊᕈᑎᑦ: 

  

  

  

  

  

  

  

  

  

  

 

 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᑐᓪᓕᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓵᓕ ᐊᐅᓚᕿᐊᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐅᖃᐅᓯᕐᒥᑦ ᐅᖃᐅᓯᕐᒧᑦ ᑎᒥᖓᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266ᖃᕋᓴᐅᔭᑎᒍᑦ 

ᑐᕌᕈᑎᖓᑦ: www.assembly.nu.ca

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᑦᑐᖅ) 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ; 

ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 
 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 

(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᑐᖃᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐃᑯᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ ᑲᑎᒪᔨᖏᓐᓂᑦ 
 

ᐹᐱ ᐊᓇᕕᓗᒃ 

(ᖁᕐᓗᖅᑑᖅ) 
 

ᐱᑦᓯᐅᓛᖅ ᐳᕉᔅᑐ 

(ᐃᖃᓗᐃᑦ-ᓯᓈ) 
 

ᐊᖓᔪᖅᑳᖅ ᐹᒥᓚ ᒍᕌᔅ 

(ᐃᖃᓗᒃᑑᑦᑎᐊᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ 
 

ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; ᒥᓂᔅᑕ 

ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ 

ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 
 

ᒥᐊᓕ ᕿᓕᖅᑎ 

(ᐅᖅᑯᒻᒥᐅᑦ) 
 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒥ 

ᐃᒡᓗᓕᕆᔨᕐᔪᐊᒃᑯᓐᓂᑦ 
 

ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 
 

ᐊᖓᔪᖅᑳᖅ ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 
 

ᓵᓚᒪᓐ ᒪᓕᑭ 

(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐊᖏᕐᕋᖃᓐᖏᑦᑐᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ 

ᐊᖓᔪᖅᑳᖅ ᑭᐊᕆᓐ ᓄᑕᕋᖅ 

(ᑐᓄᓂᖅ) 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᑦ 

ᓯᓚᑦᑐᖅᓴᕐᕕᒃᑯᓐᓂᑦ 
 

ᐊᖓᔪᖅᑳᖅ ᑖᓂᐅ ᖃᕝᕕᒃ 

 (ᑕᓯᐅᔭᕐᔪᐊᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐅᖃᐅᓯᕐᓄᑦ 
 

ᔪᐊᓇ ᖁᐊᓴ 

(ᐊᒡᒍ) 
 

ᐃᓐᓇᖓᔪᖅ ᖂᑭᐊᖅ 

(ᓇᑦᓯᓕᒃ) 
 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 
 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 
 

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 



 

 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

1 

ᐃᖃᓗᐃᑦ, ᓄᓇᕗᑦ 

ᐊᐃᑉᐱᖅ, ᒪᐃ 28, 2024 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐱᑦᓯᐅᓛᖅ ᐳᕉᔅᑐ, 

ᐊᖓᔪᖅᑳᖅ ᐹᒥᓚ ᒍᕌᔅ, ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᒥᐊᓕ ᕿᓕᖅᑎ, ᐊᖓᔪᖅᑳᖅ ᖁᐊᓴ 

ᑯᓱᒐᖅ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᓵᓚᒪᓐ ᒪᓕᑭ, ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᐊᖓᔪᖅᑳᖅ ᑭᐊᕋᓐ ᓄᑕᕋᖅ, 

ᐊᖓᔪᖅᑳᖅ ᑖᓂᐅ ᖃᕝᕕᒃ, ᔪᐊᓇ ᖁᐊᓴ, ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ ᓴᒻᒧᖅᑐᖅ, ᔫ ᓴᕕᑲᑖᖅ, ᑯᕋᐃᒃ 

ᓯᒪᐃᓚᒃ.  

 

>>ᑲᑎᒪᓯᒋᐊᖅᑐᑦ 13:30 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐅᓪᓗᒃᑯᑦ. ᐱᒋᐊᕐᓂᖃᖅᑎᓪᓗᑕ, ᒥᔅᑕ ᒪᑭᓕ ᑐᑭᓯᐊᓂᒃᑯᑦ 

ᐊᖕᒪᐃᔪᓐᓇᖅᑮᑦ?  

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓪᓗᒃᑯᑦ. (ᑐᓵᔨᑎᒎᓕᖅᑐᖅ) ᑐᙵᓱᑦᑎᐊᕆᔅᓯ ᒪᓕᒐᓕᐅᖅᑎᐅᖃᑎᒃᑲ. ᐅᓐᓄᓴᒃᑯᑦ ᖁᕕᐊᓱᒋᔅᓯ. 

ᖃᐅᔨᖃᑦᑕᖅᑕᕗᑦ ᕿᑐᕐᖓᕗᑦ ᐱᒻᒪᕆᐅᓂᖏᓐᓂᒃ ᐅᕙᑦᑎᓐᓄᑦ, ᐃᓱᒪᒋᓐᓇᖃᑦᑕᖅᑕᕗᑦ ᖃᖓᓕᒫᒃᑯᑦ. ᐃᒃᐸᒃᓴᖅ, 

ᐊᔾᔨᓕᐅᖅᓯᒪᔪᒥᒃ ᖃᐃᑦᑎᔭᐅᓚᐅᕋᒪ ᓄᓕᐊᓐᓂᒃ, ᐅᕙᓐᓄᑦ ᐊᐅᓪᓚᖅᑎᓚᐅᕐᒪᖓᒍ, ᖃᐅᔨᒋᐊᕋᒃᑯ 

ᓴᖅᑭᔮᖅᓚᐅᖅᑰᒃ ᒪᕐᕉᒃ ᓄᑲᖅᑎᖅᐹᒃ ᐃᕐᖑᑖᒃᑲ, ᐅᑭᐅᖃᖅᑐᑦ 5 ᐊᒻᒪᓗ 3. ᑕᓚᕕᓴᒃᑯᑦ ᐅᕙᓐᓂᒃ ᑕᑯᒻᒪᑎᒃ 

ᐃᕿᑦᑎᓚᐅᖅᐴᒃ.  

 

>>ᐃᒡᓚᖅᑐᑦ 

 

ᖁᕕᐊᓇᖅ. ᐱᒻᒪᕆᐅᖕᒪᑕ.  

 

ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ ᓯᓚᑦᑐᓴᕐᕕᒃᑯᓐᓄᑦ, ᒥᔅ ᓄᑕᕋᖅ.  

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 438 - 6(2): ᐃᓕᓐᓂᐊᖅᑎᓄᑦ ᐊᓂᒍᐃᓐᓇᐅᔪᖅ (ᓄᑕᕋᖅ) 

 

ᐊᖓᔪᖅᑲᖅ ᑭᐊᕋᓐ ᓄᑕᕋᖅ: ᖁᔭᓐᓇᒦᒃ. ᖁᔭᓐᓇᒦᒃ, ᐅᖃᖅᑏ. ᑲᒃᑭᓕᕋᑖᑦᑎᐊᕋᒪ. 

 

ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕᐅᓪᓗᖓ ᑲᒪᒋᔭᖃᖅᖢᖓ ᓄᓇᕗᑦ ᓯᓚᑦᑐᖅᓴᕐᕕᖕᒥᑦ, ᖁᕕᐊᓐᓇᓪᓚᕆᒃᑐᖅ 

ᐅᓪᓗᒥ ᓂᑯᕕᑦᑐᓐᓇᕋᒪ ᐃᓕᓴᕆᓗᒋᑦ ᐱᒋᐊᖅᑎᓪᓗᒋᑦ ᐃᓕᓐᓂᐊᖅᑕᒥᓂᒃ ᐊᓂᒍᐃᔪᑦ. 

ᖁᕕᐊᓲᑎᖃᕆᐊᖃᓕᕐᒥᒐᑦᑕ ᑖᒃᑯᓂᖓ ᐃᓕᓐᓂᐊᖅᑎᐅᔪᓂᑦ ᐃᓱᓕᑦᑎᔪᑦ ᐱᓕᕆᐊᒃᓴᓂᑦ. ᐃᓐᓇᕐᓄᑦ 

ᐃᓕᓴᐃᔨᐅᓯᒪᓂᑰᓪᓗᖓ, ᖁᕕᐊᒋᔭᕋ ᐊᖏᕈᑎᖃᖅᓯᒪᓂᖏᓐᓄᑦ ᐊᒻᒪ ᐊᓂᒍᐃᑦᑎᐊᕈᓐᓇᖅᑐᓂᒃ ᐃᓕᓐᓂᐊᖅᑎ 

ᐱᓕᕆᐊᒃᓴᖃᖅᑐᑦ ᐊᓂᒍᐃᓂᕐᒧᑦ. 

 

(ᑐᓵᔨᑎᒎᓕᖅᑐᖅ) ᐊᒥᓱᑦ ᐃᓕᓐᓂᐊᖅᑕᒥᓂᒃ ᐊᓂᒍᐃᓂᕐᒧᑦ ᐃᓕᓴᕆᔭᐅᓂᖃᖅᓯᒪᓕᖅᑐᑦ ᐃᖃᓗᒃᑑᑦᑎᐊᕐᒥᑦ 

ᐃᖃᓗᖕᓂᓗ, ᐃᓕᓴᕆᓪᓗᒋᑦ ᐃᓕᓐᓂᐊᖅᑎᑦ ᐱᓕᒋᐊᒃᓴᐅᔪᓂᑦ ᐅᑯᓂᖓ: ᐃᓐᓇᕐᓄᑦ ᐃᓕᓐᓂᐊᕐᓂᖅ, 

ᒥᓚᑦᑐᖅᓴᕐᕕᖕᒥᑦ ᑐᙵᕕᖏᑦ, ᓂᕿᓕᐅᕐᓂᕐᒧᑦ, ᐊᕙᑎᓕᕆᓂᕐᒧᑦ ᐱᓕᕆᔾᔪᑎᑦ, ᑐᓵᔨᐅᓂᕐᒧᑦ/ᑐᑭᓕᐅᖅᕆᓂᕐᒧᑦ, 

ᐊᒡᓚᕕᓕᕆᓂᕐᒧᑦ, ᐃᓄᓕᕆᔨᐅᓂᕐᒧᑦ, ᐊᒻᒪ ᐃᓐᓇᕐᓄᑦ ᐃᓕᓐᓂᐊᕌᓂᒍᒪᔪᓄᒃ ᐃᓕᓐᓂᐊᒃᑲᓐᓂᕈᓐᓇᐅᑦ. 

ᓯᕗᓂᐊᒍᑦ ᑐᑯᓗᒋᑦ, ᐃᓕᓐᓂᐊᖅᑕᒥᓂᒃ ᐊᓂᒍᐃᔪᓂᒃ ᖁᕕᐊᓲᑎᖃᓛᖅᑐᑦ ᑲᖏᖅᖠᓂᕐᒥᑦ, ᐃᖃᓗᐃᑦ, ᐊᒻᒪ 

ᓇᑭᕈᓘᔭᖅ ᓄᓇᕗᒻᒥᑦ ᑲᒪᒋᔭᐅᓗᓂ ᓄᓇᓕᖕᓂᑦ ᓯᓚᑦᑐᖅᓴᕐᕕᖕᓂᑦ. ᐃᓚᖏᑦ ᐱᓕᕆᐊᒃᓴᑦ ᑲᔪᓯᑎᑕᐅᓪᓗᑎᒃ, 

ᓂᕆᐅᒃᐳᒍᑦ ᖁᕕᐊᓲᑎᖃᕐᓂᕐᒧᑦ ᐃᓕᓐᓂᐊᖅᑕᒥᓂᒃ ᐊᓂᒍᐃᔪᓂᒃ ᓄᓇᕗᑦ ᐃᓕᓴᐃᔨᐃᓂᕐᒧᑦ ᐃᓕᓐᓂᐊᕐᓂᕐᒥᑦ, 

ᐃᓕᓐᓂᐊᕆᐅᖅᓴᔪᓕᕆᓂᖅ, ᐋᓐᓂᐊᖅᓯᐅᑎᐅᓂᕐᒧᑦ, ᐱᔭᕇᖅᓯᔾᔪᓯᐊᖅ ᖃᐅᔨᓴᖅᑐᓕᕆᓂᕐᒧᑦ, 

ᐋᓐᓂᐊᖅᑐᓕᕆᔨᕈᓚᐅᕋᓂ, ᐱᔭᕇᕈᓯᐊᖅ ᐃᓄᓕᕆᔨᐅᓂᕐᒧᑦ, ᐃᒻᒥᒧᓪᓗ ᐃᑲᔪᖅᑐᐃᔾᔪᑎᓂᒃ ᐱᓕᕆᐊᒃᓴᓄᑦ; 

ᖃᕆᓴᐅᔭᓕᕆᔨ, ᐊᒻᒪ ᐊᔾᔨᒌᙱᑦᑐᓂᒃ ᐃᓐᓇᕐᓄᑦ ᐃᓕᓐᓂᐊᕐᓂᕐᒧᑦ ᐱᓕᕆᐊᒃᓴᓂᑦ. 

 

ᑭᒃᑯᑐᐃᓐᓇᕐᓂᒃ ᖃᐃᖁᔨᕗᒍ ᐃᓚᐅᖃᑕᐅᓗᑕ ᐃᓕᓴᕆᓗᒋᑦ ᓄᓇᕗᑦ ᓯᓚᑦᑐᖅᓴᕐᕕᖕᒥᑦ ᐃᓕᓐᓂᐊᖅᑕᒥᓂᒃ 

ᐊᓂᒍᐃᔪᑦ ᐃᓕᓐᓂᐊᖅᑎᑦ 2024−ᒥ. ᐃᓕᔅᓯᓐᓂᒃ ᐅᐱᒍᓱᒻᒪᕆᒃᐳᒍᑦ. ᐱᓕᕆᑦᑎᐊᖅᐳᑎᑦ! ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᑉ ᐅᖃᐅᓯᖓ 439 - 6(2): ᑲᓇᑕᒥ ᑎᒥᒥᒍᑦ ᐊᔪᕈᑎᓕᓐᓄᑦ ᐃᑲᔫᑎ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᓄᓇᕗᒻᒥᐅᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐱᓇᓱᐊᕈᓯᐅᓚᐅᖅᑐᒥᑦ ᐊᓕᐊᓇᐃᒍᓱᓚᐅᖅᐳᖓ ᑲᑎᖃᑎᖃᕆᐊᒃᓴᖅ 

ᒪᓕᒐᓕᐅᖅᑎ ᑲᒫᓪ ᑭᐅᕋ, ᒥᓂᔅᑕ ᐊᔾᔨᒌᙱᑦᑑᑎᓄᑦ, ᐃᓚᓕᐅᔾᔭᐅᓂᖏᑦ ᐃᓄᐃᓪᓗ ᑎᒥᒥᒍᑦ ᐊᔪᕈᑎᓖᑦ 

ᐅᖃᐅᓯᖃᕐᓗᑎᒃ ᑲᓇᑕᒥᑦ ᑎᒥᒥᒍᑦ ᐊᔪᕈᑎᓕᖕᓄᑦ ᐃᑲᔫᑎᓂᑦ ᐅᖃᐅᓯᐅᓚᐅᖅᑐᑦ ᑮᓇᐅᔭᖅᑐᕈᑎᒃᓴᓂᑦ 

2024−ᒥᑦ. 

 

ᐅᖃᖅᑎᑦᑎᔩ, ᐃᑲᔫᑎᒃᓴᖅ ᐱᒻᒪᕆᐅᕗᖅ ᓄᓇᕗᒻᒥᐅᑦ ᐃᒥᒥᒍᑦ ᐊᔪᕈᑎᓕᖕᓄᑦ. ᐃᑲᔪᕈᑕᐅᓗᓂ ᒐᕙᒪᒃᑯᑦ 

ᑐᕌᒐᖓᓂ ᐱᔪᓐᓃᖅᐹᓪᓕᖅᑎᑦᑎᓂᒧᕐ ᐊᔪᖅᓴᓗᐊᕐᓂᖅ ᐊᒻᒪ ᐱᐅᓯᕚᓪᓕᕐᓗᓂ ᑮᓇᐅᔭᑎᒍᑦ ᐃᓄᖕᓄᑦ 

ᑭᒡᒐᖅᑐᖅᑕᖏᓐᓄᑦ. ᐱᓇᓱᐊᖅᑎᓪᓗᑕ ᑐᕌᕆᔭᑦᑎᓐᓂᑦ, ᐅᖃᐅᑎᓚᐅᖅᐸᕋ ᒥᓂᔅᑕ ᑯᕋ ᐃᓄᓕᕆᔨᒃᑯᑦ 

ᐃᓚᙵᐃᔾᔮᙱᒻᒪᑕ ᑮᓇᐅᔭᑎᒍᑦ ᐃᑲᔫᑎᓂᑦ ᐊᑐᐃᓐᓇᐅᑎᑦᑎᓲᑦ ᑲᒪᒋᔭᐅᔪᓄᑦ ᑐᓂᔭᐅᕙᒃᑐᑦ ᑲᓇᑕᒥᑦ ᑎᒥᒥᒍᑦ 

ᐊᔪᕈᑎᓕᖕᓄᑦ ᐃᑲᔫᑎᓂᒃ. ᐱᕕᖃᖅᑎᑕᐅᓚᐅᕋᒪᑦᑕᐅᖅ ᐅᖃᐅᓯᖃᕆᐊᒃᓴᖅ ᐊᒃᓱᕈᑕᐅᕙᒃᑐᑦ ᑎᒥᒥᒍᑦ 

ᐊᔪᕈᑎᓕᖕᓄᑦ ᓄᓇᕗᒻᒥᐅᑦ ᐊᑐᖅᐸᒃᑕᖏᓐᓂᑦ ᖃᐅᑕᒫᑦ, ᐊᒻᒪ ᑭᒡᒐᖅᑐᖅᐸᒃᑲ ᐊᖏᒡᓕᒋᐊᖅᑕᐅᓗᓂ ᐃᑲᔫᑎᒃᓴᑦ 

ᒐᕙᒪᒃᑯᓐᓄᑦ. ᐸᕐᓇᒃᓯᒪᕗᖓ ᑲᔪᓯᑎᑦᑎᓂᕐᒧᑦ ᐅᖃᐅᓯᐅᔪᒥᑦ ᒥᓂᔅᑕ ᑭᐅᕋ ᑲᑎᒪᖃᑎᒋᓕᕈᑦᑎᒍᑦ ᒥᓂᔅᑕ 

ᑲᒪᒋᔭᖃᖅᑐᖅ ᐃᓗᓕᕆᔨᒃᑯᓐᓂᑦ ᑲᑎᒪᓂᐅᔪᒧᑦ ᑕᒫᓂ ᐊᕐᕌᒍᒥᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ 

ᔪᐊᓇᓯ.  

 

ᐊᖓᔪᖅᑳᑉ ᐅᖃᐅᓯᖓ 440 - 6(2): ᓄᓇᕗᒻᒥ ᒪᒥᓴᕐᕕᒃ - ᐊᖅᑯᓴᕆᐊᖅ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ, ᐅᖃᖅᑏ. ᐅᓪᓗᒃᑯᑦ ᒪᓕᒐᓕᐅᖅᑏᑦ, ᓄᓇᕗᒻᒥᐅᓪᓗ.  

 

ᐅᖃᖅᑎᑦᑎᔩ, ᐱᔨᑦᑎᕋᖅᑎᒃᑯᑦ ᑲᑐᔾᔨᖃᑎᖃᖅᓯᒪᔪᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ ᐸᕐᓇᖃᑎᒌᑦᓱᑕ, ᐊᒻᒪᓗ 

ᑎᑎᕋᐅᔭᖅᑕᐅᕙᓪᓕᐊᓪᓗᓂ, ᐊᒻᒪᓗ ᓴᓇᔭᐅᕙᓪᓕᐊᒍᒫᖅᓂᐊᖅᑐᖅ ᑖᓐᓇ ᑕᐃᒍᖅᑕᐅᔪᖅ ᐊᖅᑯᓴᕆᐊᖅ 

ᒪᒥᓴᕐᕕᐅᓂᐊᖅᑐᖅ. ᑖᓐᓇ ᐊᖅᑯᓴᕆᐊᖅ ᐊᖏᔪᒻᒪᕆᒻᒥᒃ ᐊᒃᑐᐃᓂᖃᕐᓂᐊᖅᐳ ᓄᓇᕗᒥᐅᓂ ᐱᔨᑦᓯᕋᕈᑎᓂ 

ᓴᖅᑮᕙᓪᓕᐊᖃᑦᑕᕈᓐᓇᖁᓪᓗᒍ ᓄᓇᕗᑦ ᐃᓗᐊᓂ.  

ᐅᖃᖅᑎᑦᑎᔩ, ᖃᐅᔨᓴᕈᑏᑦ ᐊᒥᓲᓯᒪᒻᒪᑕ ᖃᐅᔨᒪᑦᑎᐊᕈᒪᓪᓗᑕᓗ ᑕᒪᒃᑯᓇᙵᑦ ᒪᒥᓴᕈᑎᓂᒃ ᓄᓇᕗᑦ ᐃᓗᐊᓂ 

ᑕᑯᔪᒪᐃᓐᓇᖃᑦᑕᖅᑎᓪᓗᒋᑦ ᓂᕆᐅᒋᔭᐅᑎᓪᓗᒋᓪᓗ ᐊᒻᒪᓗ ᐱᓕᕆᕕᒋᔭᕋ ᐅᐱᒍᓱᒻᒪᕆᖅᐳᖅ 

ᐃᑲᔪᖅᑐᐃᒍᓐᓇᕐᓂᕐᒥᓂᒃ ᑖᓐᓇ ᓴᓇᔭᐅᕙᓪᓕᐊᑎᓪᓗᒍ ᓄᓇᕗᑦ ᐃᓗᐊᓂ. ᑖᓐᓇ ᐃᒡᓗᕐᔪᐊᖑᓂᐊᖅᑐᖅ 

ᓴᓇᓯᒪᓂᐊᖅᐳᖅ ᓄᓇᕗᒻᒥᐅᓄᑦ ᑐᕌᖓᓂᖃᑦᓯᐊᕈᓐᓇᖁᓪᓗᒍ ᐱᔨᑦᓯᕋᕈᑏᑦ ᑖᒃᑯᐊ ᐋᓐᓂᖃᕐᓇᙱᑦᑐᓕᕆᔨᒃᑯᑦ 

ᐋᖅᑭᓯᒪᓂᐊᖅᑕᖏᓐᓂᒃ.  

 

ᐅᖃᖅᑎᑦᑎᔩ, ᑖᓐᓇ ᓴᓇᔭᐅᕙᓪᓕᐊᒍᒫᕐᓂᐊᖅᑐᖅ ᐊᖅᑯᓴᕆᐊᖅ ᒪᒥᓴᕐᕕᒃ ᐱᒋᐊᖅᐸᓪᓕᐊᓯᒪᓕᖅᐳᖅ ᐊᒻᒪᓗ 

ᐃᓱᓕᕝᕕᔅᓴᖃᒍᒫᕐᓂᐊᖅᑐᓂ ᑕᐃᑲᓂ ᑏᓰᕝᕙ 2025-ᖑᓕᖅᐸᑦ. ᑕᒪᓐᓇ ᑐᙵᕕᒋᓂᐊᖅᑕᖓ ᐊᐅᔭᐅᓂᐊᖅᑐᒥ 

ᐱᒋᐊᖅᑕᐅᕙᓪᓕᐊᓂᐊᖅᑎᓪᓗᒍ ᐊᒻᒪᓗ ᑕᒪᓐᓇ ᐃᒡᓗᕐᔪᐊᖅ ᕿᒥᕐᓗᖓ ᑖᒃᑯᐊ ᑐᙵᕕᒃ ᐊᒻᒪᓗ ᐊᑭᓐᓇᖓᑕ 

ᑐᙵᕕᒋᓂᐊᖅᑕᖏᑦ ᐅᑭᐊᔅᓵᖑᓂᐊᖅᑐᖅ ᐱᒋᐊᖅᐸᓪᓕᐊᓂᐊᖅᓱᑎ.  

 

ᐅᖃᖅᑎᑦᑎᔩ, ᑕᒪᓐᓇ ᒪᓕᒐᓕᐅᕐᕕᒻᒧᑦ ᓄᓇᕗᒻᒥᐅᓄᑦ ᑐᓴᖅᑎᑦᑎᕙᓪᓕᐊᖃᑦᑕᕈᒫᓂᐊᖅᑯᒍᑦ 

ᖃᓄᐃᓕᖓᓕᕐᒪᖔᖅ ᑕᒪᓐᓇ ᓴᓇᔭᐅᕙᓪᓕᐊᓂᖓ ᑲᔪᓯᕙᓪᓕᐊᓂᖃᖅᑎᓪᓗᒍ ᐊᒻᒪᓗ ᓂᕆᐅᑉᐳᖓ 

ᐅᐱᒍᓱᖃᑎᒋᔪᒪᓪᓗᒋᑦ ᑖᒃᑯᐊ ᐱᓕᕆᕝᕕᒐᓗ ᑲᔪᓯᑦᑎᐊᕐᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᑉ ᐅᖃᐅᓯᖓ 441 - 6(2): ᑲᓇᑕᓕᒫᒥ ᐃᓱᒪᓕᕆᓂᕐᒧᑦ ᐱᓇᓱᐊᕈᓯᖅ (ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᑕᐃᒪ ᑲᓚᑕᓂ ᐱᓇᓱᐊᕈᓯᕆᔭᐅᓚᐅᕐᒪᑦ ᐃᓱᒪᒃᑯᑦ 

ᖃᓄᐃᙱᑎᐊᕐᓂᕐᒧᑦ ᒪᐃ 6-ᒥᑦ 12-ᒧᑦ. ᑕᒪᓐᓇᓗ ᐃᖅᑲᐅᒪᔾᔪᑎᒃᑲᑦᓯᐊᔾᔫᓚᐅᖅᖢᓂ ᑕᒪᓐᓇ 

ᐊᑑᑎᖃᖅᑎᒋᒻᒪᖔᖅ ᐃᓱᒪᒃᑯᑦ ᖃᓄᐃᙱᑦᓯᐊᕐᓂᖅ. ᐊᑕᐅᖄ, ᐅᖃᖅᑎᑦᓯᔩ, ᑎᒥᑉᑕ 

ᖃᓄᐃᙱᑦᓯᐊᕆᐊᖃᕐᓂᕆᔭᑕ ᐊᔾᔨᑦᓯᐊᖓᓂᒃ ᑕᒪᓐᓇ ᐃᓱᒪᒃᑯᑦ ᖃᓄᐃᙱᑦᓯᐊᕐᓂᖅ ᐊᖏᔪᒥᒃ ᑕᐅᑐᒃᑲᑉᑎᒍ 

ᐊᒻᒪᓗ ᐳᐃᒍᖅᑕᐅᒋᐊᖃᙱᓪᓚᕆᒃᖢᓂ ᑕᒪᓐᓇ. ᑎᒥᒃᑯᑦ ᖃᓄᐃᔾᔪᑎᖃᓕᕋᔭᓕᕈᑉᑕ ᑕᑯᔭᐅᒋᐊᖅᑐᕐᑕᖃᕈᐊᖅᑕ 

ᓇᔭᙳᐊᕐᒧᓪᓘᓐᓃᑦ ᐃᖢᐊᖅᓴᐃᔨᔪᓪᓗᓐᓃᑦ. ᐃᓱᒪᒃᑯᑦᑕᐅᖅ ᑕᕝᕙ ᖃᓄᐃᔾᔪᑎᖃᓕᕋᔭᕐᓂᕈᑉᑕ 

ᑕᑯᔭᐅᒋᐊᖅᑐᖅᑑᓪᓗᐊᕋᓗᐊᖅᐳᒍᑦ. ᑕᒪᓐᓇ ᐃᑲᔪᖅᑕᐅᕈᐊᕐᓂᖅ, ᐅᖃᖅᑎᑦᓯᔩ, ᑕᒪᓐᓇ ᐃᓱᒪᒃᑯᑦ 

ᖃᓄᐃᙱᑦᓯᐊᕐᓂᖅ ᐱᔾᔪᑎᒋᑉᓗᒍ ᐃᑲᔪᖅᑕᐅᕈᐊᕐᓂᖅ ᑕᒪᓐᓇ ᓴᙱᓂᐅᒻᒪᑦ ᐱᒡᒍᓂᐅᒻᒪᑦ ᐊᔪᖅᑐᖅᑎᑐᑦ 

ᑕᐅᑐᒃᑕᐅᖁᙱᒃᑲᓗᐊᐸᒃᑲ ᑕᒪᒃᑯᐊ ᐃᑲᔪᖅᑕᐅᕈᐊᓂᕋᐃᔪᑦ. ᐃᓄᑑᓗᑎᑦ ᐱᓕᕆᐊᕆᒋᐊᖃᙱᒃᑲᓗᐊᖅᑕᐃᑦ 

ᑕᒪᓐᓇ ᐃᑲᔪᖅᑕᐅᔫᓪᓗᐊᕋᕕᑦ ᑭᓇᐅᒐᓗᐊᕈᕕᑦ.  

 

(ᑐᓵᔨᑎᒎᓕᖅᑐᖅ) ᑕᒪᑐᒪᓂ ᐊᕐᕌᒍᒥ ᐃᓱᒪᓕᕆᓂᕐᒧᑦ ᐱᓇᓱᐊᕈᓯᕐᒥ ᐱᓕᕆᐊᖃᓪᓗᐊᑕᕐᓂᐊᖅᑐᑦ ᒪᒥᓴᕐᓂᕐᒥᑦ 

ᓇᒡᓕᒍᓱᖕᓂᒃᑯᑦ − ᐱᑦᑎᐊᕐᓂᖅ. ᐅᖃᖃᑎᖃᕋᓗᐊᕈᕕᑦ ᐱᖃᓐᓇᕆᔭᕐᓄᑦ, ᐃᓚᖕᓄᑦ, ᐅᕝᕙᓘᓐᓃᑦ ᐱᓕᕆᔨᒧᑦ 

ᐃᑲᔪᖅᑕᐅᔪᒪᒐᓗᐊᕈᕕᑦ, ᑭᓇᑐᐃᓐᓇᕐᒥᒃ ᓈᓚᒍᒪᔪᖃᐃᓐᓇᐅᔭᖅᑐᖅ, ᑐᑭᓯᐅᒪᔪᖃᖅᑐᖅ, ᐃᑲᔪᕈᒪᔪᖃᖅᖢᓂᓗ. 

 

ᓄᓇᕗᒻᒥᐅᓕᒫᑦ ᐃᑲᔪᖅᑐᐃᖁᖕᒥᔭᕗᑦ ᓇᖕᒥᓂᖅ ᐃᓱᒪᒃᑯᑦ ᖃᓄᐃᙱᑦᑎᐊᖁᓪᓗᒋᑦ. ᐃᒫᒃ ᑐᑭᖃᖅᑐᕐᓕ 

ᓇᖕᒥᓂᖅ ᑲᒪᒋᑦᑎᐊᕐᓗᑎᑦ ᑎᒥᑯᑦ ᐃᓱᒪᒃᑯᓪᓗ ᐊᒻᒪᓗ ᐱᐅᔪᓂᒃ ᕿᓄᐃᓵᕈᑎᖃᕈᓐᓇᕐᓗᑎᒃ 

ᓴᙱᒃᑎᒃᑲᓐᓂᕈᓐᓇᕐᓂᐊᕋᕕᑦ ᐃᓱᒪᒃᑯᑦ. ᐃᒻᒪᖄᓕ ᓇᒡᓕᒋᔭᑎᑦ ᓇᔪᕐᓗᒋᑦ ᐃᓅᖃᑎᒋᓗᒋᓪᓗ, ᐃᒻᒪᖄ ᓄᓇᒧᑦ 

ᐊᐅᓪᓚᕐᓗᑎᑦ ᑲᔾᔭᐅᓴᔭᖅᑐᕐᓗᑎᑦ, ᐅᕝᕙᓘᓃᑦ ᐅᓂᒃᑳᓕᐊᖑᓯᒪᔪᒥᒃ ᐅᖃᓕᒫᕐᓗᑎᑦ. ᑖᒃᑯᐊ ᐆᒃᑑᑎᑐᐃᓐᓇᐅᔪᑦ 

ᖃᓄᐃᓕᐅᕈᑎᒋᔪᓐᓇᖅᑕᕐᓂᒃ ᐃᑲᔫᑎᖃᕈᓐᓇᖅᖢᓂ ᐃᓱᒪᕕᑦ ᖃᓄᐃᙱᑦᑎᐊᕐᓂᖓᓄᑦ ᐃᓅᓯᕆᒃᑑᓂᕐᒧᓪᓗ. 

 

ᑕᐃᒃᑯᐊ ᐃᑲᔪᖅᓯᖅᑕᐅᒃᑲᓐᓂᕆᐊᓖᑦ ᐃᓱᒪᔮᕈᑎᖃᓗᐊᕐᓂᕐᒧᑦ ᒪᒥᓴᕋᓱᐊᖅᑎᓪᓗᒋᑦ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 

ᐱᓕᕆᐊᒃᓴᖃᐅᖅᑐᑦ ᐊᒻᒪᓗ ᐃᑲᔫᑎᖃᐅᖅᖢᒃ ᐱᔨᑦᑎᕈᑕᐅᔪᓐᓇᖅᑐᓂᒃ ᐃᓕᖕᓄᑦ. ᐋᓐᓂᐊᕖᑦ ᐊᒻᒪᓗ ᓄᓇᕗᑦ 

ᒐᕙᒪᒃᑯᖏᑕ ᐃᑭᐊᖅᑭᕕᖓᑦ ᐱᑕᖃᖅᑐᖅ ᐃᑲᔪᕈᓐᓇᖅᑐᓂᒃ ᐱᔨᑦᑎᖅᑕᐅᔭᕆᐊᖃᕈᕕᑦ ᐊᑐᐃᓐᓇᐅᓪᓗᑎᒃ. 

ᐅᖄᓚᐅᑎᒃᑯᑦᑕᐅᖅ ᐃᓄᓕᕆᔭᐅᓐᓇᕐᒥᔪᖅ ᓲᕐᓗ ᓄᑕᖅᑲᓄᑦ ᐃᓱᒪᔮᕈᑎᓕᖕᓄᑦ ᐅᖄᓚᕝᕕᒃ, ᑲᒪᑦᓯᐊᖅᑐᑦ 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖄᓚᕝᕕᖓ ᐃᑲᔪᖅᑕᐅᔪᒪᓂᕐᒧᑦ ᐊᒻᒪ ᑕᐃᔭᐅᔪᖅ ᒪᒥᓴᕐᓂᖅ ᐅᖃᐅᓯᕆᕙᒃᖢᒍ ᐃᑲᔪᖃᑦᑕᕐᒥᔪᐃᑦᑕᐅᖅ. ᓄᓇᕗᑦ 

ᒐᕙᒪᒃᑯᑦ ᐃᖅᑲᓇᐃᔭᖅᑎᓄᑦ ᑐᕌᖓᔪᓂᑦ ᓄᓇᕗᑦ ᒐᕙᒪᖓᓂ ᐃᓚᒌᓄᑦ ᐃᑲᔫᑎᑕᖃᖅᐳᖅ. 

 

ᐅᖃᖅᑎᑦᓯᔩ, ᓄᓇᕗᒻᒥᐅᑕᓗᒃᑖᑦ ᐊᔭᐅᖅᑐᑲᓐᓂᖅᐸᒃᑲ ᑕᒪᓐᓇ ᐃᓱᒪᒃᑯᑦ ᖃᓄᐃᙱᑎᐊᕐᓂᖅ 

ᐃᓱᒪᒋᔭᐅᒃᑲᓐᓂᖁᑉᓗᒍ ᑲᒪᒋᔭᐅᒃᑲᓐᓂᖁᑉᓗᒍ. ᐃᑲᔪᖅᑎᒌᓐᓂᖅᓴᐅᔫᓪᓗᐊᕋᔭᕐᓂᕈᑉᑕᓗ ᑕᒪᓐᓇ 

ᖁᕕᐊᓇᕋᔭᖅᖢᓂ. ᑕᒪᒃᑯᐊ ᐃᓱᒪᒃᑯᑦ ᖃᐅᔾᔪᑕᐅᕈᖅᑐᑦ ᐅᖃᐅᓯᕆᑦᑕᕐᓗᑎᒍ ᑕᕝᕘᓇ ᐅᖃᐅᓯᖃᕐᓂᒃᑯᑦ 

ᖃᓄᐃᙱᑦᓯᐊᕐᓂᕐᒧᑦ ᐃᓅᓯᖃᑦᓯᐊᕐᓂᕐᒧᑦ ᑐᕌᖓᖅᑲᐅᔫᓪᓗᐊᕋᑉᑕ. ᐊᑏ, ᑕᒪᓐᓇ ᐃᓱᒪᒃᑯᑦ ᖃᓄᐃᙱᑦᓯᐊᕐᓂᖅ 

ᑕᒪᑉᑕ ᓄᓇᕗᒻᒥᐅᑕᐅᔪᑎᒍᑦ ᐅᖃᐅᓯᕆᑦᑕᑐᐃᓐᓇᖅᑎᒍ ᐱᓕᕆᐊᕆᔫᓐᓇᖅᑎᒍ ᐅᕙᑉᑎᓃᓐᓇᖅ 

ᐃᓱᒪᙱᓪᓗᑕᐅᒐᓗᐊᕐᒪᑦ, ᓄᓇᖅᑲᑎᕗᑦ ᐃᓱᒪᒋᒋᐊᕐᓗᒋᑦ. ᑲᑐᔾᔨᖃᑎᒌᓪᓗᑕ, ᐱᓕᕆᖃᑎᒌᓪᓗᑕ ᑕᒪᒃᑯᐊ 

ᑲᙳᓇᖅᑐᖅᑎᑐᑦ ᑕᐅᑐᒃᑕᐅᕈᓚᐅᖅᓯᒪᔪᑦ ᐅᖃᐅᓯᕆᔫᓪᓗᐊᖅᐸᑉᐳᑦ, ᑐᓗᖅᑕᕈᑕᐅᓚᐅᖅᓯᒪᔪᓪᓗ 

ᐲᖅᑎᑑᓪᓗᐊᖅᖢᑎᒍ ᐊᒻᒪ ᓯᕗᓂᒃᓴᒥᒃ ᐱᐅᓂᖅᓴᐅᓂᐊᖅᑐᒥᒃ ᓴᖅᑭᓯᕙᓪᓕᐊᓂᐊᕐᓗᑕ ᐱᓕᕆᖃᑎᒌᓐᓂᒃᑯᑦ. 

ᒪ’ᓇ, ᐅᖃᖅᑎᑦᓯᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ ᑲᑎᒪᔨᖏᓐᓄᑦ, ᒥᔅ ᓇᑲᓱᒃ.  

 

ᐊᖓᔪᖅᑳᑉ ᐅᖃᐅᓯᖓ 442 - 6(2): ᐊᕐᓇᐅᓂᕐᒥᓄᑦ ᐊᖑᑕᐅᓂᕐᒥᓄᓪᓘᓐᓃᑦ ᐋᓐᓂᖅᑎᕆᖃᖅᑕᕐᓂᖅ 

ᐱᓕᕆᐊᕆᔭᐅᓂᖓ ᐃᖃᓗᒃᑑᑦᓯᐊᕐᒥ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐃᓕᓴᕆᒃᑲᓐᓂᕈᓐᓇᕋᕕᙵ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᖃᓚᐅᖅᓯᒪᕗᖓ: ᐊᕐᓇᐃᑦ ᐊᖑᑏᓪᓗ ᒪᓕᒃᖢᒋᑦ ᐋᓐᓂᖅᑎᖅᑕᐅᖃᑦᑕᖅᑐᑦ 

ᐊᒃᓱᕈᕐᓇᕐᓂᖅᐹᖑᖃᑕᐅᖕᒪᑦ ᓄᓇᕗᒻᒥ ᐃᓚᒌᓄᑦ. ᐊᒥᓱᑦ ᓄᓇᕗᒻᒥᐅᑦ ᑭᖑᕚᕇᓄᑦ ᖁᐊᖅᓵᕐᓇᖅᑐᒃᑰᖅᓯᒪᔪᑦ, 

ᑐᑭᓯᒍᓐᓇᑦᓯᐊᖏᓐᓂᕐᒥᑦ ᖃᓄᐃᖏᑦᓯᐊᕐᓂᕐᒧᑦ ᐃᓅᖃᑎᒌᓐᓂᕐᒥᑦ, ᐊᐅᓚᑦᓯᓂᕐᒥᓪᓗ ᐃᑉᐱᓐᓂᐊᓂᕐᒥᑦ 

ᐊᑦᓱᕈᓐᓇᖅᑐᓂᓪᓗ, ᐋᓐᓂᖅᑎᕆᓂᐅᒍᓐᓇᖅᑐᖅ. ᐊᒻᒪᓗ ᑖᓐᓇ ᐋᓐᓂᖅᑎᕆᓂᖅ ᓈᒻᒪᖏᑦᑑᕗᖅ 

ᐊᕐᓇᐅᓂᖏᑦ/ᐊᖑᑕᐅᓂᖏᑦ ᒪᓕᑦᑐᒋᑦ. 

 

ᖁᓪᓖᑦ ᓄᓇᕗᒻᒥ ᐊᕐᓇᐃᑦ ᑲᑎᒪᔨᖏᑦ ᐅᖃᖃᑎᒌᒃᐸᓪᓕᐊᓕᖅᐳᑦ ᐊᕐᓇᐃᑦ/ᐊᖑᑎᑦ ᐊᒻᒪ ᐋᓐᓂᖅᓯᖅᑕᐅᕙᒃᑐᑦ 

ᓄᓇᕗᒻᒥᐅᓄᑦ. ᑕᒪᓐᓇ ᐱᓕᕆᐊᖑᔪᖅ ᐊᖏᒡᓕᒋᐊᓚᐅᖅᐳᖅ ᒫᑦᓯᒥ, ᖁᓪᓖᒃᑯᑦ ᓯᕗᓪᓕᖅᐹᑦᑎᐊᒥᒃ ᓄᓇᓕᖕᒥᒃ 

ᐃᓚᐅᑎᑦᑎᑎᓪᓗᒋᑦ ᑲᑎᒪᓂᕐᒥ ᐃᖃᓗᒃᑑᑦᑎᐊᒥ. ᐃᓚᐅᔪᑦ ᐃᓄᓕᕆᔨᒃᑯᓐᓂ, ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ, 

ᒪᓕᒐᓕᕆᔨᒃᑯᓐᓂᓗ, ᐃᓐᓇᕐᒥᒃ ᐊᒻᒪ ᐃᖃᓗᒃᑑᑦᑎᐊᒥ ᕼᐋᒻᒪᓚᒃᑯᓐᓂ ᐃᓱᒪᒋᔭᒥᓂᒃ, ᖃᐅᔨᖃᑦᑕᖅᓯᒪᔭᖏᓐᓂᒃ, 

ᐊᒻᒪ ᖃᐅᔨᖃᑦᑕᖅᓯᒪᔭᖏᓐᓂᒃ. ᖃᑦᑖᕐᔪᓛᖓ ᖁᔭᒋᔭᐅᓚᐅᖅᑐᖅ ᐊᒻᒪ ᐃᔨᖏᑦ ᒪᒃᐱᖅᓯᒪᓪᓗᑎᒃ. 

 

ᐃᖅᑲᓇᐃᔭᖅᑎᑦ ᐱᓕᕆᖕᒥᔪᑦᑕᐅᖅ ᐊᔾᔨᐸᓗᖏᓐᓂᑦ ᑲᑎᒪᓂᖕᓂᑦ ᐊᕐᕕᐊᓂᑦ ᐃᖃᓗᖕᓂᓪᓗ ᒪᒃᑯᒃᑐᑦ 

ᖃᐅᔨᔪᓐᓇᖁᓪᓗᒋᑦ ᐊᑐᖅᓯᒪᔭᒥᓂᒃ ᓂᕆᐅᒋᔭᒥᓂᒡᓗ ᓯᕗᓂᑦᑎᓐᓂᑦ. ᖁᓪᓖᒃᑯᑦ ᓂᕆᐅᒃᐳᑦ ᑐᓴᓛᕈᒪᓪᓗᑎᒃ 

ᓇᑭᙶᕈᓘᔭᖅᑐᓂᒃ ᓇᑭᙶᕈᓘᔭᖅᑐᓂᒃ ᐊᒻᒪ ᐅᑭᐅᖃᑎᒌᓂᒃ ᑖᒃᑯᐊ ᓄᓇᓕᖕᓄᑦ ᓂᐅᕐᕈᑲᑕᒃᑎᓪᓗᒋᑦ. ᑕᒪᓐᓇ 

ᐅᖃᖃᑎᒌᖕᓂᖅ ᐊᑐᕐᓂᖃᕈᓐᓇᖅᑐᖅ. 

 

ᐅᖃᖅᑎᑦᑎᔩ, ᓄᓇᕗᒻᒥᐅᓕᒫᑦ ᐃᓅᓯᖃᖅᑐᐃᓐᓇᐅᕗᑦ ᐋᓐᓂᖅᓯᕆᖃᑦᑕᙱᓪᓗᑎᒃ, ᑕᒪᓐᓇᓗ ᓱᓕᓗᐊᙳᐊᖅᖢᓂ 

ᐱᓕᕆᖃᑎᒌᓄᑦ ᐊᑐᕋᔪᖕᓂᖅᓴᓄᑦ: ᐊᕐᓇᓄᑦ, ᓂᕕᐊᖅᓵᓄᑦ, ᐊᒻᒪ ᐊᕐᓇᐃᑦ/ᐊᖑᑎᑦ ᐊᔾᔨᒌᙱᕈᓘᔭᖅᑐᓄᑦ 

ᐃᓄᖕᓄᑦ. ᐱᓕᕆᖃᑎᒌᓚᐅᖅᑕ ᓄᓇᕗᑦ ᐋᓐᓂᖅᑕᐅᖁᓇᒍ, ᐋᓐᓂᖅᓯᕆᖃᑦᑕᙱᓪᓗᓂ, ᐊᒻᒪ 

ᑐᖁᓐᓇᖅᑐᖃᙱᓪᓗᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐃᖃᓗᐃᑦ−ᑕᓯᓗᒻᒧᑦ, ᒥᔅ 

ᕼᐃᒃᔅ.  

 

 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 589 - 6(2): ᐊᐅᔭᒃᑯᑦ ᐃᓕᓐᓂᐊᖅᑏᑦ ᐃᖅᑲᓇᐃᔭᖅᑎᑕᐅᓂᖏᑦ (Hᐃᒃᔅ)  

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᒪᓕᒐᓕᐅᖅᑏᑦ ᖃᐅᔨᒪᒻᒪᑕ ᐅᕙᓂ ᓂᑯᕕᓕᖅᑭᑖᖃᑦᑕᖅᓯᒪᒐᒪ 

ᑮᓇᐅᔭᖅᑖᕈᑎᔅᓴᖏᓐᓂ ᐊᖅᑯᓯᐅᕋᓱᑦᑐᖓ ᐃᓕᓐᓂᐊᑲᓐᓂᖃᑦᑕᖅᑐᓄᑦ ᓄᓇᕗᒻᒥ ᐱᒐᓱᑦᑐᑎᑦ 

ᐃᓕᓐᓂᐊᕈᑎᔅᓴᒥᓂᕐᓂᒃ ᓄᐊᔅᓯᒪᔭᒥᓂᖏᓐᓂᒃ ᐅᕝᕙᓘᓐᓃᑦ ᐃᓄᐃᑦ ᑲᑐᔾᔨᖃᑎᒌᖏᑦ ᑭᐱᓯᖃᑦᑕᑎᓪᓗᒋᑦ 

ᑮᓇᐅᔭᖏᓐᓂ ᐊᑐᐃᓐᓇᐅᖃᑦᑕᓚᐅᖅᑑᒐᓗᐊᓂᒃ.  

 

ᐅᕙᓂ ᐅᖃᐅᓯᐅᓯᒪᑦᑎᐊᖏᓪᓚᕆᒻᒪᑕ ᐊᐅᔭᒃᑯᑦ ᐃᓕᓐᓂᐊᖅᑏᑦ ᐃᖅᑲᓇᐃᔭᖅᑎᑕᐅᒍᓐᓇᕐᓂᕆᕙᑦᑕᖏᑦ. ᑖᓐᓇ 

ᐱᐅᓪᓚᕆᒻᒪᓂᓛᒃ ᐱᒻᒪᕆᐊᓘᓪᓘᓐᓂ ᐃᓕᓐᓂᐊᖅᑕᖏᓐᓄᑦ ᑐᕌᖓᔪᓂᑦ ᐃᖅᑲᓇᐃᔭᑲᐃᓐᓇᕈᓐᓇᑎᑦᑎᕙᑦᑐᑎᑦ 

ᒐᕙᒪᒃᑯᑦ ᐱᓕᕆᕕᖏᓐᓂ. ᒥᓂᔅᑕᓄᑦ ᐊᐱᖅᓱᖃᑦᑕᕋᓗᐊᖅᑐᖓ, ᖃᐅᔨᕙᓪᓕᐊᑐᐃᓐᓇᕋᒫ ᒐᕙᒪᒃᑯᑦ 

ᐱᓕᕆᕕᓕᒫᖏᓐᓂᑦ ᑕᐃᒪᐃᓕᕐᖓᑕ.  

 

ᐃᓕᓐᓂᐊᖅᑏᑦ ᐃᖃᓗᓐᓂ 6−ᓂᑦ ᐱᓇᓱᐊᕈᓯᓐᓂ ᐅᑕᖅᑭᕆᔪᑦ ᐊᐅᔭᒃᑯᑦ ᐃᖅᑲᓇᐃᔭᕐᕕᒋᓛᖅᑕᖏᓐᓂᑦ 

ᐱᒋᐊᖅᓯᐊᖃᖅᑐᐃᑦ. ᐊᑕᐅᓯᖅᑕᐅᖅ ᐃᓕᓐᓂᐊᖅᑎ 6−ᕋᖅᑎᖅᑐᓂᒎᖅ ᑭᖑᕙᕆᐊᖅᑕᐅᓯᒪᔪᖅ 

ᐱᒋᐊᕐᕕᒋᓂᐊᖅᑕᒥᓂᕋᓗᐊᖓ.  

 

ᒥᓂᔅᑕᐃᑦ ᖃᐅᔨᒋᐊᑦᑎᐊᖁᔭᕋᓗᐊᒃᑲ ᐱᓕᕆᕕᖏᓐᓂ, ᐃᓕᓐᓂᐊᖅᑏᑦ ᐃᖅᑲᓇᐃᔭᕆᐊᖅᓴᕋᐃᑎᑕᐅᖁᓪᓗᒋᑦ. 

ᑕᒪᒃᑯᐊ ᐃᓕᓐᓂᐊᖅᑕᖏᓐᓂ ᐱᔭᕇᑦᑎᐊᕋᓱᒍᓐᓇᕆᐊᖃᕐᖓᑕ, ᓇᒻᒥᓂᖅ ᑮᓇᐅᔾᔭᔅᓴᖃᑦᑕᕈᑎᒃ ᐊᓈᓇᒃᑯᖏᓐᓂ 

ᐊᑖᑕᒃᑯᖏᓐᓂ 

ᑐᔅᓯᕋᖃᑦᑕᕆᐊᖃᙱᓂᖅᓴᐅᖃᑦᑕᕋᔭᖅᑐᑦ. ᐃᒻᒥᓂᓪᓗ ᑮᓇᐅᔭᒥᓂᑦ ᐊᐅᓚᑦᑎᓂᕐᒥᒃ ᐃᓕᑉᐸᓪᓕᐊᒍᓐᓇᕐᖓᑕ. 

ᑕᐃᒫᒃ, ᐅᕙᓂ ᓯᕗᓕᖅᑎᓕᒫᑦᑎᐊᓄᑦ ᒥᓂᔅᑕᓕᒫᓄᑦ ᑕᒪᓐᓇ ᓵᖓᔭᐅᒋᐊᓕᒃ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᒡᒎᑉ ᒪᓕᒐᓕᐅᖅᑎᖓ, ᒥᔅ ᖁᐊᓴ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 590 - 6(2): ᓇᓐᓄᒋᐅᖅᑐᖅ ᑖᓂᐊᓪ ᐊᑕᒍᑦᑕᓗᑯᑦᑐᒃ (ᖁᐊᓴ)  

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐅᐱᒍᓱᒍᒪᒐᒪ ᓂᕕᐊᖅᓵᒥᑦ, ᒫᑦᓯ 26−ᖑᑎᓪᓗᒍ 

ᓯᕗᓪᓕᖅᐹᑦᑎᐊᕐᒥᒃ ᓇᓐᓄᒋᐅᓚᐅᕐᒪᑦ. ᐅᐱᓐᓇᑦᑎᐊᕐᒪᑕ ᑕᒪᒃᑯᐊ ᓯᕗᓪᓕᖅᐹᒥᒃ ᑭᓱᑦᑕᕆᐅᖅᑐᑦ. ᓇᖕᒥᓂᕐᓕ 

ᐊᓈᓇᐅᓪᓗᖓ ᕿᑐᕐᖓᒃᑲ ᑭᓱᒥᒃ ᐱᔭᕆᐅᕌᖓᑕ ᕿᐊᓕ ᑕᕝᕙ.  

 

ᑕᐃᒪᐃᓐᓇᐃᑦᑐᑦᓴᐅᓐᓂᕆᕗᖅ ᐊᓈᓇᖓᑦ, ᑖᕐᓂᐅ ᐊᑕᒍᑦᑖᓗᑯᑦᑐᖅ 15−ᓂᑦ ᐅᑭᐅᓕᒃ ᓇᓐᓄᒋᐅᓵᓚᐅᕐᒪᑦ 

ᐅᐱᒋᑦᓯᐊᖅᐸᕋ ᓇᓐᓄᒃᑲᓐᓂᖃᑦᑕᖁᒡᓗᒍᓗ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓇᑦᓯᓕᒃ ᒪᓕᒐᓕᐅᖅᑎᖓ, ᒥᔅᑕ ᖂᑭᐊᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 591 - 6(2): ᐃᓕᓐᓂᐊᕐᕕᐊᓗᒻᒥ ᐊᓂᒍᐃᔪᑦ ᑕᓗᕐᔪᐊᓂ (ᖂᑭᐊᖅ)  

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᒪᐃ 24−ᖑᑎᓪᓗᒍ, 2024 ᑎᓴᒪᑦ 

ᑕᓗᕐᔪᐊᕐᒥᐅᑕᐃᑦ ᐃᓕᓐᓂᐊᖅᑏᑦ ᐱᔭᕇᓚᐅᕐᖓᑕ ᐃᓕᓐᓂᐊᖅᑕᒥᓂᒃ. ᑖᒃᑯᐊ ᐋᓐᑐᕉ ᐸᓂᖑᔭᒃ ᓄᑲᖅᑎᖅ, 

ᑕᐃᕕᑦ ᑑᑕᓕᒃ, ᐊᒪᐃᔭ ᑑᑕᓕᒃ, ᐊᒻᒪᓗ ᑳᓚ ᖃᕙᕙᐅᖅ.  

 

ᐊᒻᒪ ᐅᖃᖅᑏ, ᑕᐃᑲᓂᑦᑕᐅᖅ ᒪᐃ 25−ᖑᑎᓪᓗᒍ, 2024−ᒥ ᐊᕐᕕᓕᓃᑦ ᑰᒑᕐᔪᒻᒥᐅᑕᐃᑦ ᖁᑦᑎᓂᖅᓴᒥᒃ 

ᐱᔭᕇᓚᐅᕐᒥᒻᒪᑕ, ᑖᒃᑯᐊ ᐊᐃᕝᕙᓚᕼᐊᒻ ᓂᑉᑕᓗᒃ, ᓘᑲᓯ ᖃᔭᖅᑳᖅ, ᐲᑕ ᐃᖂᒐᖅᑐᖅ, ᔭᐃᑕ ᑑᑦᓯᐊᖅ, ᐸᓚᐃᔅ 

ᐊᖑᑎᙳᕐᓂᖅ, ᐊᒻᒪ ᑳᓚᓐ ᐃᓄᑦᓴᖅ ᓄᑲᖅᓯᖅ.  

 

ᐊᒻᒪᓗ ᐅᖃᖅᑏ, ᒪᓕᒐᓕᐅᖅᑎᒋᔭᐅᒐᒪ ᑕᐃᒃᑯᓄᖓ, ᑖᒃᑯᐊ ᑕᐃᕋᑖᖅᑕᓕᒫᑦᑎᐊᒃᑲ ᒪᓕᒐᓕᐅᖅᑎᖓᑕ 

ᐅᐱᒋᔮᓗᒋᒻᒪᒋᑦ ᐊᔅᓱᐊᓗᒃ, ᐱᔭᕇᖅᑎᐊᖅᓯᒪᔭᖏᓐᓂᓪᓗ. ᐊᒻᒪ ᑕᐃᒪ ᒪᑐᐃᖅᑎᕆᒻᒪᑦ ᐱᔭᕇᕐᓂᕆᔭᓯ 

ᑭᓱᕈᓘᔮᓗᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᕐᕕᐊᑦ ᐅᐊᓐᓇᖓᓄᑦ ᑎᑭᕋᕐᔪᐊᕐᒧᑦ ᒪᓕᒐᓕᐅᖅᑎ, ᒥᔅᑕ 

ᒪᐃᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 592 - 6(2): ᐃᖃᓪᓕᐊᕐᔪᐊᕐᓂᐅᓚᐅᖅᑐᑦ ᑎᑭᕋᕐᔪᐊᒥ (ᒪᐃᓐ)  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓗᑦᓯᐊᑰᕈᐊᖅᖢᒋᑦ ᑎᑭᕋᕐᔪᐊᓪᒥᐅ ᐊᕐᕕᐊᕐᒥᐅᓪᓗ. ᑕᐃᒪ 

ᑎᑭᕋᕐᔪᐊᕐᒥ ᐃᖃᓪᓕᐊᕐᔪᐊᓂᖅᑕᖃᓚᐅᕐᒪᑦ, ᐃᖣᕌᒡᒎᑐᑦ ᐊᒻᒪ ᐆᒐᒡᒎᑐᑦ. ᐊᑕᐅᑦᓯᒃᑰᓚᐅᙱᒃᑲᓗᐊᖅᖢᑎᒃ 

ᑭᓯᐊᓂ ᑕᒪᒃᑯᐊ ᑎᑭᕋᕐᔪᐊᕐᒥᐅᑦ ᖁᕕᐊᓱᑦᑎᑕᐅᓚᐅᕐᒥᖕᒪᑕ, ᒪ’ᓈᕈᐊᖅᐸᒃᑲ ᑕᐃᒃᑯᐊ ᐱᓕᕆᓚᐅᖅᑐᓗᑦᑖᑦ.  

  

ᑖᒻᓇ ᓯᕗᓪᓕᖅᐸᐅᓪᓗᒍ ᒥᑭᑦᑑᓪᓗᓂ ᐆᒐᒡᒎᑑᓂᕋᖅᑕᐅᔪᖅ ᐅᖃᐅᓯᕆᓚᒍ. ᑖᑉᑯᐊ ᑲᑎᒪᔩᑦ ᐃᑎᑕᕋᓱᐊᖅᖢᒋᑦ 

ᔪᕌᑦ ᒪᒃᑖᖅ, ᒧᕇ ᐅᑲᓕᖅ, ᒧᕇᓇ ᐃᑎᒐᐃᑦᑐᖅ, ᐃᐅᕆᓐ ᒪᒃᑖᖅ, ᐊᒻᒪ ᓵᓖᓐ ᒪᒃᑖᖅ. ᐅᑯᐊᓪᓗ 

ᐃᑲᔪᖅᑐᐃᓚᐅᖅᑐᑦ ᐆᒐᒡᒎᑐᓂᒃ, ᑎᑭᕋᓪᔪᐊᕐᒥ ᕼᐊᒻᓚᒃᑯᑦ, ᐊᓂᒃᑰ ᐄᒍ ᐅᔭᕋᑦᑕᕆᐊᑦ, ᐊᒻᒪ ᐊᖑᓇᓱᑦᑐᓕᕆᔨᒃᑯᑦ 

ᑲᑎᒪᔩᑦ ᑎᑭᕋᕐᔪᐊᕐᒥ ᐆᒪᔪᕐᓂᐊᑎᒃᑯᑦ.  

 

ᑖᓐᓇ ᓯᕗᓪᓕᖅᐸᐅᓚᐅᖅᖢᓂ, ᐃᐅᕋᓐ ᒪᒃᑖᖅ. ᑐᒡᓕᕆᔭᐅᓚᐅᖅᖢᓂ ᑖᓐ ᕗᐃᓯ ᐊᒻᒪ ᐱᖓᔪᒋᔭᐅᓚᐅᖅᖢᓂ 

ᔪᐊᔨ ᐅᑲᓕᖅ, ᑖᒃᑯᐊ ᐆᒐᒡᒎᑐᑦ. ᑐᓱᓐᓇᑯᓂ ᐊᐅᓚᓴᓚᐅᖅᑐᑦ. ᐊᐅᓚᓴᕐᓂᓗᒃᑲᓗᐊᕌᖓᒪ ᐃᖃᓗᒍᐃᑦᑐᒥᐊᖑᒐᒪ 

ᓲᑭᐊᖅ ᒫᓐᓇᐅᔪᖅ.  

 

ᐅᖃᖅᑎᑦᓯᔩ, ᑕᐃᒪ ᐃᖦᖣᕋᒡᒎᖅᑐᓂᑦᑕᐅᖅ ᐅᑯᐊ ᑲᑎᒪᔩᑦ ᒪ’ᓈᕈᐊᖅᖢᒋᑦ, ᓯᑖᓐᓕ ᐋᔾᔪᒃ, ᓄᐊᕇᓐ ᐸᓂᑲ, 

ᓚᕖᓂᐊ ᐊᖑᑎᑐᐊᖅ, ᐊᒻᒪ ᒧᐊᒐᓐ ᐸᐃᓐ. (ᑐᓵᔨᑎᒎᓕᖅᑐᖅ) ᖃᐅᔨᒪᓚᐅᙱᑦᑐᖓ ᒧᐊᒐᓐ ᐊᑎᕈᓯᖃᕐᓂᕐᒪᖔᑦ 

ᑐᓴᕆᐅᖅᑐᖓ ᐊᑎᕈᓯᓕᒥᓂᐅᒐᓗᐊᖅ. ᐊᒻᒪᓗ ᑕᐃᒃᑯᐊ ᐃᖦᖣᕋᕐᓄᑦ ᑮᓇᐅᔭᖃᖅᑎᑦᑎᓚᐅᖅᑐᑦ ᕼᐊᒻᓚᒃᑯᖏᑦ, 

ᐊᒻᒪᑦᑕᐅᖅ ᐆᒪᔪᕐᓂᐊᖅᑎᒃᑯᖏᑕ ᑲᑎᒪᔨᖏᑦ. ᑕᐃᒃᑯᐊ ᓵᓚᖃᓚᐅᖅᑐᐃᑦ, ᓄᐊ ᒪᑐ ᓵᓚᖃᓚᐅᖅᑐᖅ ᐊᒻᒪ ᒫᑕ 

ᐋᕈᐊᓛᖅ ᑐᖏᓕᕆᔭᐅᓪᓗᓂ, ᐊᒻᒪ ᒫᑕ ᐸᓂᒃᑲᖅ ᐃᖣᕋᕐᓄᑦ ᓵᓚᖃᓚᐅᖅᑐᐃᑦ ᑖᒃᑯᐊ.  

 

ᖁᔭᓐᓇᒦᓪᓚᕆᑉᐸᒃᑲ ᑲᑎᒪᔨᕋᓛᖏᑦ ᐊᒻᒪ ᑮᓇᐅᔭᖃᖅᑎᑦᑎᕙᓚᐅᖅᑐᐃᑦ. ᑕᒪᒃᑯᐊ ᐃᖃᓗᓕᐅᑎᓃᑦ 

ᖁᕕᐊᒋᔭᐅᓪᓚᕆᓲᖑᒻᒪᑕ ᐃᓚᒌᓄᑦ, ᐊᐅᓪᓚᖅᓯᒪᑲᐃᓐᓇᕈᓐᓇᖅᑐᑯᓘᓪᓗᑎᒃ.  

 

ᑕᒫᓂ ᓇᓪᓕᐊᓐᓂᑭᐊᖅ ᐊᕐᕌᒍᒥ ᐱᖃᑕᐅᔭᖅᕈᒪᓛᕋᓗᐊᖅᑐᖓ ᑎᑭᕋᕐᔪᐊᕐᒥ ᐃᖃᓗᓕᐅᑎᓕᕐᒥᑉᐸᑕ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᕿᑭᖅᑖᓘ ᓂᒋᐊᓄᑦ, ᒥᔅᑕ ᔪᐊᓇᓯ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 593 - 6(2): ᐃᓕᑕᕆᔭᐅᓂᖓ ᐋᓐᓂᐊᓯᐅᖅᑎ ᑭᒻᒥᕈᒻᒥ (ᔪᐊᓇᓯ)  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᐄ. ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᐅᓪᓗᒃᑰᖅᐸᒃᑲ ᕿᑭᖅᑖᓘᑉ ᓂᒋᐊᓂᒥᐅᑕᐃᑦ 

ᐅᓪᓗᒥᐅᔪᖅ. ᐅᖃᖅᑏ, ᐅᓪᓗᒥ ᓂᑯᕕᒍᑎᖃᖅᐳᖓ ᐊᒻᒪᓗ ᐃᓕᓴᕆᔭᐅᖁᓪᓗᒍ ᑖᓐᓇ ᐋᓐᓂᐊᖅᓯᐅᖅᑎ ᑭᒻᒥᕈᕐᒥ 

ᐃᓕᓴᕆᔭᐅᔾᔪᑎᑖᓚᐅᕐᒪᑦ, ᐱᓕᕆᑦᓯᐊᖃᑦᑕᖅᓯᒪᓂᖓᓄᑦ ᐋᓐᓂᐊᓯᐅᖅᑎᐅᓪᓗᓂ ᑕᐃᑲᓂ ᑭᒻᒥᕈᒻᒥ ᑕᐃᑦᓱᒪᓂᓂᑦ 

2016 ᑖᕗᖓᓚᐅᖅᓯᒪᓪᓗᓂ ᑖᓐᓇ. 

 

ᐅᖃᖅᑏ, ᐋᖕᑲ ᖃᐅᔨᒪᔭᐅᑦᓯᐊᖅᑐᖅ ᑭᒻᒥᕈᒻᒥᐅᓄᑦ ᐊᑯᓂᑲᓪᓚᒃ ᑕᐃᑲᓃᓯᒪᑎᓪᓗᒍ. ᐊᒻᒪᓗ ᐅᖃᖅᑏ, 

ᐅᐱᒋᔪᒪᑦᓯᐊᖅᓯᒪᕙᕋ ᐅᑉᐱᕆᔭᐅᑦᓯᐊᖅᓱᓂ ᐊᒻᒪᓗ ᑐᙵᓇᑦᓯᐊᖅᓱᓂ ᕿᒻᒥᕈᒻᒥᐅᓂᑦ ᐱᔨᑦᓯᕋᖅᓯᒪᓂᑯᒋᔭᖓᓄᑦ 

ᐃᓕᓴᕆᔭᐅᓂᖃᑦᓯᐊᖅᓯᒪᒻᒪᑦ ᑖᒃᑯᓇᙵᑦ ᓄᓇᖃᖅᑳᖅᓯᒪᔪᓄᑦ ᐱᔨᑦᓯᑐᓄᑦ ᑲᓇᑕᒃᑯᓐᓂᑦ. 

 

ᐱᖓᓱᓂᑦ ᓇᓗᓇᐃᖅᓯᓚᐅᕐᒪᑕ ᓄᓇᕗᒻᒥ ᐋᓐᓂᐊᓯᐅᖅᑎᐅᖃᑦᑕᖅᓯᒪᔪᓂᑦ ᐱᓕᕆᑦᓯᐊᖅᓯᒪᓂᑯᖏᓐᓄᑦ. ᑖᒃᑯᐊ 

ᐋᓐᓂᐊᓯᐅᖅᑏᑦ ᐊᒻᒪᓗ ᓄᓇᓕᑦᑎᓐᓄᑦ ᑎᑭᖃᑦᑕᖅᑐᐃᑦ ᑐᙵᓇᑦᓯᐊᖅᓱᑎᓪᓘᓐᓃᑦ, ᑕᒪᓐᓇ ᐅᔾᔨᕐᓇᖃᑦᑕᕐᒪᑦ. 

 

ᑭᒻᒥᕈᒻᒥᐅᓄᑦ ᑭᒡᒐᖅᑐᕐᓗᖓ ᖁᔭᓐᓇᒦᕈᒪᕙᕋ ᐋᖕᑲ, ᐋᖕᑲ ᑰᕈᑉ ᐊᒻᒪᑦᑕᐅᖅ ᐃᑲᔪᖅᑎᒋᕙᑦᑕᖏᑦ ᑕᒪᒃᑯᓇᖓᑦ 

ᑭᒻᒥᕈᒻᒥᐅᓂᑦ ᐋᓐᓂᐊᖃᕐᓇᙱᑦᑐᓕᕆᓂᒃᑯᑑᙱᑦᑐᖅ, ᐃᓅᓯᖃᑦᓯᐊᓂᕐᒧᑦ ᑐᕌᖓᔪᓂᑦ 

ᐊᑐᐃᓐᓇᐅᑎᑦᓯᒐᓱᐊᖃᑦᑕᕐᒪᑦ. (ᑐᓵᔨᑎᒎᓕᖅᑐᖅ) ᐅᖃᕈᑎᓗᒋᑦ ᑖᒃᑯᐊ ᑭᒻᒥᕈᕐᒥᐅᑕᐃᑦ, ᑖᓐᓇ ᐃᓕᓴᕆᒍᒪᕙᕋ 

ᐋᖕᑲ, ᑲᓇᑕᒥ ᐃᓕᓴᕆᔭᐅᖃᑕᐅᓯᒪᒻᒪᑦ ᐋᓐᓂᐊᓯᐅᖅᑎᓄᑦ. ᖁᔭᓐᓇᒦᒃ, ᐱᔨᑦᑎᕋᖅᓯᐊᖅᓯᒪᒐᕕᑦ ᑭᒻᒥᕈᕐᒥᐅᓂᑦ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᓈᓴᐅᑎᓕᒃ 3, ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᓈᓴᐅᑎᓕᒃ 4, ᑭᐅᔾᔪᑏᑦ ᐅᖃᐅᓯᒃᑯᑦ 

ᐊᐱᖅᑯᑎᒥᓂᕐᓄᑦ. 5−ᖓ, ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ ᐳᓛᕐᕕᖓᓂ. ᐸᕐᓂᖅᑑᑉ ᒪᓕᒐᓕᐅᖅᑎᖓ, ᒥᔅ 

ᓇᑲᓱᒃ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᒪᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᕕᐊᓇᖅᑯᖅ ᐱᖃᑎᒃᑲ ᓄᓇᕘᒥ 

ᐅᕙᓃᖃᑕᐅᒻᒪᑕ, ᐊᕙᑎᐅᓗᐊᓕᕐᖓᑕ ᐊᕐᕌᒍᑦ ᑖᓐᓇ ᑕᑯᓚᐅᖅᓯᒪᒍᓐᓃᖅᑕᒥᓂᕆᓪᓗᒍ 

ᐱᖃᑎᐊᓗᑦᑖᕆᓚᐅᖅᓯᒪᒐᒃᑯ ᑕᐃᔅᓱᒪᓂ. ᐊᕐᕌᒍᒐᓛᓗᓐᓂᑦ ᑕᑯᓚᐅᖅᓯᒪᙱᑕᕋ ᐃᓚᖏᓪᓗ, ᖁᕕᐊᓇᓪᓚᕆᑉᐳᖅ 

ᐅᕙᓃᖃᑕᐅᒻᒪᑕ. ᐊᑎᖅᓯ ᐅᖃᕋᐃᒍᒃᑭᑦ ᓂᑯᕕᖃᑦᑕᓂᐊᖅᑯᓯ, ᑯᕇᓴ ᓯᑏᕙᓐᓴᓐ. 

 

>>ᐸᑦᑕᑐᖅᑐᑦ 

 

ᐊᖓᔪᖅᑳᖅ ᒪᒡᒍᓚ ᓇᑲᓱᒃ: ᐃᑦᑐᐊᑑ ᑰᓐ, ᕕᐊᓐᔭᒪᓐ ᑰᓐ, ᐊᒻᒪ ᒦᓚ ᑰᓐ. ᑐᙵᓱᒋᔅᓯ ᒪᓕᒐᓕᐅᕐᕕᒻᒧᑦ 

ᑲᑎᒪᕐᔪᐊᕕᒻᒧᑦ. ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ  

 

ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᔅᓯ ᒪᓕᒐᓕᐅᕐᕕᒻᒧᑦ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ ᐳᓛᕐᕕᖓᓄᑦ. ᓈᓴᐅᑎᓕᒃ 

6, ᐅᖃᐅᓯᒃᑯᑦ ᐊᐱᖅᑯᑏᑦ. ᖃᒪᓂ’ᑐᐊᑉ ᒪᓕᒐᓕᐅᖅᑎᖓ, ᒥᔅᑕ ᓯᒪᐃᓚᒃ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 869 - 6(2): ᓴᓇᔨᕈᕆᐅᖅᓴᕐᓂᕐᒧᑦ ᐱᕕᒃᓴᐃᑦ ᓄᓇᓕᓐᓂ ᐃᓐᓇᐃᑦ ᐃᓕᓴᕕᖏᓐᓂ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ ᖃᒪᓂ’ᑐᐊᕐᒥᐅᓪᓗ ᐅᓐᓄᓴᒃᑰᖅᑲᒃᑲ. ᓄᓇᕗᒻᒥ 

ᓯᓚᑦᑐᓴᕐᕕᒻᒧᑦ ᒥᓂᔅᑕᖓᓄᑦ ᐊᐱᖅᑯᑎᖃᕐᓂᐊᕋᒪ. 

 

ᐅᖃᖅᑏ, ᐅᖃᐅᓯᕆᖃᑦᑕᖅᓯᒪᓕᕋᒃᑯ ᓴᓇᔨᕈᕆᐅᖅᓴᓂᕐᒥᑦ ᐃᓕᓐᓂᐊᑎᑦᑎᖃᑦᑕᖁᓂᕋ. 2023−ᖑᑎᓪᓗᒍ ᓄᓇᕗᑦ 

ᒐᕙᒪᖓ ᐱᓚᐅᖅᓯᒪᒻᒪᑦ $12 ᒥᓕᐊᓐ ᑮᓇᐅᔭᓂᑦ ᑖᒃᓰᔭᐃᔭᕈᑎᐅᔪᓂᑦ ᐅᔭᕋᕐᓂᐊᖅᑎᐅᔪᓄᑦ, ᐊᒻᒪ $34 

ᒥᓕᐊᓐᓂᒃ ᑮᓇᐅᔭᓂᑦ ᐃᑲᔫᓯᐊᒃᑲᓐᓂᕆᓪᓗᑎᒃ 2023−ᒥ ᐊᒡᓃᑯ ᐄᒍᓪ−ᒃᑯᓐᓂ ᐅᔭᕋᕐᓂᐊᕐᕕᖓᓂᑦ 

ᐃᖅᑲᓇᐃᔭᖅᑐᓂᑦ ᑖᒃᓰᔭᐃᔭᕈᑎᓂᑦ. 

 

ᐅᑉᐱᕈᓱᓪᓚᕆᒃᑲᒪ ᓴᓇᔨᕈᕆᐅᖅᓴᓂᕐᒥᒃ ᐃᓕᓐᓂᐊᑎᑦᑎᖃᑦᑕᖅᑲᑕ ᓄᓇᓕᓐᓂ ᐃᓐᓇᐃᑦ ᐃᓕᓴᕕᖓᓂ 

ᓄᓇᕗᒻᒥᐅᓄᑦ. ᓄᓇᓕᓐᓂ ᐃᓐᓇᐃᑦ ᐃᓕᓴᕕᖏᓐᓂ ᐊᕕᑦᑐᖅᓯᒪᓂᑐᐊᖑᙱᑦᑐᓂ ᐱᖓᓱᓂ. ᑕᒪᓐᓇ 

ᐱᒋᐊᕐᕕᐅᒍᓐᓇᕋᔭᖓᑦ, ᓄᓇᓕᓐᓂ ᐃᖅᑲᓇᐃᔮᒃᑲᓂᕐᓂᑦ ᓴᖅᑭᖅᑎᕆᓗᓂ.  

 

ᐊᒻᒪ ᐃᓱᒪᒐᒪ, ᒥᓂᔅᑕ ᖃᓄᖅ ᐃᓱᒪᒋᔭᖃᕐᒪᖔᖅ ᓴᓇᔨᕈᕆᐅᖅᓴᓂᕐᒧᑦ ᐃᓕᓐᓂᐊᑎᑦᑎᔪᖃᖃᑦᑕᕐᓂᖅ ᖃᓄᖅ 

ᐃᓱᒪᒋᒻᒪᖔᒍ ᓄᓇᓕᓐᓂ ᐃᓐᓇᐃᑦ ᐃᓕᓴᕕᖏᓐᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᓄᓇᕗᒻᒥ ᓯᓚᑦᑐᓴᕐᕕᑯᓐᓄᑦ, ᒥᔅ ᓄᑕᕋᖅ. 

 

ᐊᖓᔪᖅᑳᖅ ᑭᐊᕋᓐ ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᐊᒻᒪ ᖁᔭᓐᓇᒦᒃ ᐊᐱᕆᒐᕕᑦ ᑖᔅᓱᒥᖓ. ᒫᓐᓇ 

ᓴᓇᔨᕈᕆᐅᖅᓴᓂᕐᒧᑦ ᓄᓇᓕᖕᓂ ᐃᓕᓐᓂᐊᑎᑦᑎᓇᓱᑦᑎᓪᓗᒋᑦ ᑮᓇᐅᔭᖅᓯᐅᖃᑦᑕᕆᐊᖃᕐᒪᑕ, ᐱᓕᕆᖃᑦᑕᖅᑐᑦ 

ᒐᕙᒪᒃᑯᑦ ᓯᓚᑖᓂ ᕿᓂᕆᐊᖃᕐᒪᑕ. ᓄᓇᓖᑦ ᑕᒪᕐᒥᒃ ᐱᓕᕆᑎᓐᓇᓱᑦᑕᕘᒐᓗᐊᖅ ᓴᓇᔨᕈᕆᐅᖅᓴᓂᕐᒧᑦ 

ᑐᕌᖓᔪᓂᑦ, ᑭᓯᐊᓂ ᒫᓐᓇ ᑮᓇᐅᔭᕐᒥ ᕿᓂᕆᐊᖃᕐᓂᖅ ᒐᕙᒪᒃᑯᑦ ᓯᓚᑖᓂ ᕿᓂᕆᐊᖃᕐᓂᖅ 

ᑐᓗᕈᑎᒋᖃᑦᑕᖅᑕᕗᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᑦᑏᑦᑕᐅᖅ, ᒥᓂᔅᑕ ᑭᐅᒐᕕᖓ ᑕᐃᒫᒃ. ᐄ, ᑐᑭᓯᔪᖓᐃᓛᒃ 

ᒐᕙᒪᒃᑯᑦ ᓯᓚᑖᓂᒃ ᑮᓇᐅᔭᓂᑦ ᐱᒋᐊᖃᓲᖑᒻᒪᑕ ᐊᒥᓲᓂᖅᓴᓂᑦ ᐃᓕᓐᓂᐊᑎᑦᑎᒍᒪᒐᐃᑉᐸᑖ ᓯᓚᑦᑐᓴᕐᕕᑎᓐᓂ 

ᓇᓕᐊᓐᓂᑐᐃᓐᓇᑦᑎᐊᖅ. 

 

ᐊᓪᓛᑦᑕᐅᖅ ᐅᕙᓂ ᐅᖃᖃᑦᑕᖅᓯᒪᒻᒥᒐᒪ, ᓄᓇᓕᓐᓂ ᑳᓐᑐᕌᒃᑦᑎᐅᔪᖅ ᖃᒪᓂ’ᑐᐊᕐᒥ ᑕᐃᒃᑯᐊ ᒐᕙᒪᒃᑯᓐᓂ 

ᓯᓚᑖᓂ ᑮᓇᐅᔭᖅᑖᕐᓂᕋᓗᐊᕐᖓᑕ ᐃᓕᓐᓂᐊᖅᑎᑦᑎᒍᓐᓇᖅᓯᓪᓗᑎᒃ ᖃᒪᓂ’ᑐᐊᒥ. ᑭᓯᐊᓂ ᓯᓚᑦᑐᑦᓴᕐᕕᒃᑯᓐᓄᑦ 

ᐱᒋᐊᖅᑎᑦᑎᖁᔭᐅᓚᐅᖏᒻᒪᑕ. 

 

ᒥᓂᔅᑕ ᐅᖃᕋᑖᖅᑐᕐᖏᓛᒃ ᒫᓐᓇᕋᑖᑦᑎᐊᖅ ᑮᓇᐅᔭᖅ ᐃᓱᒫᓗᓇᕐᓂᕋᖅᑐᓂᐅᒃ. ᑕᕝᕙᓂᓕ ᐅᓂᒃᑳᕆᔭᕐᓂ 

ᐃᓱᒫᓗᓐᓇᓚᐅᙱᑦᑐᖅ.  

 

ᒥᓂᔅᑕ ᐊᖏᕈᓐᓇᖅᑳ ᓄᓇᕗᒻᒥ ᓯᓚᑦᑐᓴᕐᕕᒃᑯᑦ ᒪᑐᐃᖅᓯᖁᓗᒋᑦ ᐊᑐᐃᓐᓇᐅᓕᕐᓗᑎᒃ ᓴᓇᔨᕈᕆᐅᖅᓴᕕᔅᓴᐅᓗᑎᒃ 

ᐊᐅᓚᓪᓚᕆᓐᓂᐊᖅᑐᓂᑦ, ᓄᓇᕗᑉ ᐊᕕᑦᑐᖅᓯᒪᓂᑐᐊᕆᙱᑕᖏᓐᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᓄᓇᕗᒻᒥ ᓯᓚᑦᑐᖅᓴᕐᕕᑯᓐᓄᑦ, ᒥᔅ ᓄᑕᕋᖅ. 

 

ᐊᖓᔪᖅᑳᖅ ᑭᐊᕆᓐ ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪ ᖁᔭᓐᓇᒦᒃ ᑖᔅᓱᒥᖓ. (ᑐᓵᔨᑎᒎᓕᖅᑐᖅ) ᐄ, 

ᐊᖏᖅᓯᒪᕗᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᓯᒪᐃᓚᒃ. 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᐅᓇ ᑭᖑᓪᓕᖅᐹᕆᓪᓗᒍ ᐱᔭᕐᓂᖅᑐᑯᓘᓂᐊᖅᑐᖅ. ᒪᐃ 

10−ᖑᑎᓪᓗᒍ, ᑖᓐᓇ ᒥᓂᔅᑕᕆᔭᐅᔪᖅ ᓄᓇᑦᑎᓐᓄᐊᓚᐅᖅᓯᒪᖕᒪᑦ ᖃᒪᓂ’ᑐᐊᕐᒧᑦ ᑕᑯᔭᖅᑐᖅᖢᓂ ᐃᓐᓇᐃᑦ 

ᐃᓕᓐᓂᐊᕐᕕᖓᓂ ᖃᒪᓂ’ᑐᐊᕐᒥ. ᐊᒻᒪ ᑖᓐᓇ ᒫᓐᓇᖃᐃ ᓈᒻᒪᒃᓯᕙ, ᖃᖓ ᖃᒪᓂ’ᑐᐊᓕᐊᓛᖅᐸ? ᒫᓐᓇᕈᓗ 

ᒫᓐᓇᕈᓘᓕᖅᐸ ᒫᓐᓇ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᓚᑦᑐᖅᓴᕐᕕᒃᑯᓐᓄᑦ ᒥᓂᔅᑕ, ᒥᔅ ᓄᑕᕋᖅ. 

 

ᐊᖓᔪᖅᑳᖅ ᑭᐊᕆᓐ ᓄᑕᕋᖅ: ᐄ, ᖁᔭᓐᓇᒦᒃ, ᐅᖃᖅᑏ. ᐊᒻᒪ ᐅᑎᕐᕕᒋᒃᑲᓂᕐᓗᒍ ᑭᐅᔪᒪᓪᓗᒍ, 

ᐱᓕᕆᖃᑎᖃᖅᑐᒍᑦ ᐱᕙᓪᓕᐊᔪᓕᕆᔨᒃᑯᓐᓂᒃ ᐃᖏᕐᕋᔪᓕᕆᔨᒃᑯᓐᓂᑦ ᐊᒻᒪ ᐃᓄᓕᕆᔨᒃᑯᑦ ᑕᒪᒃᑯᐊ 

ᓴᓇᔨᕈᕆᐅᖅᓴᓂᖅ ᓄᓇᓕᓐᓄᐊᑲᓐᓂᕈᓐᓇᕐᒪᖔᑕ ᐊᒻᒪ ᐅᔭᕋᕐᓂᐊᖅᑎᕈᕆᐅᖅᓴᓂᖅ. ᑕᒪᓐᓇ ᐃᒃᓯᕚᕐᓂᒃᐳᑦ 

ᐱᔭᕇᖅᐸᑕ, ᐳᓛᕆᐊᕈᓐᓇᖅᑕᒃᑲ ᐳᓛᕆᐊᕋᓱᓐᓂᐊᐸᒃᑲ, ᐱᓕᕆᐊᒃᓴᑦ ᑕᒪᒃᑯᐊ ᑕᑯᓇᖅᑳᓚᐅᕐᓗᒋᑦ 

ᐅᑎᕐᕕᒋᑦᑎᐊᕈᓐᓇᖅᓯᓛᕋᒃᑭᑦ ᖃᓂᑦᑐᒃᑯᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᑎᒃᑯᑦ ᐊᐱᖅᑯᑏᑦ, ᒥᔅ ᖁᐊᓴ. 

 

ᐊᐱᖅᑯᑦ 870 - 6(2): ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ (ᖁᐊᓴ) 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᓱᕈᒪᒐᒃᑯ ᑖᓐᓇ ᒥᓂᔅᑕᐅᔪᖅ ᐃᓕᖅᑯᓯᓕᕆᔨᒃᑯᓐᓄᑦ, ᐱᔾᔪᑎᖃᕐᓗᖓ 

ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑏᑦ. (ᑐᓵᔨᑎᒎᓕᖅᑐᖅ) ᑕᒪᑐᒪᓂ ᐊᑲᐅᖏᑦᑐᓕᐅᓚᐅᖅᓯᒪᒐᑦᑕ ᐃᖃᓗᖕᓂ. 

ᐅᖃᖅᑏ, ᒫᑦᓯᖑᑎᓪᓗᒍ ᐃᒡᓗᕐᔪᐊᖅ ᐊᑕᐅᓯᐅᖏᑦᑐᒧᑦ ᐊᑐᖅᑕᐅᖃᑦᑕᖅᓯᒪᒻᒪᑦ ᐊᓪᓚᕝᕕᖃᕐᕕᐅᓪᓗᓂ 

ᐱᖃᑕᐅᓪᓗᑎᒃ ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑏᑦ ᐊᓪᓚᕝᕕᖓ.  

 

ᐅᖃᖅᑎᑦᑎᔩ, ᖁᔭᒋᔪᒪᕙᒃᑲ ᑕᐃᒃᑯᐊ ᑐᐊᕕᕐᓇᖅᑐᖃᖅᑎᓪᓗᒍ ᑲᒪᓚᐅᖅᑐᑦ ᖃᑦᑎᕆᔨᒃᑯᑦ 

ᑲᒪᑦᑎᐊᖅᑕᐅᑎᒋᓚᐅᖅᓯᒪᒻᒪᑕ ᐊᒻᒪᓗ ᐱᓂᕐᓗᑦᑐᖃᓚᐅᙱᒻᒪᑦ ᑲᒪᑎᓪᓗᒋᑦ ᖁᕕᐊᓇᖅᐳᖅ. 

 

ᒥᓂᔅᑕᐅᔪᖅ ᓇᓗᓇᐃᖅᓯᔪᓐᓇᖅᐹ ᑐᓴᕋᔅᓴᒥᒃ ᒫᓐᓇᐅᔪᖅ ᖃᓄᐃᓕᖓᓕᕐᒪᖔᑕ ᐃᓄᐃᑦ ᐅᖃᐅᓯᖏᓐᓂ 

ᑕᐃᒎᓯᓕᐅᖅᑎᒃᑯᑦ ᐊᓪᓚᕝᕕᖓᑦ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓕᖅᑯᓯᓕᕆᓂᔨᒃᑯᓐᓄᑦ, ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅ ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᒪᓕᒐᓕᐅᖅᑎ ᓴᖅᑮᒻᒪᑦ 

ᐊᓪᓚᕝᕕᖃᕆᐊᖃᖅᑐᒥᒃ ᐃᓪᓗᒧᑦ ᐊᑦᑐᖅᑕᐅᓚᐅᖅᑐᒧᑦ ᐃᑭᑦᑐᒧᑦ. ᒫᓐᓇᐅᔪᖅ ᑐᑭᓕᐅᕆᔨᒃᑯᑦ -- ᐅᕝᕙᓘᓐᓃᑦ 

ᐃᖅᑲᓇᐃᔭᖅᑏᑦ ᐊᑐᓚᐅᖅᑐᑦ ᐊᓪᓚᕕᒻᒥᒃ ᐃᑭᑎᑕᐅᓚᐅᖅᑐᒥᒃ ᒫᓐᓇᐅᔪᖅ ᐊᓪᓚᕝᕕᖃᑦᑐᑦ ᑐᑭᓕᐅᕆᕕᖓᓂ 

ᑕᒫᓂ ᐃᖃᓗᓐᓂ ᕿᓚᒥᑲᐃᓐᓇᖅ. ᓇᓂᓯᒐᓱᐊᕐᓂᐊᖅᐳᒍᑦ ᓈᒻᒪᑦᑐᒥᒃ ᐊᓪᓚᕕᒻᒥᒃ ᑕᐃᑲᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᖁᐊᓴ. 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᒥᓂᔅᑕ ᓇᓗᓇᐃᔭᕋᕕᐅᒃ. (ᑐᓵᔨᑎᒎᓕᖅᑐᖅ) ᑖᒃᑯᐊ 

ᐃᓕᖅᑯᓯᓕᕆᔨᒃᑯᑦ 2024-25 ᑮᓇᐅᔭᖅᑐᕈᑎᖏᑦ ᑲᑎᓕᒫᖅᖢᒋᑦ 8-ᖑᕗᑦ ᐃᖅᑲᓇᐃᔮᑦ ᑕᐃᑲᓂ ᐃᖅᑲᓇᐃᔭᖅᑐᑦ 

ᐃᓄᐃᑦ ᐅᖃᐅᓯᖏᑦᑕ ᑕᐃᒎᓯᓕᐅᖅᑎᖏᓐᓂ. ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᓇᓕᐊᑦ 8-ᖑᑎᓪᓗᒋᑦ ᓇᓕᐊᑦ 

ᐃᓄᒃᑕᐅᓯᒪᒻᒪᖔᖏᑦ ᐊᒻᒪᓗ ᓇᓕᐊᑦ ᐃᓄᒃᑕᐅᓯᒪᙱᒻᒪᖔᖏᑦ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓕᖅᑯᓯᓕᕆᔨᒃᑯᓐᓄᑦ, ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅ ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐅᑯᐊ ᑭᓪᓕᓯᓂᐊᖅᑕᕕᓃᑦ ᓵᓐᓃᒻᒪᑕ 

ᓇᓂᔪᓐᓇᕈᒃᑭᑦ.  



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ ᐱᔾᔪᑎᒋᓪᓗᒋᑦ ᑲᑎᓕᒫᕐᓗᒋᑦ ᑖᒃᑯᐊ ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑏᑦ ᐃᓄᒃᑕᐅᓯᒪᙱᑦᑐᑦ ᑕᓪᓕᒪᑦ ᐅᖃᐅᓯᓕᕆᔨᓪᓚᕆᒃ, ᑕᐃᒎᓯᖏᓐᓂᒃ ᓇᓗᓇᐃᔭᖅᑏᑦ, ᖃᐅᔨᓴᐃᔩᑦ 

ᕿᒥᕐᕈᔩᓪᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ ᐃᓚᒋᐊᕈᑦ, ᒥᔅ ᖁᐊᓴ. 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᓂᕆᐅᑦᑐᖓ ᐃᓕᖅᑯᓯᓕᕆᔨᒃᑯᑦ ᒥᓂᔅᑕᖓᑦ 

ᐅᔾᔨᖅᓱᑦᑎᐊᓚᐅᖅᑐᔅᓴᐅᕗᖅ ᐊᐱᖅᑯᑎᒋᓚᐅᖅᑕᓐᓂᒃ ᐃᒃᐸᒃᓴᖅ ᑕᕝᕗᖓ ᐊᐱᖅᓱᓚᐅᕋᒪ ᐊᕙᑎᓕᕆᔨᒃᑯᑦ 

ᒥᓂᔅᑕᖓᓐᓄᑦ. 

 

ᐅᖃᖅᑏ, ᐃᒃᐸᒃᓴᖅ ᑕᕝᕙᓂ ᒪᓕᒐᓕᐅᕐᕕᒻᒥ ᐊᕙᑎᓕᕆᔨᒃᑯᑦ ᒥᓂᔅᑕᖓᑦ ᐊᐱᕆᓚᐅᖅᓯᒪᔭᕋ ᑕᐃᒃᑯᐊ 

ᐃᓄᒃᑕᐅᓯᒪᙱᑦᑐᑦ ᐊᓯᐊᓄᑦ ᓄᓇᓕᓐᓄᑦ ᓄᒃᑎᖅᑕᐅᖁᓪᓗᒋᑦ ᐃᓄᒃᑕᐅᔪᓐᓇᕐᓂᐊᕐᒪᑕ ᐱᔪᓐᓇᕐᓂᖃᑦᑎᐊᖅᑐᓄᑦ 

ᐊᒻᒪ ᑕᐃᒪᐃᑎᓪᓗᒍ ᓄᑖᑦ ᐃᖅᑲᓇᐃᔮᑦ ᐃᒡᓗᓕᖕᒧᑦ ᓄᒃᑎᑕᐅᓇᔭᖅᑐᖅ ᐊᒻᒪᓗ ᐃᓄᒃᑕᐅᓇᓱᒡᓗᑎᒃ ᑕᐃᒃᑯᐊ 

ᑕᐃᑲᓂ ᓄᓇᖅᑲᑎᒌᓄᑦ ᐃᓄᒃᑕᐅᖁᓪᓗᒋᑦ. 

 

ᒥᓂᔅᑕᕆᔭᐅᔪᖅ ᐃᓕᖅᑯᓯᓕᕆᔨᒃᑯᑦ ᐅᖃᓪᓚᖃᑎᖃᕈᓐᓇᖅᐹ ᐊᕙᑎᓕᕆᔨᒃᑯᑦ ᒥᓂᔅᑕᖓᓐᓂᒃ ᐃᓚᖏᑦ ᑕᐃᒃᑯᐊ 

ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᓐᓄᑦ ᐃᖅᑲᓇᐃᔮᑦ ᐃᓂᖏᑦ ᐃᒡᓗᓕᖕᒧᑦ ᓄᒃᑎᑕᐅᔪᓐᓇᕐᓂᐊᕐᒪᑕ 

ᑎᑎᕋᕕᖃᑦᑎᐊᖅᑐᖅ ᐊᒻᒪᓗ ᐃᓄᒃᑎᑐᑦ ᐅᖃᓪᓚᒍᓐᓇᖅᑐᓂᒃ ᐃᖅᑲᓇᐃᔮᖅᑖᕈᓐᓇᖅᑐᓂᒃ ᐱᑕᖃᐅᖅᖢᓂ? 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐃᓕᖅᑯᓯᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᖃᕝᕕᒃ.  

 

ᐊᖓᔪᖅᑳᖅ ᑖᓂᐅ ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᔭᖓ ᖁᕕᐊᒋᕙᕋ. 

ᖁᔭᓐᓇᒦᓪᓗ ᐊᐱᖅᑯᑎᒋᒐᖕᓂ. ᐃᖅᑲᓇᐃᔭᖃᑎᒋᑦᑎᐊᑕᕋ ᑕᐃᓐᓇ ᐊᕙᑎᓕᕆᔨᒃᑯᑦ ᒥᓂᔅᑕᖓᑦ ᐊᒻᒪᓗ 

ᖃᓄᖅᑑᕈᑎᒋᓂᐊᖢᒍ ᐊᓯᐊᓄᑦ ᓄᒃᑎᖅᑕᐅᔪᓐᓇᕐᒪᖔᑕ ᑕᐃᒃᑯᐊ ᐃᖅᑲᓇᐃᔮᑦ ᐃᓄᒃᑕᐅᓯᒪᙱᑦᑐᑦ. ᐊᓯᐊᒍᖔᖅ 

ᖃᓄᖅᑑᕈᑎᒋᓗᒋᑦ ᐃᖅᑲᓇᐃᔮᑦ ᓄᒃᑎᖅᑕᐅᔪᓐᓇᕐᓂᐊᕐᒪᑕ ᐊᓯᐊᓄᑦ ᐊᕙᑎᓕᕆᔨᒃᑯᑦ ᐊᖅᑯᑎᒋᓗᒋᑦ ᐊᒻᒪᓗ 

ᐃᓕᖅᑯᓯᓕᕆᔨᒃᑯᑦ ᖃᓄᖅ ᑕᒪᓐᓇ ᐱᒋᐊᖅᑎᑦᑐᓐᓇᕐᓂᐊᕋᑦᑎᒃᑯᑦ. ᑕᐃᒪᐃᒍᓐᓇᖅᑲᑦ ᐊᒻᒪᓗ ᖃᖓ ᑕᐃᒪᐃᑦᑐᒥᒃ 

ᓴᖅᑭᑦᑎᔪᓐᓇᕈᑦᑕ ᑖᓐᓇ ᒪᓕᒐᓕᐅᖅᑎ ᓇᓗᓇᐃᖅᓯᕕᒋᓂᐊᖅᑕᕋ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔮᖏᑦ ᑕᐃᑯᖓ 

ᓄᒃᑎᖅᑕᐅᔪᓐᓇᕐᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᒪᓕᑭ. 

 

ᐊᐱᖅᑯᑦ 871 - 6(2): ᐃᑭᐊᖅᑎᕕᑎᒍᑦ ᐃᓕᓐᓂᐊᕈᑎᒃᓴᐃᑦ ᓄᓇᕗᑦ ᓯᓚᑦᑐᖅᓴᕐᕕᒃᑯᑎᒍᑦ (ᒪᓕᑭ) 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ ᒪᓕᒐᓕᐅᖅᑎᐅᖃᑎᒃᑲ, ᒥᓂᔅᑕᐃᓪᓗ ᐊᒻᒪ ᑭᒡᒐᖅᑐᖅᑕᒃᑲ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᑯᐊ ᐊᐱᖅᑯᑎᒋᔪᒪᔭᒃᑲ ᓄᓇᖕᓂ ᓯᓚᑦᑐᖅᓴᕐᕕᒃᑯᓐᓄᑦ ᒥᓂᔅᑕᕆᔭᐅᔪᒧᑦ. 

ᓄᕙᕐᔪᐊᕐᓇᖅ ᑖᓐᓇᐅᑎᓪᓗᒍ ᐃᓕᓐᓂᐊᖅᑐᑦ ᐃᓕᓐᓂᐊᓂᖅ ᑐᕌᖓᔪᑦ ᑖᒃᑯᐊ ᐊᒃᑐᖅᑕᐅᓪᓚᕆᓚᐅᖅᓯᒪᒻᒪᑕ 

ᐊᒻᒪᓗ ᐃᓕᓐᓂᐊᕈᑎᒃᓴᓂᒃ ᓴᖅᑭᑦᑎᓪᓗᑎᒃ ᐃᑭᐊᖅᑭᕕᒃᑯᑦ ᐃᓕᓴᖅᑕᐃᑦ ᑕᐃᒃᑯᐊ ᐊᓐᓇᐃᓗᐊᕐᓂᐊᖏᒻᒪᑦ 

ᐃᓕᓐᓂᐊᕆᐊᖃᖅᑕᒥᓐᓂᒃ. ᒥᓂᔅᑕᖃᐃ ᐅᓂᒃᑲᐅᓯᖃᕈᓐᓇᖅᐸ ᖃᓄᖅ ᓯᓚᑦᑐᓴᕐᕕᒃᑯᑦ ᐊᒻᒪ ᖃᑦᓯᑦ 

ᐃᑭᐊᖅᑭᕕᒃᑯᑦ ᐃᓕᓐᓂᐊᖅᑐᑦ ᖃᓄᐃᓕᖓᒪᖔᖏᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒻᒥ ᓯᓚᑦᑐᖅᓴᕐᕕᒃᑯᓐᓄᑦ, ᒥᔅ ᓄᑕᕋᖅ. 

ᐊᖓᔪᖅᑳᖅ ᑭᐅᕆᓐ ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. ᒫᓐᓇ ᑖᒃᑯᐊ ᐸᐃᑉᐹᑦ 

ᐱᓯᒪᙱᑕᒃᑲ ᐅᑎᕐᕕᒋᔪᓐᓇᕐᓂᐊᕆᒃᑭᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐱᖅᑯᑎᖓ ᑖᓐᓇ ᖃᐅᔨᒋᐊᓚᐅᕐᓗᓂᐅᒃ ᐅᑎᕐᕕᒋᓛᖅᑕᖓ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ. 

 

 

 

ᐊᐱᖅᑯᑦ 872 - 6(2): ᐊᑲᐅᓐᖏᓕᐅᕈᑕᐅᔪᑦ ᓄᓇᕗᒻᒥ ᐃᓕᓴᐃᔨᓐᖑᕆᐅᖅᓴᕐᓂᕐᒧᑦ ᐃᓕᓐᓂᐊᕈᑎᒃᓴᖅ 

(ᓴᕕᑲᑖᖅ) 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᕐᕕᐊᕐᒥᐅᑦ ᐅᑉᓗᑰᑦᓯᐊᐸᑉᓯ. ᑭᒍᑕᖅᑕᓕᖅᑰᕐᒪᑕ ᐃᓚᖏᑦ ᑐᓱᓐᓇᑯᓂ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᓄᓇᕗᒻᒥ ᒪᒃᑯᒃᑐᑦ ᑕᐃᒃᑯᐊ ᐃᓕᓐᓂᐊᖁᖃᑦᑕᖅᓯᒪᒐᑦᑎᒍ ᐃᖅᑲᓇᐃᔮᓄᑦ 

ᐃᓯᖅᐸᓪᓕᐊᓕᕐᓂᐊᕐᒪᑕ ᐊᒻᒪ ᐃᓕᓐᓂᐊᕈᑎᒃᓴᓂᒃ ᑕᒪᒃᑯᓂᖓ ᐊᑯᓂᐊᓗᒃ ᐃᓕᓴᖅᑎᓄᑦ 

ᐃᓕᓴᐃᔨᙳᕆᐅᖅᓴᕈᒪᔪᓄᑦ ᓴᖅᑭᔮᖅᑎᑦᑎᓯᒪᓕᕋᑦᑕ ᓯᓚᑦᑐᖅᓴᕐᕕᒻᒥ.  

 

ᐅᖃᖅᑏ, ᐅᑭᐅᒃᑯᑦ ᑲᑎᒪᕐᔪᐊᖅᑎᓪᓗᑕ ᒪᓕᒐᓕᐅᖅᑎ ᓄᑕᕋᖅ ᐊᐱᕆᓚᐅᖅᓯᒪᒻᒪᑦ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒻᒥᒃ 

ᑕᐃᔅᓱᒪᓂ ᐊᐱᖅᑯᑎᖃᖅᑎᓪᓗᒋᑦ, ᐊᒻᒪᓗ ᐅᖃᓕᒫᕐᓗᖓ ᑲᑎᒪᔾᔪᑎᒥᓂᕐᓂ: "ᑕᐃᒪᖓᑦ ᐃᓕᓐᓂᐊᕈᑎᐅᔪᖅ 

ᓯᓚᑦᑐᓴᕐᕕᔾᔪᐊᖅ ᐊᓯᔾᔨᓚᐅᕐᒪᑦ ᒪᒋᐅᓪᒥᑦ ᐊᓯᖏᓐᓄᑦ ᑎᒥᐅᔪᓄᑦ, ᑕᒪᓐᓇ ᐱᓕᕆᐊᖑᔪᖅ ᐊᒃᓱᕈᖅᓯᒪᔫᔮᕐᒪᑦ. 

ᑐᕌᖓᖅᑰᔨᒍᓐᓃᕐᒪᑦ ᐃᓕᓐᓂᐊᕈᑕᐅᒋᐊᖃᖅᑐᓄᑦ ᐃᓄᓐᓄᑦ ᐃᓕᓴᐃᔨᓄᑦ. ᐃᓕᓴᐃᔨᑕᖃᑦᑎᐊᙱᒻᒪᑦ 

ᐃᓕᓐᓂᐊᖅᑎᑦᑎᔪᓐᓇᖅᑐᓂᒃ ᐊᒻᒪ ᐃᓕᓐᓂᐊᖅᑎᑦ ᐃᑲᔪᖅᑐᖅᑕᐅᑦᑎᐊᙱᖦᖢᑎᑦ."  

 

ᑕᐃᒪ ᑖᓐᓇᖃᐃ ᓇᒻᒥᓂᖅ ᓇᓗᓇᐃᓚᐅᖅᑕᒥᓂᖃᐃ ᐋᖅᑭᒋᐊᖅᓯᓐᓂᖅᐹ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓄᑦ, ᒥᔅ ᓄᑕᕋᖅ. 

 

ᐊᖓᔪᖅᑳᖅ ᑭᐊᕆᓐ ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᐊᒻᒪ ᖁᔭᓐᓇᒦᒃ ᐊᐱᖅᓱᖅᑕᐅᑲᑕᒃᑲᒪ. ᒫᓐᓇ ᓱᓕ ᑖᓐᓇ 

ᐱᒋᐊᓚᐅᙱᑦᑕᕗᑦ ᑭᓯᐊᓂ ᐱᓕᕆᕙᓪᓕᐊᓂᐊᖅᑐᒍ ᑕᒪᓐᓇ ᐋᖅᑭᒃᓱᕆᐊᖃᓪᓚᕆᒻᒪᑦ ᑖᓐᓇ ᐊᓯᔾᔨᓚᐅᖅᑎᓪᓗᒍ 

ᒪᒋᐅᓪᒥᑦ ᒥᒧᐊᕆᐅᓪ ᐃᓕᓐᓂᐊᕕᔾᔪᐊᒧᑦ. ᑕᒪᒃᑯᐊᓗ ᖃᕋᓴᐅᔭᒃᑰᖅᑐᑦ ᐅᓄᕐᒪᑕ ᓄᓇᓕᓐᓂᖔᖅᑐᑦ ᑕᒪᒃᑯᐊ 

ᑕᑯᓇᒃᐸᓪᓕᐊᓂᐊᖅᑕᕗᑦ ᐋᖅᑭᒋᐊᖃᖅᑐᓪᓗ ᐋᖅᑭᒃᓱᕋᓱᒡᓗᑎᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᒥᓂᔅᑕ ᑭᐅᔾᔪᑎᖓᓄᑦ. ᐊᐃᑉᐸᖓᓄᑦ ᐊᐱᖅᑯᑎᒧᑦ, 

ᐅᖃᒃᑲᓂᕐᓂᐊᖅᐸᕋ ᒪᓕᒐᓕᐅᖅᑎᐅᑉ ᐊᐱᖅᑯᑎᒋᓚᐅᖅᓯᒪᔭᖓᓄᑦᑕᐅᖅ ᐅᑭᐅᒃᑯᑦ ᑲᑎᒪᑎᓪᓗᑕ.  

  

"ᐅᖃᖅᑎᑦᑎᔩ, ᑐᓴᖃᑦᑕᖅᓯᒪᓕᕋᒪ ᐊᒥᓱᕈᖅᐸᓪᓕᐊᑐᐃᓐᓇᖅᑐᓂᒃ ᐃᓄᖕᓂᒃ ᐃᓕᓐᓂᐊᖅᑎᓂᒃ ᐊᒃᓱᕉᑎᖃᖅᑐᓂᒃ 

ᓄᓇᕗᒻᒥ ᐃᓕᓴᐃᔨᕈᕆᐅᖅᓴᓂᕐᒧᑦ ᐱᓕᕆᐊᖑᕙᒃᑐᒥᒃ, ᐊᒥᓱᓪᓗ ᓄᖅᑲᑐᐃᓐᓇᖅᐸᒃᖢᑎᒃ. ᐊᒥᓱᑦ 

ᐊᔅᓱᕈᖃᑦᑕᖅᑐᑦ ᐃᓕᓐᓂᐊᕐᓂᕐᒧᑦ. ᐊᒃᓱᕈᖅᑎᑕᐅᓚᐅᙱᑦᑐᖅ ᒪᒋᐅᓪ ᓯᓚᑦᑐᓴᕐᕕᔾᔪᐊᖓᓂ 

ᐃᓕᓐᓂᐊᕈᑎᖃᖅᑎᓪᓗᒋᑦ. ᐊᒥᓱᑦ ᐃᓕᓐᓂᐊᖅᑏᑦ ᐃᑲᔪᖅᑕᐅᑲᓐᓂᕆᐊᓖᑦ." 

 

ᒥᓂᔅᑕ ᐊᐱᕆᓂᐊᖅᐸᕋ: ᐸᕐᓇᐅᑎᑕᖃᖅᐹ ᐅᑎᖅᑎᑦᑎᓛᕆᐊᒃᓴᖅ ᒪᒋᐅᓪᒧᑦ? ᓇᓗᓇᖅᑰᔨᖏᒻᒪᑦ 

ᐃᖏᕐᕋᑎᐊᓚᐅᕐᒪᑦ ᒪᒋᐅᓪᑰᑎᓪᓗᒍ ᐊᒻᒪᓗ ᒫᓐᓇ ᐊᒃᓱᕈᓕᖅᑐᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ ᓯᓚᑦᑐᓴᖅᕕᑯᓐᓄᑦ, ᒥᔅ ᓄᑕᕋᖅ. 

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑭᐊᕆᓐ ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᐊᒻᒪ ᖁᔭᓐᓇᒦᒃ ᐊᐱᕆᒐᕕᑦ. ᐋᒃᑲ, ᑭᓯᐊᓂ 

ᐋᖅᑭᒃᓱᖅᐸᓪᓕᐊᓇᓱᓐᓂᐊᖅᑕᕗᑦ ᑕᐃᓐᓇ ᓯᓚᒃᑐᖅᓴᕐᕕᒃ ᐱᓕᕆᖃᑎᒋᔭᕗᑦ ᑖᒃᑯᓄᖓ ᐱᓕᕆᖃᑎᖃᕐᓗᑕ 

ᑕᒪᓐᓇ ᐋᖅᑭᒃᓱᕆᐊᖅᐸᓪᓕᐊᖔᕐᓂᐊᖅᑕᕗᑦ ᑭᓱᑦ ᐋᖅᑭᒋᐊᖃᕐᒪᖔᑕ ᖃᓄᒃᑲᓐᓂᕐᓗ ᐃᓕᓐᓂᐊᖅᑏᑦ 

ᐃᑲᔪᒃᑲᓐᓂᕈᓐᓇᒪᖔᑦᑎᒍ ᖃᓄᖅᑑᒃᑲᓐᓂᖅᐸᓪᓕᐊᓂᐊᖅᑐᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕐᓗ ᐃᓚᒋᐊᕈᑦ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᑏᑐᖅ ᓄᑖᙳᕆᐊᖅᑕᐅᔪᑦ ᐱᔭᕆᐊᖃᖅᑐᓪᓘᓐᓃᑦ 

ᓄᓇᕗᒻᒥᐅᑕᐃᑦ ᐃᓕᓴᐃᔪᓐᓇᑦᑎᐊᖁᓪᓗᒋᑦ ᐅᓄᕐᔫᒥᔭᕆᐊᖃᕐᓂᐊᕐᒪᑕ ᕿᓚᒥᐅᔾᔫᒥᔪᒃᑯᑦ.  

 

ᐊᐱᖅᑯᑎᒪ ᑭᖑᓪᓕᖅᐹᖅ ᑖᔅᓱᒧᖓ ᓱᓕ. ᑖᒃᑯᐊ ᑲᑎᒪᔾᔪᑎᕕᓂᕐᓂᒃ ᐅᖃᓕᒫᑐᐃᓐᓇᖅᓱᖓ. ᑖᓐᓇ ᒪᓕᒐᓕᐅᖅᑎ 

ᓄᑕᕋᖅ ᐅᖃᓚᐅᖅᓯᒪᒻᒪᑦ: “ᒥᓂᔅᑕ ᐅᖃᕈᓐᓇᖅᐹ ᓄᓇᕗᑦ ᓯᓚᑦᑐᓴᕐᕕᒃᑯᑦ ᐱᓕᕆᖃᑎᖃᓲᖑᒻᒪᖔᑕ 

ᐃᓕᓐᓂᐊᖅᑐᓕᕆᔨᒻᒪᕆᒃᑯᓐᓂᒃ ᖃᑦᓯᑦ ᐃᓕᓴᐃᔨᐅᔪᔅᓴᐅᒻᒪᖔᑕ ᐅᖃᐅᓯᓕᕆᔩᓪᓘᓐᓃᑦ ᓄᓇᕗᒻᒥ 

ᐃᓐᓄᒃᑕᐅᔭᕆᐊᓖᑦ ᐃᓕᓴᕐᕕᓐᓂ ᐃᕕᖅᑎᑕᐅᖁᓪᓗᒋᑦ.  

 

ᖃᓄᖅ ᑕᐃᒪ ᐃᖅᑲᓇᐃᔭᖅᑎᑖᕐᓇᓱᑉᐸᑉᐸᑦ ᐊᒻᒪᓗ ᐃᓕᓴᐃᔨᓂᒃ ᐱᓯᒪᑦᓴᐃᓐᓇᕋᓱᒃᐸᑉᐸᑦ ᐱᔭᕆᐊᖃᓪᓚᕆᒃᑲᑉᑎᒍ 

ᖃᓄᖅ ᑎᒍᒥᐊᖅᑕᐅᓇᓱᑦᓴᐃᓇᖅᐸᑉᐸᑦ ᐃᖅᑲᓇᐃᔭᖅᑎᖃᖅᑎᓐᓇᓱᑉᐸᑉᐸᓪᓗ ᐃᓄᒃᑎᑑᕈᓐᓇᖅᑐᓂᒃ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ ᓯᓚᑦᑐᓴᕕᖓᓄᑦ, ᒥᔅ ᓄᑕᕋᖅ. 

 

ᐊᖓᔪᖅᑳᖅ ᑭᐊᕋᓐ ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᐊᒻᒪ ᖁᔭᓐᓇᒦᒃ ᑖᔅᓱᒥᖓ ᐊᐱᖅᑯᑎᖃᕋᕕᑦ. 

ᐱᓕᕆᖃᑎᒋᕙᓪᓕᐊᖏᓐᓇᖅᑐᒍᑦ ᐱᓕᕆᖃᑎᒌᖏᓐᓇᕐᓂᐊᖅᖢᑕᓗ, ᑭᓯᐊᓂ ᒫᓐᓇ ᑲᑎᓚᐅᙱᑦᑐᒍᑦ ᑕᐃᒪᙵᑦ 

ᒥᓂᔅᑕᖑᓚᐅᕋᒪᓂ ᑲᑎᒪᖃᑎᒌᓐᓇᓕᒫᕋᒃᑭᑦ ᑖᒃᑯᐊ ᑲᑎᒪᓂᕐᒧᑦ ᐱᕙᒌᔭᖅᐸᓪᓕᐊᓪᓗᖓ ᑕᐃᒪᙵᑦ 

ᒥᓂᔅᑕᖑᓚᐅᕐᓂᓐᓂᑦ ᐃᓕᓐᓂᐊᖏᓐᓇᓕᒫᓚᐅᕋᒪ ᐱᕕᖃᓚᐅᙱᓐᓇᒪ ᓱᓕ ᐱᕕᖃᓕᕐᓂᐊᖅᑐᖓᐅᒐᓗᐊᖅ 

ᑲᑎᒪᔪᓐᓃᕈᑦᑕ ᑕᒪᒃᑯᐊ ᐱᓕᕆᕙᓪᓕᐊᓂᐊᖅᑕᕗᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑲᖏᖅᓯᓂᐅᑉ ᐅᐊᓐᓈᓄᑦ ᐃᒡᓗᓕᒑᕐᔪᒻᒧᑦ, ᒥᔅᑕ ᓴᒻᒧᖅᑐᖅ.  

 

ᐊᐱᖅᑯᑦ 873 - 6(2): ᑐᐊᐸᓕᕆᓂᖅ (ᓴᒻᒧᖅᑐᖅ) 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᑉᓗᒃᑯᑦ ᐃᒡᓗᓕᒐᕐᔪᒻᒥᐅᑦ, ᑲᖏᖅᓯᓂᕐᒥᐅᓪᓗ, 

ᒪᓕᒐᓕᐅᖅᑏᓪᓗ.  

 

ᐅᖃᖅᑎᑦᑎᔩ, ᐊᐱᖅᑯᑎᒐ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᔅᓯᖅᑎᒃᑯᓐᓄᑦ ᐅᑎᕐᕕᒋᔪᒪᓪᓗᒍ ᐅᖃᐅᓯᕆᓚᐅᖅᓯᒪᔭᕋ 

ᐅᑭᐊᒃᓵᖅ ᐃᒃᓯᕙᑎᓪᓗᑕ. ᑖᒃᑯᐊ ᓯᐅᕋᖅᑕᕈᑕᐅᕙᒃᑐᑦ ᓯᖃᓕᔭᐅᕙᒃᑐᑦ ᐱᓪᓗᒋᑦ. ᐃᓱᒫᓘᑕᐅᖃᑦᑕᖅᓯᒪᓕᕐᒪᑦ 

ᐃᒡᓗᓕᒑᕐᔫᑉ ᓄᓇᓕᖓᓐᓂ ᓄᓇᓕᐅᑉ ᐊᒥᒐᖅᓯᓕᕐᓂᖓᓄᑦ ᓯᐅᕋᑦᓴᒥᑦ ᑐᐊᐸᑦᓴᒥᒃ ᐊᒻᒪ ᓄᑖᓂᒃ 

ᓇᓂᓯᔭᕆᐊᖃᓕᕐᒪᑕ ᓯᐅᕋᖅᑕᖅᕕᔅᓴᒥᒃ. ᐅᖃᖅᑎᑦᓯᔩ, ᐃᒡᓗᓕᒑᕐᔪᒻᒥ ᓄᓇᓕᖓᑦ ᐊᑐᓕᖁᔭᒥᓂᒃ 

ᑐᒃᓯᕋᐅᑎᖃᔪᒻᒪᑕ 2023-ᒥ ᑖᔅᓱᒪ ᐱᓕᕆᕝᕕᖓᓄᑦ ᓯᖃᓕᔾᔪᑎᐅᒐᔭᖅᑐᒥᒃ ᓯᐅᕋᕐᒥᒃ.  

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᐅᓪᓗᒥ ᖃᓄᐃᓕᖓᓕᕐᒪᖔᖅ ᓯᐅᕋᑦᑕᕈᑎᔅᓴᒧᑦ ᑐᑦᓯᕋᐅᑎᐅᓯᒪᔪᖅ ᓄᓇᓕᒻᒥᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂᑦ ᒐᕙᒪᒃᑯᓐᓂᓪᓗ ᐱᔨᑦᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᖅᐸᕋ ᐊᐱᖅᑯᑎᒌᓐᓇᐸᒻᒪᒍ, 

ᑖᒻᓇ ᐱᒪᕆᐅᒻᒪᐃᓪᓛᒃ ᓄᓇᓕᓐᓄᑦ. ᑖᒃᑯᐊ ᐊᖅᑯᑎᖏᑦ ᐸᐸᑕᐃᓐᓇᖁᓪᓗᒋᑦ ᑭᓱᒥᓪᓘᓐᓃᑦ 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑐᕆᐊᓕᐅᑦᑕᕆᐊᖃᓛᕐᖓᑕ ᐃᓪᓗᔅᓴᒧᓪᓘᓐᓃᑦ. ᓯᐅᕋᖅᑕᐅᑎᖃᑦᑎᓯᐊᕐᓂᖅ ᓯᐅᕋᖅᑕᕐᕕᖃᑦᑎᐊᕐᓂᖅ 

ᓱᓇᒃᑯᑖᖃᑎᐊᕆᐊᖃᕐᒥᒻᒪᑦ ᐱᖁᑎᓕᒃ ᐊᐅᓚᑕᐅᔪᓐᓇᑦᑎᐊᕐᓗᑎᓪᓗ.  

 

ᑖᒃᑯᐊ ᓯᖃᓕᖅᑎᕈᑏᑦ ᓯᐅᕋᑦᑕᕈᑎᑦᓴᓄᑦ ᑕᑯᔭᐅᒍᒪᓪᓚᕆᑦᓯᒪᒻᒪᑦ ᑖᓐᓇ ᓄᑖᖅ ᓴᖅᑭᓚᐅᖅᓯᒪᔪᖅ ᐊᒻᒪ 

ᑐᓂᔭᐅᓯᒪᓂᖓ ᕿᒥᕐᕈᒐᓱᒃᓱᑎᒃ ᖃᒪᓂᑦᑐᐊᕐᒧᑦ ᓄᑖᓂᑦ ᐱᖁᑎᒃᓴᓂᑦ. ᒪᕐᕉᖅᑰᕐᒥᔫᖅ ᓄᓇᓖᒃ ᑖᔅᓱᒪᑦᑕᐅᑉ 

ᓄᓇᓕᖓᑕ ᐃᓚᖓ ᐱᓂᐅᓴᓪᓗᓂ ᑕᑯᒐᓱᒃᓯᒪᕗᒍᑦ ᑐᔅᓯᕋᐅᑖᑦ ᐊᖏᖅᑕᐅᔪᓐᓇᕐᒪᖔᖅ ᐱᓇᓱᔅᓯᒪᔭᕗᑦ 

ᐊᑐᐊᒐᖁᑎᕗᑦ ᐃᓗᓕᖏᑦ ᒪᓕᑦᑐᒋᑦ.  

 

ᓄᓇᓕᓕᒫᑦ ᑕᐅᑐᑦᑕᕗᑦ ᑭᙳᐸᑦᑕᖏᑦ ᐊᖑᒪᔭᐅᑦᑎᐊᖁᓪᓗᒋᑦ ᐊᒻᒪ ᐱᖁᑏᑦ 

ᓯᐅᕋᖅᑕᖃᑦᑎᐊᕐᓂᖅᓴᐅᑲᓐᓂᖁᓪᓗᒍᓗ ᓄᓇᓕᓐᓂᑦ ᐅᓄᕐᓂᖅᓴᓂᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᒥᓂᔅᑕ ᐊᖏᕈᓐᓇᖅᐸ ᓯᖃᓕᔾᔪᑎᖃᓕᖁᓪᓗᒍ 

ᐃᓪᓗᓕᒑᕐᔪᒻᒥ?  

 

ᒥᓂᔅᑕ ᐃᖅᑲᐅᒪᔪᔅᓴᐅᕗᖅ ᐊᐱᖅᓱᖃᑦᑕᓚᐅᔪᒐᒪ ᐅᑭᐊᔅᓵᖅ ᐃᒃᓯᕙᑎᓪᓗᑕ, ᑖᒃᑯᐊ ᑎᒥᖁᑎᖓᑕ ᓄᓇᓕᓐᓂᑦ 

ᐊᑕᐅᓯᐅᙱᑦᑐᓂᑦ ᐃᑲᔪᖅᑐᓚᐅᕋᒃᑭᑦ ᐱᓕᕆᐊᖑᓇᓱᑦᑐᒥᑦ ᑕᒪᑐᒧᖓ.  

 

ᒥᓂᔅᑕ ᐅᖃᕈᓐᓇᖅᐸ ᑕᕝᕙ ᓴᖅᑭᑕᐅᔪᑦ ᓯᐅᕋᖅᑕᕐᕕᔅᓴᐅᓇᔭᖅᑐᑦ ᐱᑐᐃᓐᓇᕆᐊᖃᓕᓛᕐᒪᖔᖅ ᐃᓪᓗᒧᓪᓗ 

ᓴᖅᑭᓛᕐᓗᒍ ᐊᒻᒪ ᒪᐃᔭᓄᑦ ᑐᓂᓛᕐᓗᒍ ᒪᓕᒐᓕᐅᖅᑎᓄᓪᓗ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᓱᓕ ᕿᒥᕐᕈᓴᐃᓐᓇᖅᐸᑦᑐᒍᑦ ᓄᓇᓕᓐᓂᑦ 

ᐊᑐᓂ ᐱᔭᕆᐊᖃᖅᑕᖏᑦ, ᖃᐅᔨᓴᕈᑎᒋᓵᓚᐅᖅᑕᕗᑦ. ᑕᕝᕙ ᑐᓴᐅᒪᑦᑎᐊᕐᓂᐊᕐᒪᑕ ᖃᓄᖅ 

ᓯᕗᓪᓕᐅᕐᔨᕙᓪᓕᐊᓐᓂᐊᕐᒪᖔᑦᑎᒍᑦ ᓄᓇᓖᑦ ᓇᓪᓕᐊ ᐱᖁᑎᑖᖅᑳᕐᓂᐊᖅᐸ ᓯᖃᓕᕈᑎᓂᓪᓗ.  

 

ᑖᒃᑯᐊᓕ ᐅᓂᒃᑳᒦᑦᑐᑦ ᐊᐱᖅᑯᑎᐊᓄᑦ ᐅᑎᕐᕕᒋᔭᕆᐊᖃᓛᖅᐸᕋ, ᑭᓯᐊᓂ ᐊᔪᕐᓇᖏᑦᑕᕌᖓᑦ 

ᐊᑐᐃᓐᓇᐅᑎᑦᑎᖅᐸᑦᑕᕗᑦ ᑐᓴᕈᑎᑦᓴᕗᑦ ᓄᓇᓕᖁᑎᑦᑎᓐᓄᑦ ᐃᓪᓗᓕᕆᔨᕐᔪᐊᒃᑯᓄᓪᓗ, ᐆᒃᑑᑎᒋᓗᒍ, 

ᐃᓪᓗᔅᓴᓕᐅᒃᑲᓐᓂᕈᒪᓂᐊᖅᑎᓪᓗᒋᑦ ᓄᓇᓕᖏᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍᓗ ᐃᓚᒋᐊᕈᑦ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕᐅᔪᖅ ᐅᖃᓵᓚᐅᕐᒥᒻᒪᑦ ᐱᒻᒪᕆᐅᓂᖏᑕ ᓄᓇᕗᒻᒥ 

ᕼᐋᒻᒪᓚᐃᑦ ᑲᑐᔾᔨᖃᑎᒌᒃᑯᖏᑦ ᐃᖅᑲᓇᐃᔮᕆᓯᒪᔭᖏᑕᓗ ᐱᓕᕆᕕᖓ ᖃᐅᔨᓵᖃᕐᓂᐊᕐᖓᑕ ᑖᔅᓱᒥᖓ ᓄᓇᕗᒻᒥ 

ᐸᕐᓇᓂᒻᒧᑦ ᐱᖁᔭᖅ.  

 

ᐅᖃᖅᑎᑦᑎᔩ, ᐃᓪᓗᓕᐅᕈᓐᓇᕐᓂᖅ ᓄᑖᓂᑦ ᐊᓯᖏᓐᓄᓪᓗ ᓴᓇᔭᕆᐊᖃᖅᓱᓂᒃ ᑭᖑᕙᙱᓪᓗᑎᑦ ᑐᙵᕕᖃᖅᑐᖅ 

ᐱᔪᓐᓇᕐᓂᕐᒥᑦ ᓈᒻᒪᑦᑐᓂᑦ ᑐᐊᐸᓕᕆᔾᔪᑎᓂᑦ. ᒥᓂᔅᑕᐅᔪᖅ ᐅᖃᑦᑎᐊᕈᓇᖅᐸ ᖃᓄᖅ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᓐᓂ ᐱᓕᕆᖃᑎᖃᕐᒪᖔᕐᒥᑦ ᐊᒥᒐᓗᐊᖅᓴᕐᓂᖅ ᓯᐅᕋᖅᑕᕋᔅᓴᓂᒃ 

ᑭᖑᕙᕈᑎᐅᓂᐊᙱᒃᑲᓗᐊᕐᒪᖔᖅ ᓄᓇᕗᑦ 3000 ᐃᓪᓗᓕᐅᕈᑎᑦᓴᒧᑦ ᐸᕐᓇᐅᑎ ᐱᓪᓗᒍ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᓐᓂᑦ ᒐᕙᒪᒃᑯᓐᓂ ᐱᔨᑦᑎᖅᑎᒃᑯᓪᓗᑦ, ᒥᔅᑕ ᔪᐊᓇᓯ. 

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃᑲᓂᕐᓗᒍ ᐅᖃᐅᓯᕆᒻᒪᒍ. 

ᑭᓯᐊᓂ, ᐅᖃᖅᑎᑦᑎᔩ, ᐅᖃᖅᑲᐅᒐᒪ ᓄᓇᕗᓕ ᐱᓇᓱᐊᖃᑎᒌᓐᓇᖅᑕᕗᑦ ᑕᒪᓐᓇ ᐱᓪᓗᒍ ᑭᓱᒥᑦ 

ᐸᕐᓇᐅᑎᖃᖅᐸᑦ, 2030 ᑎᑭᒐᓱᓐᓂᖓᓄ. ᑐᕌᒐᖃᐅᒐᑉᑕ ᓄᓇᓕᓗᑦᑖᓂᑦ ᐃᓪᓗᓕᐅᕈᒪᓪᓗᑕ. ᑖᒃᑯᐊ 

ᐃᕕᖅᑎᐸᓪᓕᐊᓕᕐᒥᒻᒪᑕ ᑕᒪᒃᑯᐊ ᑐᕌᒐᕆᓂᐊᖅᑕᕗᑦ.  

 

ᐱᓕᕆᕕᕗᑦ ᐸᕐᓇᖃᑕᐅᒋᓪᓗᑎᑦ ᐃᓪᓗᓕᐅᕐᓂᒧᑑᙱᑦᑐᖅ ᑭᓯᐊᓂ ᓴᓇᔭᕆᐊᖃᓪᓚᕆᒃᑲᔭᖅᑐᓄᑦ 

ᑲᔪᓯᕙᓪᓕᐊᕈᑎᒋᔭᑦᑎᓐᓂ, ᑕᒪᒃᑯᐊ ᐊᖑᒪᔭᐃᔅᓴᐅᓐᓇᕐᓂᐊᕐᒪᑕ ᐱᔪᒪᔭᐅᔪᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐅᖅᑯᒻᒥᐅᓄᑦ, ᒥᔅ ᕿᓕᖅᑎ. 

 

 

 

 

ᐊᐱᖅᑯᑦ 874 - 6(2): ᐃᒥᓕᕆᓂᕐᒧᑦ ᐱᖁᑎᕐᔪᐊᑦ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ ᐊᒻᒪᓗ ᐊᓕᐊᓇᐃᑦ. ᒫᓐᓇ ᐊᐱᖅᓱᑲᓐᓂᕈᒪᓪᓗᒍ ᑖᓐᓇ ᒥᓂᔅᑕ 

ᕼᐊᒻᒪᓚᓕᕆᔨᒃᑯᓐᓄᑦ.  

 

ᐅᖃᖅᑎ, ᐅᑎᕐᕕᖃᕈᒪᓪᓗᖓ ᐊᐱᖅᓱᕆᐊᒃᑲᓐᓂᕈᒪᒐᒪ ᐱᔾᔪᑎᓕᒻᒥᑦ ᐃᒻᒥᖅᓱᐃᕕᐅᖃᑦᑕᖅᑐᑦ ᐊᒻᒪ 

ᐃᒥᖅᑕᕐᕕᐅᖃᑦᑕᖅᑐᐃᑦ ᑭᒡᒐᖅᑐᖅᑕᓐᓂ ᑭᖏᖅᑐᒑᐱᒻᒥ ᕿᑭᖅᑕᕐᔪᐊᒥᓗ. ᑕᐃᒪᓕ ᐱᒋᐊᕐᓗᒍ, 

ᓴᖅᑭᖅᑕᐅᓚᐅᖅᑐᖅ ᑐᓴᕋᔅᓴᒃᑯᑦ ᑖᒃᑯᐊ ᒐᕙᒪᒃᑯᑦ ᑲᓇᑕᒥ ᓇᓗᓇᐃᖅᓯᓂᕆᓚᐅᖅᑕᖏᑦ ᓴᖅᑭᑎᑦᑎᓚᐅᕐᒪᑕ 

ᑐᓴᕋᔅᓴᒃᑯᑦ $2−ᒥᓕᐊᑦ ᑮᓇᐅᔭᖅᑐᕈᑎᔅᓴᐅᔪᓐᓇᖅᑐᓂᒃ. ᑖᒃᑯᐊ ᑐᕌᖓᒐᔭᕐᓗᑎᒃ ᐋᖅᑭᒋᐊᕈᑎᔅᓴᓅᓕᖓᔪᓂᒃ 

ᐱᒋᐊᕈᑎᔅᓴᐅᒃᑲᓐᓂᕈᓐᓇᕋᔭᖅᑐᖅ ᐋᖅᑭᔅᓱᐃᓂᕐᒥᑦ ᐃᒥᖅᑕᕕᓐᓅᓕᖓᔪᑦ ᐃᒻᒥᖅᓱᐃᕕᓐᓂᑦ 

ᐋᖅᑭᒋᐊᕈᑎᔅᓴᐅᒐᔭᖅᑐᓄᑦ ᑖᒃᑯᓇᓂ ᓄᓇᓕᓐᓂᑦ ᓇᓗᓇᐃᖅᑕᐅᓯᒪᓪᓗᑎᒃ ᑲᖏᖅᑐᒑᐱᒃ, ᐃᓪᓗᓕᒃ ᐊᒻᒪᓗ 

ᓴᓪᓖᑦ.  

 

ᑕᐃᒪᓕ ᐅᖃᖅᑏ, ᓴᖅᑭᖅᑕᐅᔪᖅ ᑮᓇᐅᔭᖅᑐᕈᑎᔅᓴᖅ ᑖᓐᓇ ᐱᒻᒪᕆᐅᕗᖅ. ᐅᖃᖅᑏ, ᑭᒡᒐᖅᑐᖅᑕᒃᑲ 

ᓇᓗᓇᐃᖅᓯᕕᐅᑦᑎᐊᖁᓪᓗᒋᑦ ᖃᓄᐃᓕᖓᓂᐊᕐᒪᖔᖅ ᑕᐃᒪ ᑕᒪᓐᓇ ᐃᒻᒥᖅᓱᐃᕕᒋᔭᖏᑦ ᐃᒥᖅᑕᕐᕕᒋᔭᖏᑦ 

ᑖᒃᑯᓇᓂ ᓄᓇᓕᓐᓂᑦ ᑭᒡᒐᖅᑐᖅᑕᓐᓂᑦ.  

 

(ᑐᓵᔨᑎᒎᓕᖅᑐᖅ) ᓯᕗᓪᓕᖅᐹᖅ ᐊᐱᖅᑯᑎᒐ ᒥᓂᔅᑕᒧᑦ ᐃᒪᐃᑦᑑᕗᖅ: ᒫᓐᓇ ᐃᒥᕐᒧᑦ ᓴᓗᒻᒪᖅᓴᐃᕕᒃ 

ᕿᑭᖅᑕᕐᔪᐊᕐᒥ ᒪᓕᑉᐹ ᒫᓐᓇᐅᔪᖅ ᒐᕙᒪᑐᖃᒃᑯᑦ ᒪᓕᒐᖏᓐᓂᑦ ᑲᓇᑕᒥ ᐃᒥᑦᑎᐊᕙᒻᒧᑦ, ᐄ ᐅᕝᕙᓘᓐᓃᑦ ᐋᒡᒐ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᖅ): ᒥᓂᔅᑕ ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕ ᔪᐊᓇᓯ: ᖁᔭᓇᒦᒃ, ᐅᖃᖅᑏ, ᐊᒻᒪᓗ ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒐ ᑕᒪᑦᓱᒪᙵᑦ 

ᐃᒪᓕᕆᓂᕐᒥᑦ ᐊᐱᖅᓱᖅᑕᐅᖏᓐᓇᕋᒪ ᑕᒪᓐᓇ ᐱᒻᒪᕆᐅᒋᔭᐅᖏᓐᓇᖅᓱᓂᓗ ᕼᐋᒻᒪᓚᒃᑯᓐᓄᑦ 

ᐱᔨᑦᑎᕋᖃᑦᑕᖅᓯᓪᓗᒋᑦ ᓄᓇᕗᒻᒥᐅᓂᑦ.  

 

ᐅᖃᖅᑏ, ᑖᓐᓇ ᑐᓴᕋᑦᓴᔭᓕᐊᕆᓚᐅᖅᑕᕗᑦ ᒐᕙᒪᑐᖃᒃᑯᓪᓗ ᐃᓚᒋᓪᓗᑎᒍ ᑕᐃᓐᓇ ᒥᓂᔅᑕ 

ᒐᕙᒪᑐᖃᒃᑯᓐᓃᙶᖅᓯᒪᓪᓗᓂ, ᒥᓂᔅᑕ ᐳᕋᐃᓱ ᑎᑭᓯᒪᓚᐅᕐᒪᑦ ᑕᒫᓂ ᐊᕐᕌᒍ ᓄᑖᖅ ᐃᑳᕋᑖᓚᐅᖅᓯᒪᑎᓪᓗᒍ. 

ᑕᒪᒃᑯᐊᑦᑕᐅ ᐸᕐᓇᐸᓪᓕᐊᓯᒪᒐᑦᑕ ᓄᓇᓖᑦ ᐊᔾᔨᒌᙱᑦᑐᐃᑦ, ᐊᒥᓱᑲᓪᓚᐅᓕᕐᒪᑕᐅᑯᐊ, ᑕᓪᓕᒪᐃᑦ ᑕᐃᒃᑯᐊ 

ᐱᒋᐊᕈᑎᒋᓚᐅᖅᓱᑎᒍᑦ ᐊᐅᓱᐃᑦᑐᕐᒥ, ᖁᓪᓗᖅᑑᖅ, ᒥᑦᑎᒪᑕᓕᒃ, ᑲᖏᖅᖠᓂᖅ ᐊᒻᒪᓗ ᓴᓂᑭᓗᐊᖅ. ᑭᓯᐊᓂᑦᑕᐅ 

ᑖᒃᑯᐊ ᖄᒃᑲᓐᓂᐊᒍᑦ ᑲᖏᖅᑐᒑᐱᓪᓗ, ᓴᓪᓕᖅ ᐊᒻᒪ ᐃᒡᓗᓕᒃ. ᐸᕐᓇᒍᑎᓂᒃ ᐱᒋᐊᕈᑎᖃᖅᐸᓪᓕᐊᒐᑦᑕ ᑕᐃᒃᑯᐊ 

$2−ᒥᓕᐊᑦ ᓇᓗᓇᐃᖅᓯᒪᓪᓗᑎᒍ.  

ᑖᓐᓇ ᖃᓄᖅ ᑖᒃᑯᐊ ᐃᒪᓕᕆᔾᔪᑎᒋᔭᐅᕙᑦᑐᑦ ᐃᒪᖃᐅᑎᖏᓪᓘᓐᓃᑦ ᐋᖅᑭᒋᐊᕆᐊᖃᖅᐸᑕ 

ᕿᒥᕐᕈᔭᐅᕙᓪᓕᐊᒃᑲᓐᓂᕈᒫᕐᒪᑦ ᐊᒻᒪᓗ ᓂᕆᐅᑉᐳᒍᑦ ᑕᒪᓐᓇ ᖁᑦᑎᓂᖅᐹᒥᑦ ᑕᒪᒃᑯᐊ ᐃᒪᐃᑦ ᐃᒥᖅᑕᐅᕙᑦᑐᐃᑦ 

ᑲᒪᒋᔭᐅᑦᓯᐊᕆᐊᖃᕐᓂᖏᑦ ᑖᒃᑯᐊᓗ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᑲᔪᖅᑎᒋᓪᓗᑎᒍ ᑖᓐᓇ 

ᑕᐃᒪᐃᖏᓐᓇᕐᓂᐊᕆᓪᓗᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᑐᓴᙱᓐᓇᒪ ᐃᓛᒃ ᑕᒪᓐᓇ ᐱᓕᕆᐊᓯ ᐱᐅᔪᓪᓚᕆᒃ ᑲᔪᙳᑎᑕᐅᕚᓪᓕᕐᓂᖓ 

ᐊᒻᒪ ᓄᓇᓖᑦ ᐱᖓᓱᒃᑲᓂᕐᓂᑦ ᐃᓚᓯᒋᐊᕐᓂᐅᓂᐊᖅᑐᒥᑦ ᑐᓴᖅᑕᕋ ᑕᒪᓐᓇ ᑕᑯᓯᒪᓪᓗᒍᓗ ᐃᓛᒃ 

ᓴᖅᑭᖅᑕᐅᓯᒪᔪᓂᒃ ᑭᓯᐊᓂ ᐊᐱᖅᑯᑎᒋᕋᑖᖅᑕᕋ ᑖᓐᓇ ᐃᒥᖅᑕᐅᖃᑦᑕᖅᑐᖅ ᖃᓄᐃᑦᑑᔭᕆᐊᖃᕐᓂᖓ 

ᕿᑭᖅᑕᕐᔪᐊᒥ ᓈᒻᒪᒻᒪᖔᖅ ᐃᕕᖅᑎᓯᒪᑦᑎᐊᕐᒪᖔᖅ ᖃᓄᐃᓕᖓᓂ ᖃᐅᔨᓴᖅᑕᐅᓂᕆᖃᑦᑕᖅᑕᖓᒍᑦ ᑐᓴᙱᑕᕋ 

ᑖᓐᓇ.  

 

ᐆᒻᒪᕆᐊᑦᑎᑲᓐᓂᕐᓗᒍ, ᐅᖃᖅᑎ, ᐊᐱᖅᓱᑲᓐᓂᕆᐊᕈᒪᕙᕋ ᑕᐃᒫᔅᓴᐃᓐᓇᖅ ᓱᓕ ᑕᕝᕗᖓ 

ᐃᒥᖅᑕᐅᖃᑦᑕᑦᓂᕆᕙᑦᑕᖓ ᐃᖏᕐᕋᓂᕆᔭᖓ ᑲᖏᖅᑐᒑᐱᒻᒥ ᑕᐃᒫᒃ ᓱᓕ ᒐᕙᒪᑐᖃᑦᑎᒍᑦ ᐊᓚᒃᑲᖅᑕᐅᓯᒪᔪᐃᑦ 

ᖃᓄᐃᑦᑐᒦᒋᐊᖃᕐᓂᖏᑦ ᐃᒥᖅᑕᐅᖃᑦᑕᖅᑐᐃᑦ ᐱᐅᓂᕆᔭᕆᐊᖃᖅᑕᖓᓃᓐᓂᖏᑦ ᑖᓐᓇ ᓈᒻᒪᑉᐸ 

ᓈᒻᒪᖏᒻᒪᖔᕐᓘᓐᓃᑦ? ᑐᓴᕈᑎᒋᔪᒪᓪᓗᒍ. ᐅᖃᖅᑏ, ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᓄᓇᓂᑦ ᒐᕙᒪᒃᑯᓂᓗ ᐱᔨᑦᑎᕋᖅᑎᒃᑯᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᑖᓐᓇ ᑐᑭᓯᒋᐊᒃᑲᓐᓂᕈᒪᒻᒪ ᓲᕐᓗ ᑕᒪᒃᑯᐊ 

ᐃᒪᖃᐅᑏᑦ ᐅᕝᕙᓘᓐᓃᑦ ᐃᒪᓕᕆᔾᔪᑎᒋᔭᐅᕙᑦᑐᑦ ᓄᓇᓕᓐᓂᑦ ᐃᓚᖏᑦ ᐱᑐᖃᐅᓂᖅᓴᐅᑎᓪᓗᒋᑦ ᐅᕝᕙᓘᓐᓃᑦ 

ᒫᓐᓇᒧᓪᓗ ᓄᑖᓂ ᓴᖅᑮᕙᓪᓕᐊᒐᓱᐊᖅᑎᓪᓗᑕ ᐊᖑᒻᒪᑎᒐᓱᐊᖏᓐᓇᐅᔭᕋᑦᑕ ᐱᐅᑎᒋᓂᖅᐹᖓᓐᓂ 

ᐃᒥᖅᑕᖅᑕᐅᒍᓐᓇᖁᓪᓗᒋᑦ ᓄᓇᕗᒻᒥ. ᐊᒻᒪᓗ ᑖᒃᑯᐊ ᓇᓗᓇᐃᔭᖅᑎᑉᐸᓪᓕᐊᒋᒐᓱᐊᕆᕙᕗᑦᑕᐅ ᑖᒃᑯᐊ 

ᐱᓕᕆᕙᓪᓕᐊᓪᓗᑕ ᓄᑖᕈᕆᐊᕆᐊᖃᕈᓂ ᑕᐃᒫᒃ ᐱᓕᕆᕗᒍᐃᓛᒃ ᐊᖑᒻᒪᑎᒍᓐᓇᖁᓪᓗᒍ ᑖᒃᑯᐊ 

ᐱᖁᔭᑎᒍᓪᓘᓐᓃᑦ ᐅᕝᕙᓘᓐᓃᑦ ᐃᒪᓕᕆᓂᕐᒧᑦ ᑕᒪᒃᑯᐊ ᖃᐅᔨᓴᖅᑕᐅᖏᓐᓇᕆᐊᖃᖅᑎᓪᓗᒋᑦ 

ᐊᖑᒻᒪᑎᒋᐊᖃᑐᐊᕈᑎᒃ ᐊᖑᒻᒪᑎᓐᖏᒻᒪᑕ ᑕᐃᒪ ᐊᓐᖑᑎᒐᓱᐊᕐᓂᐊᖅᑲᕗᑦ. ᖁᔭᓐᓇᒦᒃ ᐅᖃᑦᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᐃᓚᒋᐊᕈᑎᓐᓄᑦ ᑭᖑᓪᓕᖅᐹᖅ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ ᐅᖃᖅᑎ. ᐃᓛᒃ, ᑐᑭᓯᓪᓚᕆᓐᖏᑦᑐᖓ ᓇᓗᓇᐃᑦᑎᐊᑲᓐᓂᕆᐊᓕᒃ ᑕᒪᓐᓇ 

ᐊᐱᖅᑯᑎᕆᕋᑖᖅᑕᓐᓄᑦ ᖃᐅᔨᓴᖅᑕᐅᑎᑦᑎᖃᑦᑕᓂᕐᒥᑦ ᒐᕙᒪᒃᑯᑦ ᓴᖅᑮᓚᐅᖅᓯᒪᒻᒪᑕ, ᐃᒻᒪᖃ ᒐᕙᒪᑐᖃᒃᑯᑦ 

ᑕᐃᒫᒃ ᐋᖅᑭᔅᓯᒪᔭᖏᑦ ᐃᕕᖅᑎᑎᑦᑎᒋᐊᖅᑐᑎᑦ ᒐᕙᒪᓄᑦ ᓄᓇᕗᑦ ᒐᕙᒪᒃᑯᑦ, ᑕᐃᒪ ᓯᐊᒪᖅᑕᐅᓗᓂ ᑕᒪᓐᓇ 

ᐊᐅᓚᓂᕆᔭᕆᐊᖃᖅᑕᖓ ᓄᓇᓕᐅᔪᓄᑦ. ᐃᒦᑦ ᖃᐅᔨᓴᖅᑕᐅᑦᑎᐊᖃᕐᓂᖓ ᖃᐅᑕᒫᑦ ᖃᐅᔨᓴᖅᑕᐅᒋᐊᖃᓕᕐᓂᖓ, 

ᑕᒪᓐᓇᐅᑎᓪᓗᒍ. ᑕᐃᒪᐃᓐᓂᑯᖓᔪᑦ.  

 

ᐅᖃᖅᑎ, ᓇᓗᓇᐃᖅᓯᕕᐅᒍᒪᔪᖓ ᐃᕝᕕᑦ ᓇᓗᓇᐃᕈᓐᓇᖅᑕᖓᒍᑦ ᑕᒪᓐᓇ ᐃᒥᖅᑕᐅᖃᑦᑕᖅᑐᑦ ᑖᒃᑯᓇᓂ 

ᕿᑭᖅᑕᕐᔪᐊᒥ ᑲᖏᖅᑐᒑᐱᒻᒥᓪᓗ ᖃᐅᔨᓴᖅᑕᐅᓂᕆᕙᑦᑕᖓ ᐃᖏᕐᕋᓂᕆᔭᕆᐊᖃᖅᑕᖓ ᓈᒻᒪᑉᐹᑦ 

ᓴᖅᑭᖅᑕᐅᓂᕆᕙᑦᑕᖏᑦ ᐱᓕᕆᐊᖑᖃᑦᑕᕐᓂᖏᑦ ᐊᑦᑕᓇᖅᑐᖅᑕᖃᓐᖏᒃᑲᓗᐊᕐᒪᖔᖅ ᐃᒥᖅᑕᐅᓂᕆᕙᑦᑕᖓ. 

ᑕᒪᓇ ᓈᒻᒪᒻᒪᖔᖅ ᐊᖏᕈᑎᒋᒍᓐᓇᕐᒪᖔᒍ ᐅᕝᕙᓘᓐᓃᑦ ᐋᒡᒑᕈᑎᒋᒻᒪᖔᒍ ᑐᓴᕈᒪᓪᓗᖓ. ᖁᔭᓐᓇᒦᒃ 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᒃᑯᑦ, ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ ᓱᓕ ᐅᖃᖅᑎ ᑕᒪᓐᓇ ᐃᒥᖅᑕᐅᖃᑦᑕᖅᑐᐃᑦ ᖃᐅᑕᒫᑦ ᐊᒻᒪᓗ 

ᖃᐅᔨᓴᖅᑕᐅᖏᓐᓇᐅᔭᖃᑦᑕᖅᑐᑦ ᓲᕐᓗ ᐅᓗᕆᐊᓇᖅᑐᒦᓐᖏᒃᑲᓗᐊᕐᒪᖔᖅ ᑭᓱᕈᔪᐃᑦ 

ᐃᓚᕙᓪᓕᐊᓕᓐᖏᒃᑲᓗᐊᕐᒪᖔᑕ ᑕᕝᕗᖓ ᐃᒥᖅᑕᐅᖃᑦᑕᖅᑐᒧᑦ. ᒫᓐᓇ ᐅᖃᕈᓐᓇᖅᓱᖓ ᑖᒃᑯᐊ ᕿᑭᖅᑕᕐᔪᐊᒥᓗ 

ᑲᖏᖅᑐᒑᐱᒻᒥᓗ ᓲᕐᓗ ᖃᓛᖅᑎᑦᓯᔭᕆᐊᖃᕐᓂᕐᒥᑦ ᓴᖅᑭᔮᖅᑎᑦᑎᓯᒪᓐᖏᑦᑐᑦ ᑐᑭᓯᐅᒪᔭᒃᑯᑦ ᑭᓯᐊᓂ ᑕᒪᓐᓇ 

ᐅᓗᕆᐊᓇᖅᑐᒨᓂᐊᑐᐊᕈᓂ ᑕᐃᒪᓐᓇ ᖃᐅᔨᒪᑎᑦᑎᒐᔭᖅᑯᒍᑦ ᓄᓇᓕᓐᓂᑦ ᑕᒪᓐᓇ 

ᑕᐃᒪᐃᑦᑐᓅᓕᓐᖏᒃᑲᓗᐊᕐᒪᖔᖅ ᑭᓯᐊᓂ ᒫᓐᓇᒧᑦ ᐃᒥᖅᑕᐅᒍᓐᓇᖅᑐᑦ ᑖᒃᑯᐊ ᐃᒥᑦᑎᐊᖃᖅᑎᑦᑎᒐᓱᐊᖏᓐᓇᕋᑦᑕ 

ᓄᓇᓕᓕᒫᑦᓯᐊᕐᓂᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᓇᑦᑎᓕᒻᒧᑦ, ᒥᔅᑕ ᖂᑭᐊᖅ. 

 

ᐊᐱᖅᑯᑦ 875 - 6(2): ᐆᒻᒪᖅᑯᑎᓕᐅᕐᕕᒃ ᑰᒑᕐᔪᒻᒥ (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐊᐱᖅᑯᑎᖃᕈᒪᔪᖓ ᑖᓐᓇ ᑭᒡᒐᖅᑐᐃᔪᖅ 

ᐃᑯᒻᒪᖅᑯᑎᓕᕆᔨᒃᑯᓐᓄᑦ. ᐊᒻᒪᓗ ᑖᒃᑯᐊ ᑰᒑᕐᔪᒻᒥ ᓄᑖᒥᒃ ᐃᑯᒻᒪᖅᑯᑎᓕᕆᕕᖃᕋᑦᑕ ᐊᒻᒪᓗ ᓯᕗᓪᓕᐅᔾᔭᐅᓯᒪᒻᒪᑦ 

ᓄᓇᓕᒋᔭᕋᓂᒃ ᑭᒡᒐᑐᖅᑕᕋᓂ ᑕᕝᕙ ᒪᓕᒐᓕᐅᕐᕕᖕᒥ. ᐅᑭᐅᖅ ᑲᑎᒪᑎᓪᓗᑕ ᖁᓪᓕᒃᑯᑦ ᐃᑯᒻᒪᖅᑯᑎᓕᕆᔨᒃᑯᑦ, 

ᒫᓐᓇ ᑲᔪᓯᖏᒻᒪᖔᑕ ᑖᒃᑯᓂᖓ ᐱᑐᖃᐅᓕᕐᒪᑦ 50-ᓂᑦ ᐊᕐᕌᒍᖏᓐᓂ ᐃᑯᒻᒪᖅᑯᑎᓕᕆᕕᖓ ᐃᓪᓗᕐᔪᐊᖓᑦ. 

  

ᓇᖏᖅᑐᖓ ᐅᖃᖅᑎᑦᓯᔩ, ᑖᓐᓇ ᖃᓄᐃᓕᖓᓕᕐᒪᖔᑕ ᐃᑯᒻᒪᖅᑯᑎᓕᕆᔨᒃᑯᑦ ᒐᕙᒪᑐᖃᒃᑯᓐᓂ 

ᐊᔪᕐᓇᒪᖓᖏᒻᒪᖔᖅ ᑮᓇᐅᔭᖃᖅᑎᑕᐅᓗᑎᒃ ᑲᔪᓯᓗᑎᒃ ᓄᑖᒥᒃ ᓇᑉᐸᐃᓗᑎᑦ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᑭᒡᒐᖅᑐᐃᔪᖅ ᖁᓪᓕᒃᑯᑦ ᐃᑯᒻᒪᖅᑯᑎᓕᕆᔨᒃᑯᓐᓄᑦ. ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᒪᓕᒐᓕᐅᖅᑎ ᐊᐱᖅᓲᑎᖃᕐᒪᑦ, ᑕᒪᒃᑯᐊ 

ᑰᒑᕐᔪᒻᒥᐅᑦ ᑕᒪᒃᑯᐊ ᓄᓇᕗᒻᒥᐅᑕᓗᒃᑖᑦ ᖃᓄᐃᙱᑦᓯᐊᖅᑐᒥᒃ ᐅᒃᑳᒥᒃ ᐊᑐᐃᓐᓇᖃᖁᑉᓚᕆᒃᑲᓗᐊᕋᑉᑎᒍᑦ 

ᐊᑭᑐᓗᐊᖏᑦᑐᒥᒡᓗ.  

 

ᐅᖃᖅᑎᑦᓯᔩ, ᓱᓕ ᕿᓂᖅᑐᒍ ᒐᕙᒪᑐᖃᒃᑯᓐᓃᖔᕋᔭᖅᑐᓂᒃ ᑮᓇᐅᔭᓂᒃ ᑭᙴᒪᒋᔭᖃᖅᖢᑕ, ᑖᒃᑯᐊ ᑮᓇᐅᔭᑦ 

ᐊᑐᐃᓐᓇᕈᖅᑎᑕᐅᓯᒪᔪᑦ ᖃᑉᓗᓈᑎᑐᑦ ᐅᑭᐅᖅᑕᖅᑐᒥ ᐆᒻᒪᖅᑯᑎᓕᕆᓂᕐᒧᑦ ᑮᓇᐅᔭᐅᓂᕋᖅᑕᐅᔪᑦ. ᑖᒃᑯᐊ 

ᐊᑑᑎᖃᓪᓚᕆᖕᓂᐊᕐᒪᑕ ᑮᓇᐅᔭᑦ ᑕᐃᑰᓇ ᐊᑐᐃᓐᓇᕈᖅᑎᑕᐅᓯᒪᔪᑦ. ᖁᔭᒋᓪᓚᕆᒃᑕᕗᑦ ᒐᕙᒪᑐᖃᒃᑯᑦ 

ᐊᑐᐃᓐᓇᕈᐃᓚᐅᕐᒪᑕ, ᑖᓐᓇ $175-ᒥᓕᐊᓐ ᑮᓇᐅᔭᓂᑦ, ᐃᓗᓕᖃᓚᐅᕐᒪᑦ. ᑕᐃᒪ ᓄᑖᓂᒃ ᓴᓇᔪᒫᕐᓂᐊᕐᓂᕐᒧᑦ 

ᐸᕐ’ᓇᐃᖅᓯᒪᒐᑉᑕ ᖁᓪᓗᖅᑑᕐᒥᒃ ᒪᓕᒐᓕᐅᖅᑎ ᖃᐅᔨᒪᔪᖅ, ᐃᖃᓗᒃᑑᑦᓯᐊᕐᒥᒃ, ᐅᖅᓱᖅᑑᕐᒥᒃ, ᐃᒡᓗᓕᖕᒥᓗ. 

 

ᑭᓯᐊᓂ ᐊᒥᒐᕐᓂᕆᔭᖏᑦ ᑖᒃᑯᐊ ᓱᓕ ᓴᓇᔭᐅᒋᐊᖃᖅᑐᑦ ᓄᑖᓂᒃ ᓴᓇᕝᕕᐅᔭᕆᐊᖃᖅᑐᑦ ᑰᒑᕐᔪᒃ ᐃᓚᒋᔭᐅᑉᓗᓂ. 

ᑕᒪᒃᑯᐊᖑᖕᒪᑕ ᓱᓕ, ᐃᓱᒫᓘᑎᒋᔭᕗᑦ. ᐊᒻᒪᓗ ᓱᓕ ᕿᓂᖅᑐᒍᑦ ᒐᕙᒪᑐᖃᒃᑯᓐᓂ ᐅᖃᖃᑎᖃᐃᓐᓇᐅᔭᖅᖢᑕᓪᓗ 

ᓇᐅᒃᑯᒃᑲᓐᓂᖅ ᐃᑲᔪᖅᑑᓘᐊᕋᔭᙱ’ᒪᖔᑖ. ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐃᓚᒋᐊᕈᑦ ᐊᐱᖅᑯᑎᖓ. ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᒥᓂᔅᑕ ᖃᐅᔨᒪᑦᓯᐊᖅᑐᖅ ᐃᑯᒻᒪᖅᑯᑎᓕᕆᔨᒃᑯᑦ, ᑖᒃᑯᐊ 

ᑐᑦᓯᕌᓂᒃ ᓇᓖᕌᕈᑎᓂᒃ ᓄᑖᑦ ᐃᒡᓗᕐᔪᐊᑦᓴᖏᑦ ᐃᑯᒪᖁᑎᓕᕆᕕᖏᓐᓂᑦ ᐅᖅᓱᖅᑑᕐᒥ, ᐃᖃᓗᒃᑑᑦᓯᐊᕐᒥᓗ, 

ᐃᒡᓗᓕᒻᒥᓗ. ᑕᒫᓂ ᐊᕐᕌᒍ ᓯᕗᓂᑦᑎᓐᓂᑦ, ᒪᓕᒐᓕᐅᕐᕕᖕᒥ ᓇᓗᓇᐃᓚᐅᖅᓯᒪᖕᒪᑦ ᐅᖃᖅᑐᓂ. ᖁᓪᓕᒃᑯᑦ 

ᐃᑯᒻᒪᖅᑯᑎᓕᕆᔨᒃᑯᖏᓐᓂᑦ ᑖᒃᑯᐊ ᐋᖅᑭᒃᓱᐃᓂᐊᓚᐅᕐᖓᑕ ᐋᔩᕋᕐᓂᕐᒥᒃ ᕿᑎᕐᒥᐅᑦ ᑯᐊᐳᕇᓴᓐᑯᖏᖕᓂᑦ 

ᓇᑉᐸᐃᓚᖓᓂᖏᓐᓄᑦ ᖁᓪᓗᖅᑑᕐᒥ ᓄᑖᒥᒃ ᐃᑯᒪᖅᑯᑎᓕᕆᔨᕕᒃᓴᖓᓂᒃ. 

 

ᒥᓂᔅᑕ ᓱᒻᒪᑦ ᖁᓪᓕᒃᑯᑦ ᐃᑯᒻᒪᖅᑯᑎᓕᕆᔨᒃᑯᑦ ᐃᒪᓐᓈᕈᑎᓂᒃ ᐊᐃᕙᓂᕐᒦᓪᓗᑎᒃ ᕿᑎᕐᒥᐅᑦ ᑯᐊᐳᕇᓴᒃᑯᖏᓐᓂᒃ 

ᓴᓇᒪᓂᖓᓄᑦ ᓴᓇᔭᐅᔭᕆᐊᖃᕐᓂᖏᓐᓄᓪᓗ. ᓄᑖᒥᒃ ᐃᑯᒻᒪᖅᑯᑎᓕᕆᕕᒃᓴᒥᒃ ᑖᒃᑯᓂᖓ ᓄᑖᓂᒃ ᐅᖅᓱᖅᑑᕐᒥ, 

ᐃᖃᓗᒃᑑᑦᓯᐊᕐᒥᓗ, ᑰᒑᕐᔪᒻᒥᓗ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᑭᐅᓂᐊᖅᑕᖓ ᐃᑯᒻᒪᖅᑯᑎᓕᕆᔨᒃᑯᓐᓄᑦ ᑭᒡᒐᖅᑐᐃᔪᖅ, ᒥᓂᔅᑕ ᒪᐃᓐ. 

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓗ ᒪᓕᒐᓕᐅᖅᑎ. ᑕᒪᓐᓇ ᐊᐱᖅᑯᑎᒃᓴᔾᔪᐊᖅ. ᖃᓄᖅ 

ᐊᑭᑐᔫᑎᓂᒃ ᓇᐅᒃᑯᑦ ᓂᐅᕕᖅᑕᓱᕐᒪᖔᑉᑖ ᒐᕙᒪᐅᑉᓗᑕ. ᐅᕝᕙᓘᓐᓃᑦ ᓇᐅᒃᑯᑦ ᓴᓇᔭᐅᑎᑦᓯᑕᕐᒪᖔᑦᑖ 

ᒐᕙᒪᐅᑉᓗᑕ, ᐅᒃᑯᐃᖔᔪᒥᒃ ᐅᒃᑯᐃᖔᑦᓯᐊᖅᑐᒥᒃ ᑕᑯᑦᓴᐅᑦᓯᐊᖅᑐᒥᒃ ᓂᐊ ᐊᑭᑐᕋᐅᑎᓂᕐᒥᒃ ᐅᒃᑯᐃᖔᖅᑕᑦᓯᓂᕐᒥᒃ 

ᖃᑉᓗᓈᑐᑦ ᑭᒃᑯᑐᐃᓐᓇᕐᓄᑦ ᓂᐅᕕᖃᑦᑕᕐᓂᖅ. ᐃᓄᒃᑐᑦ ᐊᑎᖅᑲᑦᓯᐊᓂᕐᓛᖅᑑᒐᓗᐊᖅ ᖃᐅᔨᒪᙱᑕᕋ. 

 

ᑕᕝᕘᓇ ᐊᖅᑯᑎᕋᑉᑕ ᑖᒻᓇ ᐊᖅᑯᑎᒌᓐᓇᒃᑲᖅᐳᑦ ᐊᑐᖅᑕᓐᓂᐊᒐᕗᑦ ᓱᓕ. ᖁᕐᓗᖅᑑᕐᒥ ᑕᐃᓐᓇ 

ᓴᓇᐅᔭᐅᒋᐊᖃᖅᑑᑉ ᒥᒃᓵᓄᑦ, ᑕᐃᑰᓈᕐᓂᓗᓚᐅᕋᓗᐊᕋᑉᑕ ᑭᓯᐊᓂ ᑲᔪᓯᓂᖃᑦᓯᐊᓇᔪᓚᐅᕐᒪᑕ, ᐃᓛᒃ, ᖃᓄᖅ, 

ᐅᒃᑯᐊᕌᓂᖕᓂᒃ ᐊᔪᓚᐅᕋᑉᑎᒍᑦ ᑕᐃᒃᑯᐊ ᐊᑭᑦᑐᕋᐅᑎᓂᒃᑯᑦ ᖃᐃᑕᐅᑦᑕᓚᐅᖅᑐᑦ. ᑕᐃᒫᒃ ᖃᓄᖅᑑᕐᓂᕐᒥᒃ 

ᐊᑐᓕᓚᐅᕋᑉᑕ ᑖᑉᑯᐊ ᕿᑎᕐᒥᐅᑦ ᑯᐊᐳᕇᓴᒃᑯᑦ ᐅᖃᖃᑎᒋᓕᖅᖢᑎᒍᑦ ᒫᓐᓇᐅᔪᖅ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᓇᐃᓈᕐᓗᒍ ᑐᑭᓯᓇᙱᓗᐊᕈᒪ, ᑖᒃᑯᐊ ᓇᓖᕌᕈᑕᐅᔪᐃᑦ ᓲᕐᓗᒃ 

ᐊᑐᖅᑕᐅᔭᕆᐊᖃᓲᖑᖕᒪᑕ ᐊᑕᐃᓐᓇᖅᓱᑎᓪᓗ ᑕᒪᒃᑯᓂᖓ ᐱᔨᑦᓯᕋᐅᑕᐅᔪᓄᑦ ᖁᓪᓕᒃᑯᑦ 

ᐃᑯᒻᒪᖅᑯᑎᓕᕆᔨᒃᑯᓐᓄᑦ. ᑕᐃᒫᒃ ᑕᒡᒐ ᑐᑭᓯᓇᕈᑎᒋᔭᖓᑦ ᒫᓐᓇ ᑕᐃᒪᐃᑦᑐᒦᒃᑲᑦᑕ ᐃᖃᓗᑦᑑᑦᓯᐊᕐᒧᓪᓗ, 

ᐅᖅᓱᖅᑑᒧᓪᓗ, ᐊᒻᒪᓗ ᐃᒡᓗᓕᖕᒧᑦ ᑕᐃᒪᐃᑦᑑᕗᒍᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᑦ ᑭᖑᓪᓕᖅᐹᖅ ᐊᐱᖅᑯᑎᖓ. ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. (ᑐᓵᔨᑎᒎᕈᓐᓃᖅᑐᖅ) ᒥᓂᔅᑕ ᐃᓄᒃᑎᑑᕐᒪᑦ. ᖁᔭᓐᓇᒦᖅᐸᕋ 

ᓈᓚᒃᑐᒃᓴᐅᒻᒥᔪᑦ ᑯᒑᕐᔪᖕᒥ. (ᑐᓵᔨᑎᒎᓕᖅᑐᖅ) ᒫᓐᓇᑦᑕᐅᖅ ᐱᕕᖃᓚᐅᕋᒪ ᐅᖃᖃᑎᒋᔪᓐᓇᓚᐅᕋᒃᑭᑦ ᑕᐃᒃᑯᐊ 

ᑭᒡᒐᑐᖅᑕᒃᑲ ᓄᓇᓕᓐᓂ ᓯᕗᓕᐅᖅᐸᑦᑐᐃᑦ ᑰᒑᕐᔪᖕᒥ. ᐃᓱᒫᓘᑕᐅᕈᔪᒃᑐᐃᑦ ᓴᖅᑭᑕᐅᓚᐅᕐᒪᑕ ᑕᒪᓐᓇ 

ᑐᑦᓯᕌᕆᔭᐅᔪᖅ ᐃᓂᒃᓴᕆᔭᖓᑦ ᓄᑖᖅ ᓇᒦᓐᓂᐊᕐᓂᖓ ᓈᒻᒪᒋᔭᐅᓗᐊᕋᓂ. ᐊᓯᐊᓂᖔᖅ ᓂᕈᐊᖁᔨᒐᓗᐊᖅᓱᑎᒃ. 

 

ᒥᓂᔅᑕ ᓇᓗᓇᐃᕈᓐᓇᖅᐹ ᖁᓪᓕᒃᑯᑦ ᑯᐊᐳᕇᓴᒃᑯᖏᓐᓂᒃ ᐱᓕᕆᖃᑎᖃᕐᓂᐊᕐᒪᖔᑕ ᕼᐋᒻᒪᓚᒃᑯᓐᓂᑦ, 

ᓇᒦᖑᓐᓇᕋᔭᕐᒪᖔᑦ ᓇᑉᐸᖅᑕᐅᓂᐊᖅᑐᖅ ᓈᒻᒪᒋᔭᐅᔪᓂᑦ ᑰᒑᕐᔪᕐᒥᐅᓄᑦ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᑭᒡᒐᖅᑐᐃᔪᖅ, ᒥᓂᔅᑕ ᒪᐃ. ᖁᓪᓕᒃᑯᓐᓄᑦ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᓪᓕᒃᑯᑦ ᐃᑯᒻᒪᖅᑯᑎᓕᕆᔨᒃᑯᖏᓐᓂᒃ 

ᐊᒃᓱᐊᓗᒃ ᐅᐱᒍᓱᖕᒪᑕ ᐊᑑᑎᖃᑦᓯᐊᑦᑕᖅᑐᒍᑦ ᐃᓛᒃ, ᐊᑐᖅᑐᐹᓘᒻᒪᑦ ᐱᖃᑕᐅᑎᓪᓗᒋᑦ ᓄᓇᓕᖕᓂ. ᐱᓗᐊᖅᑐᒥᒃ 

ᕼᐋᒻᒪᓚᐃᑦ ᓯᕗᓕᐅᖅᑎᖏᖕᓂᑦ ᑰᒑᕐᔪᒻᒥ. ᐅᒡᒍᐊᕐᓇᖅᐳᖅ ᐱᔾᔪᑕᐅᓂᖓᓂᒃ ᑭᒡᓕᖃᕐᓂᖏᓐᓂᒃ ᑮᓇᐅᔭᐃᑦ 

ᐊᑐᖅᑕᐅᓂᐊᕐᓂᖏᓐᓂᒃ. ᐱᕕᖃᖅᑰᔮᖏᒻᒪᑕ ᓴᓇᔭᐅᓂᐊᕐᓂᖓᓂᒃ ᑰᒑᕐᔪᖕᒥ.  

 

ᑭᓯᐊᓂ ᐊᖏᖅᑕᐅᓚᐅᖅᑐᒍᑦ ᐊᖏᔫᑎᓄᑦ ᐱᓕᕆᐊᑦᓴᓂ ᓄᓇᓕᓐᓂᑦ ᐊᒻᒪᓗ ᐃᓇᖏᖅᑕᐅᓂᐊᕐᓂᖏᓐᓂᒃ 

ᐱᑐᖃᐅᓛᖑᔪᖅ ᑖᓐᓇ ᐊᐅᓚᐅᑎᐊᓗᖏᑦ. ᐊᒻᒪᓗ ᑖᒃᑯᐊ ᕿᒥᕐᕈᔨᐅᔪᐃᑦ ᑮᓇᐅᔭᖅᑑᑎᖏᑦ ᖃᑦᓯᓂ 

ᐊᑭᓕᖅᑐᐃᒋᐊᖃᕐᓂᖏᓐᓄᑦ ᑖᒃᑯᓄᖓ ᕿᒥᕐᕈᔭᐅᓂᐊᖅᑐᑎᓪᓗ ᑲᑎᒪᔨᖏᖕᓄᑦ. 

 

ᒫᓐᓇ ᐊᒃᓱᕈᖅᑐᒎᒐᓗᐊᖅ, ᐃᓛᓐᓂᒃᑯᑦ ᑕᒪᑐᒥᖓ ᓂᕆᐅᔾᔪᑕᐅᒐᓗᐊᖅᑎᓪᓗᒋᑦ 2025-ᒧᑦ ᐋᖅᑭᒃᑕᐅᓯᒪᓂᖓᓂᒃ 

ᐊᒻᒪᓗ ᓈᒻᒪᑦᓯᐊᖅᑐᒥᒃ ᐋᖅᑭᒋᐊᖅᓯᒪᔪᒥᒃ ᐊᐅᓚᓂᕆᔭᖏᓐᓂᑦ ᑖᒃᑯᐊ ᓂᕆᐅᑦᑐᒍᑦ. ᖁᔭᓐᓇᒦᖅᑐᖓ ᑖᒃᑯᐊ 

ᑰᒑᕐᔪᒻᒥᐅᓂᑦ ᑐᓴᓚᐅᕋᕕᑦ, ᑕᐃᒪᐃᓕᒐᕕᑦ. ᓇᑯᕐᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ ᑕᓯᓗᒃ, ᒥᔅᑕ ᕼᐃᒃᔅ. 

 

ᐊᐱᖅᑯᑦ 876 - 6(2): ᓇᓪᓕᐅᒃᑯᒫᑦ ᒐᕙᒪᒃᑯᑦ ᐱᖁᑎᖏᓐᓄᑦ (Hᐃᒃᔅ) 

 

Hᐃᒃᔅ (ᑐᓵᔨᑎᒍᑦ): ᐊᐱᖅᑯᑎᒐ ᑮᓇᐅᔭᓕᕆᔨᒧᑦ. ᐊᒻᒪᓗᑦᑕᐅᖅ ᑖᒃᑯᐊ ᑮᓇᐅᔭᓕᕆᔨᒃᑯᑦ ᑭᒡᒐᖅᑐᐃᑎᓪᓗᒋᑦ 

ᓇᒻᒪᑦᓯᐊᖅᑐᒥᒃ ᐱᖁᑎᕐᔪᐊᖏᓐᓂᒃ ᐊᒻᒪᓗ ᑕᐸᐃᖅᑐᖓ ᐃᑉᐸᒃᓴᖅ ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ ᐊᒻᒪ 

ᒥᓂᔅᑕ ᐱᕙᓪᓕᐊᔪᓕᕆᔨᒧᑦ ᐃᖏᕐᕋᔪᓕᕆᓂᕐᒧᓪᓗ.  

ᐊᒻᒪ ᓇᓗᓇᐃᕐᓗᒍ ᐃᑉᐸᒃᓴᖅ ᑎᑎᖅᑲᐃᑦ ᐅᓂᒃᑳᖏᑦ, ᑖᒃᑯᐊ ᐅᖅᓱᐊᓗᖃᐅᑏᑦ ᐊᒻᒪᓗ ᒪᓕᒐᓕᐅᖅᑏᑦ 

ᐃᖅᑲᓇᐃᔪᑦᓴᐅᔪᐃᑦ ᐃᒡᓗᕐᔪᐊᑦ ᓲᕐᓗᒃ ᓇᓪᓕᐅᒃᑯᒫᖃᕐᓂᖏᓐᓂᒃ ᐊᐱᖅᑯᑎᖃᕈᒪᓯᕗᖓ. ᖃᖓᙳᓚᐅᖅᐸ 

ᓯᐊᒻᒪᖅᑎᑕᐅᓂᖓᓂᓪᓗ? ᐊᒻᒪᓗ ᐋᖅᑭᒃᑕᐅᓚᐅᕐᓂᖏᑦ ᑮᓇᐅᔭᖅᑑᑎᒃᓴᖓ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᑮᓇᐅᔭᓕᕆᔨᒧᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐃᓗᓕᑯᓘᔭᖓᓕᐹᓗᒃ ᐊᐱᖅᑯᑎᒋᔭᖓ. 

ᒫᓐᓇ ᑎᒍᑲᐃᓐᓇᖅᐸᕋ. ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᐄ. ᑎᒍᑲᐃᓐᓇᕐᒪᒍ ᑕᐃᒪᐃᓕᔪᖅ. ᐊᖏᖅᐸᕋ. ᐃᖃᓗᐃᑦ ᓯᓈᖓᓄᑦ, ᒥᔅ ᐳᕉᔅᑐ. 

 

ᐊᐱᖅᑯᑦ 877 - 6(2): ᐅᑭᐅᖅᑕᖅᑐᒥ ᓂᕿᑦᑎᐊᕙᓕᕆᓂᕐᒧᑦ ᑲᓇᑕᒥ ᐱᓇᓱᐊᒐᖅ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᓇᑯᕐᒦᒃ, ᐅᖃᖅᑎᑦᓯᔩ. ᒥᓂᔅᑕ ᐱᕙᓪᓕᐊᔪᓕᕆᔨᒧᑦ ᐊᒻᒪ ᐃᖏᕐᕋᔪᓕᕆᓂᕐᒧᑦ. ᐱᒋᐊᕈᒪᔪᖓ 

ᓇᓗᓇᐃᔭᕈᒪᓪᓗᖓ ᐃᑲᔪᕈᒪᓪᓗᖓ, ᑖᓐᓇ ᒪᓕᒐᓕᐅᖅᑎᒧᑦ ᐃᑉᐸᒃᓴᖅ ᓇᓗᓇᐃᓚᐅᖅᑕᖓ. ᒫᓐᓇᒫᖑᓚᐅᖅᑐᖅ 

ᑎᑎᖅᑲᓂᐊᕐᕕᒃᑯᑦ ᐊᒻᒪ ᐋᒪᔮᓐ ᓇᒻᒥᓂᕆᔭᐅᔪᖅ ᐊᐅᓪᓚᑦᓯᖃᑦᑕᕐᓂᖏᓐᓂᑦ ᓄᓇᓕᖕᓄᑦ ᐅᖓᓯᑦᑐᓄᑦ 

ᓄᓇᖃᖅᑐᓄᑦ.  

 

ᐊᑭᑐᔫᑕᐅᓕᕐᒪᑕ ᐅᓪᓗᒥᐅᔪᐃᑦ ᐊᒻᒪᓗ ᑕᒫᓂ ᓄᓇᓕᑦᑎᓐᓂ ᐊᒻᒪᓗ ᐸᑦᑕᑐᖅᐸᕋ ᑕᐃᒪᓐᓇ ᓇᓗᓇᐃᓚᐅᕐᒪᒍᑦ, 

ᐅᑦᓯᑦᑐᒥᑦᑕᐅᖅ ᑕᐃᒪᐃᓚᐅᕐᓂᖏᓐᓂᒃ. ᑭᒡᒐᖅᑐᐃᔪᖅ ᒐᕙᒪᒃᑯᑦ ᓂᕿᓂᒃ ᓯᐊᒻᒪᖅᑎᑕᐅᓕᕆᓂᕐᒧᑦ, ᑖᓐᓇ 

ᐊᐱᖅᑯᑎᒋᓂᐊᖅᐸᕋ ᐊᐱᖅᓱᕐᓗᒍ ᑖᒃᑯᓄᖓ ᓂᕿᑦᓯᐊᕙᓕᕆᓂᕐᒧᑦ ᐋᖅᑭᒃᑕᐅᕙᒃᑐᐃᑦ ᒪᓕᒐᕆᔭᖏᓐᓂᑦ 25 

ᓄᓇᓕᖕᓄᑦ, ᑖᓐᓇ ᓯᐊᒻᒪᖅᑎᐅᓯᒪ.  

 

ᐱᔭᕆᐊᑭᑦᑐᒥᒃ ᐊᐱᕆᕙᕋ ᒐᕙᒪᒃᑯᑦ, ᐅᑭᐅᖅᑕᖅᒧᑦ ᓂᕆᑦᓯᐊᕙᓕᕆᓂᕐᒧᑦ ᓈᒻᒪᒃᐹᑦ? 

ᐊᑭᑭᓪᓕᕚᓪᓕᑎᑦᓯᖃᑦᑕᖅᐹᑦ? ᐄ ᐅᕝᕙᓘᓐᓃᑦ ᐋᒡᒐ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᖓᑦ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᐃᒃᑯᓄᖓ 

ᓂᕿᑦᑎᐊᕙᓕᕆᓂᖅ ᐅᑭᐅᖅᑕᖅᑐᒧᑦ. ᒐᕙᒪᒃᑯᑦ ᐅᖃᖃᑦᑕᖅᓯᒪᔪᑦ ᖃᐅᔨᒐᓱᖃᑦᑕᖅᓯᒪᔪᑦ ᓇᓕᐊᒃ 

ᐊᐅᓚᑦᑎᐊᕐᒪᖔᖅ, ᕿᒥᕐᕈᔭᐅᖏᓐᓇᕐᓂᐊᖅᑐᑎᓪᓗ.  

 

ᖃᐅᔨᒪᒐᓱᓪᓗᑕ ᑕᐃᒪᑦᑐᑦ ᒐᕙᒪᑐᖃᒃᑯᓐᓂᑦ ᐱᓕᕆᓂᐅᔪᑦ ᐃᑲᔫᑎᖃᕐᓂᐊᕋᓗᐊᕐᒪᖔᑕ ᓄᓇᕗᒻᒥᐅᑕᕐᓂᑦ. 

ᐊᒻᒪᓗ ᐃᓗᓕᖏᑦ ᐃᓚᖏᑦ ᐃᑲᔫᑎᖃᖅᑑᒐᓗᐊᑦ ᓄᓇᕗᒻᒥᐅᓂᑦ. ᐅᕙᒍᓪᓕ ᑕᑯᓐᓈᖅᑕᖓᒍᑦ 

ᐋᖅᑭᒋᐊᖅᑕᐅᒋᐊᖃᓪᓚᕆᑦᑐᐃᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᖏᖃᑎᒋᔭᕋ ᒥᓂᔅᑕ ᐋᖅᑭᒋᐊᖅᑕᐅᔭᕆᐊᖃᓪᓚᕆᒻᒪᑦ, ᑕᐃᒫᒃ ᑕᕝᕙ 

ᐊᐱᖅᓱᖅᑯᖓ. ᐅᖃᖅᑏ, ᖃᐅᔨᒪᒐᔅᓯᑦᑕᐅᖅ ᒐᕙᒪᑐᖃᒃᑯᑦ ᒥᓂᔅᑕᖓᑦ ᐅᑭᐅᖅᑕᖅᑐᓕᕆᓂᕐᒧᑦ ᑲᑎᒪᕐᔪᐊᕕᒻᒥ 

ᑲᑎᒪᔨᕋᓛᑦ ᓵᖓᓃᕋᑖᓚᐅᕐᒥᒻᒪᑦ ᐅᖃᖅᑐᓂ, ᑲᓇᑕᒥᒎᖅ ᐅᑭᐅᖅᑕᖅᑐᒥ ᓂᕿᖃᑦᑎᐊᑎᑦᑎᒍᑎᐅᔪᖅ ᐃᓗᐊᒍ 

ᐃᓗᓕᖏᑦ ᐊᐅᓚᑦᑎᒍᑎᖏᑦ ᖃᐅᔨᓴᖅᑕᐅᓛᕐᖓᑕ ᑕᒻᒪᖅᓯᒪᔪᖅᓯᐅᖅᑕᐅᓗᑎᓪᓗ, ᑕᒪᓐᓇ 

ᖁᕕᐊᒋᔭᐅᔪᔅᓴᐅᔫᒐᓗᐊᖅ.  

 

ᑕᑯᓯᒪᔭᖏᓐᓂᓪᓗ ᖃᐅᔨᒪᔭᖏᓐᓂᓪᓗ ᐅᑭᐅᖅᑕᖅᑐᒥᐅᑕᐃᑦ ᐃᓱᒪᖃᕆᐊᖁᓇᑦᑕᕋᓗᐊᖅᑯᑦ.  

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

19 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ, ᖃᓄᑎᒋᑦ ᓄᓇᕗᑦ ᒐᕙᒪᖓᑦ ᐱᖃᑕᐅᓂᖃᕐᓂᐊᕐᒪᖔᖅ, 

ᐃᓕᖅᑲᐅᖃᑕᐅᓂᐊᕐᒪᖔᕐᓘᓐᓃᑦ ᓂᕿᑦᑎᐊᕙᓕᕆᔾᔪᑎᔭᐅᔪᓂᒃ ᒐᕙᒪᑐᖃᒃᑯᓐᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐅᔪᖅ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᔭᓕᔭᕋ ᒪᓕᒐᓕᐅᖅᑎ 

ᑖᔅᓱᒥᖓ ᖃᐅᔨᒃᑲᐃᒻᒪᑦ ᕿᒥᕐᕈᓂᐅᓛᖅᑐᒥᒃ. ᑕᐃᓐᓇᓗ ᕿᒥᕐᕈᓂᖅ ᑐᙵᓱᑦᑎᓛᖅᑕᕗᑦ 

ᓂᓪᓕᕐᕕᒋᓪᓚᕆᓛᕐᒥᔭᕗᓪᓗ. ᑕᖅᑭᕆᓚᐅᖅᑕᑎᓐᓂᑦᑎᐊᖅ ᒥᓂᔅᑕ ᕚᓐᑎᐅᓪ ᐳᓛᔪᒻᒪᑦ ᐃᖃᓗᓐᓂ. 

ᒪᓕᒐᓕᐅᖅᑎᐅᖃᑎᓐᓂᓪᓗ ᐃᓄᓕᕆᔨᒃᑯᓐᓄᑦ ᒥᓂᔅᑕᐅᖃᑎᓐᓂ, ᐅᐸᔅᓯᓯᒪᔪᒻᒪᑦ ᑲᑎᖃᑎᒋᔪᓐᓇᔪᒐᒃᑯᓗ.  

 

ᐱᖃᑕᐅᒍᓐᓇᔪᒻᒪᑦ ᐊᔪᖅᓴᓗᐊᖃᑦᑕᖅᑐᓂᒃ ᓄᖑᔾᔫᒥᑎᑦᑎᒐᓱᐊᖅᑐᓕᕆᔨᐅᔪᓂᑦ, ᐃᑲᔪᖃᑦᑕᕐᖓᑕᐃᓛᒃ 

ᑕᐃᒪᐃᑦᑐᑦ ᓂᕿᔅᓴᖃᑦᑎᐊᑎᑦᑎᒐᓱᐊᕐᓂᒃᑯᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸ ᐊᒻᒪᓗ ᑭᖑᓪᓕᖅᐹ ᐃᓚᒋᐊᕈᑏᑦ. ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᑕᐃᒪ ᑭᐅᕋᑖᕐᖓᑦ ᓂᕿᖃᑦᑎᐊᖅᑐᓕᕆᓂᕐᒧᓂᓛᒃ 

ᐃᑲᔫᑎᖃᕆᐊᖃᕐᖓᑕ ᐃᓅᖃᑎᖏᓐᓄᑦ ᐱᓕᕆᖃᑦᑕᕐᓗᑎᒃ ᖃᐅᑕᒫᑦ ᐃᓅᓯᖏᖕᓄᑦ. ᖁᕕᐊᓇᖅᑯᑦ 

ᐱᓕᕆᐊᖑᒐᓱᕐᖓᑦ, ᒥᓂᔅᑕᐃᑦ ᐃᓕᓴᑎᑕᐅᔫᒥᒐᓱᐊᖅᑐᑎᒃ. ᐊᒻᒪᑦᑕᐅᖅ ᑲᑎᒪᕐᔪᐊᕕᒻᒥ ᒪᓕᒐᓕᐅᖅᑎᕐᔪᐊᕗᑦ 

ᑲᑎᒪᔨᕋᓛᖏᓐᓂᑦᑕᐅᖅ ᓂᓪᓕᐊᖃᑦᑕᖅᓯᒪᒻᒥᔪᖅ ᓂᐅᕕᕐᕕᒃᑯᑦ ᐊᖏᔪᖅᑳᒻᒪᕆᖓᓂᒃ ᓵᙵᔭᐅᑎᑦᑎᓪᓗᓂ.  

 

ᐊᒻᒪᑦᑕᐅᖅ ᐊᔾᔨᒌᑉᐸᙱᒻᒪᑕ $3.9-ᒥᓕᐊᓐᓂᑦ ᑮᓇᐅᔾᔭᔅᓴᖃᑦᑕᕐᖓᒡᒎᖅ ᐊᕐᕌᒍᑕᒫᑦ ᐊᒻᒪᓗ ᓂᐅᕕᕐᕕᒻᒥ 

ᐃᖅᑲᓇᐃᔭᖅᑎᑐᐃᓐᓇᖏᑦ ᐊᑦᑎᓂᖅᓴᕕᔾᔪᐊᕌᓗᓐᓂᑦ ᓄᓇᕗᒻᒥ ᑮᓇᐅᔾᔭᔅᓴᕙᑦᑐᑎᑦ. ᐅᖃᖅᑏ, 

ᑲᔪᓰᓐᓇᖅᑎᒐᔅᓴᐅᔪᓂᑦ ᐱᕙᓪᓕᐊᔪᓕᕆᓂᕐᒥᑦ ᐊᒻᒪᑦᑕᐅᖅ ᐱᓕᕆᐊᖃᑦᑎᐊᕋᓱᓐᓂᕐᒥᒃ ᑖᒃᑯᐊ 

ᑲᓱᖅᓯᒪᖃᑎᒌᒻᒪᑎᒃ. ᐅᐊᑦᑎᐊᕈ ᓇᒻᒥᓂᖃᐅᑎᕐᔪᐊᓖᑦ ᑮᓇᐅᔭᕐᔪᐊᓖᓪᓗ ᐊᑭᓖᖃᑕᐅᒋᖃᖃᑦᑕᕋᓗᐊᕐᖓᑕ.  

 

ᐅᑉᐱᕈᓱᑦᑎᐊᕈᓐᓃᕐᖓᑕ ᑕᒪᒃᑯᐊ ᑯᐊᐸᕇᓴᕐᔪᐊᖑᔪᐃᑦ ᓂᐅᕕᖅᑎᒃᑯᑎᑐᑦ ᐃᑲᔫᑎᓂᑦ ᐊᑭᖏᓐᓄᑦ 

ᐊᑭᑭᓪᓕᒋᐊᕆᑦᑎᐊᖃᑦᑕᖅᑐᒋᔭᐅᓇᑎᒃ. ᑮᓇᔭᓕᕆᔨᒃᑯᓄᓇ ᐱᓕᕆᕕᖓ ᑲᒪᖃᑕᐅᒋᐊᓕᐅᒐᓗᐊᖅ ᑕᒪᔅᓱᒧᖓ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐅᔪᖅ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓐᓄᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓱᒫᓘᑎᓂᒃ ᐱᔾᔪᑎᖃᖅᑐᑦ 

ᐅᕙᒍᑦᑕᐅᖅ ᐃᓱᒫᓗᒋᒥᔭᖏᓐᓂᑦᑕᐅᖅ. ᑕᐃᒪ ᓇᒻᒥᓂᖃᐅᑏᑦ ᓄᓇᕗᒻᒨᐸᓪᓕᐊᑐᐃᓐᓇᑎᓪᓗᒋᑦ ᐱᔨᑦᑎᕋᐅᑎᓂᒃ 

ᓴᖅᑭᖅᑎᕆᕙᓪᓕᐊᑎᓪᓗᒋᑦ ᐊᒻᒪᓗ ᐊᖏᔪᖅᑳᖃᕐᕕᖏᑦ ᓄᓇᕗᑦ ᓯᓚᑖᓃᑦᑐᑎᒃ. ᑕᒪᓐᓇ ᑖᒃᓰᔭᕐᓂᖅ 

ᓄᓇᕗᑦᑎᓐᓄᑦ ᐱᔨᑦᑎᕋᖅᑕᖓᓄᑦ.  

 

ᐊᑯᓂᐊᓗᒃ ᐅᖃᐅᓯᕆᖃᑦᑕᓯᒪᓕᕋᓗᐊᕋᑦᑎᒍ ᐊᒻᒪ ᑮᓇᐅᔭᓕᕆᔨᒃᑯᓐᓂᒃ ᒥᓂᔅᑕᐅᖃᑎᒐ 

ᐱᓕᕆᖃᑎᒌᓐᓇᕋᓱᓐᓂᐊᖅᑕᕋ ᐊᑯᓂᐊᓗᒃ ᐃᓱᒫᓗᒋᔭᐅᓯᒪᓕᖅᑐᓂᑦ ᐱᓕᕆᐊᖃᕋᓱᓪᓗᑕ ᑕᒪᒃᑯᐊ ᓄᓇᕗᒻᒥ 

ᓇᒻᒥᓂᖃᐅᑏᑦ ᐊᖏᔪᖅᑳᖃᕐᕕᖏᑦ. ᓄᓇᕗᑦ ᓯᓚᑖᓃᑎᓐᓇᒋᑦ ᖃᓄᖅ ᑖᒃᓯᔭᐃᔭᖅᑎᒍᓐᓇᕐᒪᖔᑦᑎᒍᑦ. ᑕᒪᓐᓇ 

ᐱᓕᕆᐊᕆᔭᕗᑦ ᓱᓕ. ᑕᐃᓐᓇ ᒪᓕᒐᓕᐅᖅᑎ ᑕᒪᑐᒥᖓ ᐅᖃᐅᓯᖃᕐᖓᑦ ᖁᕕᐊᒋᔭᕋ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐊᐃᕕᓕᒃ ᒪᓕᒐᓕᐅᖅᑎᖓ, ᒥᔅᑕ ᒪᓕᑭ. 

 

ᐊᐱᖅᑯᑦ 878 - 6(2): ᕿᒥᕐᕈᔭᐅᓂᖓ ᓯᐊᕐᒪᖅᑎᕆᓂᖅ (ᒪᓕᑭ) 

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓕᑕᕆᒃᑲᓐᓂᕈᓇᕋᕕᙵ. ᓯᕗᓕᖅᑎᒧᑦ ᐊᐱᖅᓱᕈᒪᔪᖓ ᑕᐃᒃᑯᐊ 

ᐊᐱᖅᑯᑎᒋᖃᑦᑕᓚᐅᖅᑕᒃᑲ ᐊᑕᐅᓯᐊᕐᓇᒋᑦ ᓴᖅᑭᓯᒪᓕᖅᖢᒋᑦ ᑖᒃᑯᐊ ᒐᕙᒪᒃᑯᓐᓄᑦ ᐃᖅᑲᓇᐃᔭᕐᕕᐅᖃᑦᑕᖅᑐᐃᑦ 

ᓄᓇᓕᓐᓄᐊᖅᑕᐅᓯᒪᔪᑦ ᑖᒃᑯᐊ ᑭᒡᒐᖅᑐᖅᑕᒃᑲ ᑕᒪᕐᒥᒃ ᑕᐃᒪᐃᑦᑐᖃᙱᒻᒪᑕ.  

 

ᖃᐅᔨᓴᕐᓂᖃᕐᓂᐊᓂᕋᓚᐅᖅᓯᒪᒻᒪᑦ ᖃᐅᔨᓴᖅᓯᒪᓂᖓ ᐊᑯᓂᐅᓕᕐᒪᑦ ᖃᓄᖅ ᑖᔅᓱᒥᖓ 

ᓇᓗᓇᐃᖅᓯᕝᕕᒋᔪᓐᓇᖅᐹᖓ ᖃᐅᔨᓴᕐᓂᖓ ᓇᒦᓕᕐᒪᖔᖅ? ᖁᔭᓐᓇᒦᒃ, ᐅᖃᖅᑎᑦᑎᔩ. 

  

ᐅᖃᖅᑎ (ᑐᓵᔨᑎᒍᑦ): ᓄᓇᕗᑦ ᓯᕗᓕᖅᑎᖓ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᖅᐸᕋ ᑖᓐᓇ ᒪᓕᒐᓕᐅᖅᑎᐅᖃᑎᒐ 

ᐊᔭᐅᖅᑐᐃᖏᓐᓇᓪᓚᑦᑖᕐᒪ ᑖᒃᑯᐊ ᐃᖅᑲᓇᐃᔮᑦ ᓄᓇᓕᕋᓛᓅᒃᑲᓐᓂᕈᓐᓇᖏᒃᑲᓗᐊᕐᒪᖔᑕ. ᐅᖃᖅᑎᑦᑎᔩ, ᓱᓕᔪᖅ 

ᕿᒥᕐᕈᓂᐊᓚᐅᖅᓯᒪᒐᒪ ᑖᓐᓇ ᓄᓇᓕᕋᓛᓄᑦ ᐃᖅᑲᓇᐃᔮᑦ ᓅᑕᐅᖃᑦᑕᖅᓯᒪᓚᐅᖅᓯᒪᓂᖏᑦ 

ᑕᐅᑐᒐᕆᔭᐅᓚᐅᖅᓯᒪᒻᒪᑦ ᓄᓇᕗᑦ ᓴᓇᔭᐅᕙᓪᓕᐊᓕᖅᑎᓪᓗᒍ ᑕᐃᑲᙵᓂᑦ ᑕᕝᕙᙵᑦ ᐃᖃᓗᓐᓂᑐᐊᕌᓗᒃ 

ᐃᖅᑲᓇᐃᔮᑦ ᓴᖅᑭᔮᖁᔭᐅᒐᑎᒃ. 2011-ᖑᓚᐅᖅᓯᒪᒻᒪᑦ ᑭᖑᓪᓕᖅᐹᖅ ᑖᓐᓇ ᕿᒥᕐᕈᔭᐅᑎᓪᓗᒍ.  

 

ᐅᖃᖅᑎᑦᑎᔩ, ᓇᓗᓇᐃᕈᓐᓇᖅᐳᖓ ᑖᓐᓇ ᐅᓂᒃᑳᖅ ᒫᓐᓇᕋᑖᑦᑎᐊᑯᓗᒃ ᐱᓚᐅᕋᑦᑎᒍᑦ ᒫᓐᓇ 

ᕿᒥᕐᕈᕙᓪᓕᐊᓕᖅᑕᕗᑦ ᐃᓗᓕᖏᑦ ᑭᓯᐊᓂ ᕿᒥᕐᕈᒌᖅᓯᒪᙱᓐᓇᑦᑎᒍ ᒫᓐᓇᐅᔪᖅ ᓴᖅᑭᒍᓐᓇᙱᑕᕋ ᒫᓐᓇ 

ᑭᓯᐊᓂ ᕿᒥᕐᕈᑦᑎᐊᖅᓯᒪᓕᕐᓗᑎᒍ ᒐᕙᒪᐅᑎᓪᓗᑕ ᓂᕆᐅᑦᑎᐊᖅᐳᖓ ᑖᓐᓇ ᑕᕝᕗᖓ ᐃᒡᓗᕐᔪᐊᑦᑎᓐᓄᑦ 

ᓴᖅᑭᒍᒫᖅᐸᕗᑦ ᓯᕗᓂᑦᑎᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᑐᓴᕈᒥᓇᖅᑐᖅ. ᑖᒃᑯᐊ ᓄᓇᓕᐊᓛᖑᓂᖅᓴᐃᑦ ᐃᓛᒃ ᑭᖑᕙᓯᓪᓚᑦᑖᕐᒪᑕ 

ᓄᓇᕗᒻᒥ ᑭᖑᕙᓯᓐᓂᐊᐱᑦᓯᓐᓇᖅᖢᑎᒃ ᑕᐃᒃᑯᐊ ᑭᖑᕙᕆᐊᒃᑲᓐᓂᕐᓂᐊᖅᑰᔨᓕᕐᒥᒐᑦᑕ ᑎᑎᖅᑲᐅᓯᕐᕕᒃᑯᑦ 

ᐱᖃᑦᑕᖅᑕᕗᑦ ᐋᒪᔮᓐ-ᑯᑦ ᐊᑭᖃᙱᑦᑐᒃᑯᑦ ᑎᑭᑎᑕᐅᖃᑦᑕᓚᐅᖅᑐᐃᑦ.  

 

ᑭᖑᕙᓯᓐᓂᖏᓐᓂᒃ ᐊᒻᒪ ᖃᖓ ᑖᓐᓇ ᓯᕗᓕᖅᑎ ᓇᓗᓇᐃᖅᓯᔪᓐᓇᖅᐸ ᖃᑯᒍ ᓴᖅᑭᓐᓂᐊᕐᒪᖔᑦ ᑕᕝᕗᖓ 

ᐃᒡᓗᒧᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᕗᑦ ᓯᕗᓕᖅᑎᖓ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃᑲᓐᓂᕆᕙᕋ ᐊᖏᖃᑎᒋᑦᑎᐊᖅᖢᒍᑦᑕᐅᖅ 

ᐱᒻᒪᕆᐅᓂᖏᓐᓂᒃ ᖃᐅᔨᒪᒐᑦᑕ ᑖᒃᑯᐊ ᐃᖅᑲᓇᐃᔮᑦ ᓄᓇᓕᕋᓛᓂ ᐱᒻᒪᕆᕐᔪᐊᖑᒻᒪᑕ ᑕᐃᒪᐃᓕᖃᑦᑕᖅᓯᒪᒐᒪ 

ᑕᕝᕙᓂ ᐊᖏᖃᑎᒋᑦᑎᐊᖅᖢᒍᓪᓗ ᑖᓐᓇ. ᑖᓐᓇ ᑎᓕᐅᖅᑐᐃᓚᐅᕋᒪ ᓯᓚᑎᑦᑎᓐᓂ ᕿᒥᕐᕈᖁᔨᓪᓗᖓ 

ᐊᔾᔨᒌᙱᑦᑐᓂᑦ ᓇᒦᓕᕐᒪᖔᑦᑕ, ᖃᓄᖅ ᐊᐅᓚᖃᑦᑕᖅᓯᒪᓂᖏᑦ ᑕᒪᒃᑯᐊ ᕿᒥᕐᕈᔭᐅᑦᑎᐊᕐᓗᑎᒃ ᖃᓄᖅ 

ᐃᓕᒃᑲᓐᓂᕐᕕᒋᒍᓐᓇᖏᒃᑲᓗᐊᕐᒪᖔᑦᑎᒍᑦ. ᑖᓐᓇ ᑐᙵᕕᖃᖅᓯᒪᒍᒪᓚᐅᕋᑦᑕ, ᒫᓐᓇᐅᔪᖅ ᑖᓐᓇ ᐅᓂᒃᑳᖅ 

ᐱᔭᕇᖅᑕᐅᕙᓪᓕᐊᕋᑖᑦᑎᐊᓚᐅᖅᑐᖅ ᕿᒥᕐᕈᒐᑦᑎᒍᑦ ᒫᓐᓇ. 

 

ᑕᕝᕙᓂ ᓂᕆᐅᒋᓚᐅᕋᓗᐊᖅᑕᕋ ᑲᑎᒪᓂᑦᑎᓐᓂ ᑭᓯᐊᓂ ᓈᒻᒪᓈᙱᒻᒪᑦ, ᑕᐃᒫᒃ ᓂᕆᐅᑉᐳᖓ ᑲᑎᒪᒃᑲᓐᓂᓕᕈᑦᑕ 

ᓯᕗᓂᑦᑎᐊᑦᑎᓐᓂ ᐋᑦᑑᕙᒥ ᑕᐃᑲᓂ ᖃᓄᖅᑑᖃᑦᑕᕈᓐᓇᕈᑎᑦᑎᓐᓂ ᓴᖅᑮᒍᒪᑦᑎᐊᓛᖅᐳᖓ. 

ᒪᒃᐱᖓᓂᐊᕐᓂᕋᓚᐅᖅᓯᒪᒐᒪ ᑖᓐᓇ ᓱᓕ ᑐᙵᕕᒋᓪᓗᒍ ᐅᓂᒃᑳᖏᓐᓂ ᐊᒻᒪ ᖃᓄᖅᑑᕋᑎᑦᑕ ᐃᓗᐊᓂ ᑖᒃᑯᐊ 

ᐃᖅᑲᓇᐃᔮᑦ ᐃᖃᓗᐃᑦ ᓯᓚᑖᓂ ᐱᕙᓪᓕᐊᓯᒪᓂᖏᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑎ. ᒥᔅᑕ ᒪᓕᑭ. 

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᓂᕆᐅᓐᓇᖅᑐᖅ. ᐊᒻᒪ ᑕᐃᒃᑯᐊ ᐸᕐᓇᐅᑎᒋᔭᖏᓐᓂᑦ ᐅᓂᒃᑲᓕᐊᑦ 

ᓄᓇᓕᐊᓛᖑᓂᖅᓴᐃᑦ ᓄᓇᕗᒻᒦᑦᑐᑦ ᐅᐸᑦᑕᐅᖃᑦᑕᖅᓯᒪᕙᑦ ᑖᒃᑯᐊ ᓯᐊᒻᒪᑦᑎᕐᕕᐅᓯᒪᙱᑦᑐᐃᑦ ᐃᖅᑲᓇᐃᔮᒃᓴᓂᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᕗᑦ ᓯᕗᓕᖅᑎᖓ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ, ᖁᔭᓐᓇᒦᒃᑲᓐᓂᕆᕙᕋ ᑖᔅᓱᒥᖓ. ᖃᓄᓪᓚᑦᑖᖅ 

ᕿᒥᕐᕈᔭᐅᓂᕐᒪᖔᑦᑕ ᑖᒃᑯᐊ ᑐᑭᓯᐊᒃᑲᓐᓂᕆᐊᖃᕐᓂᐊᖅᑐᖓ ᐃᓗᓕᖏᓐᓂ. ᕿᒥᕐᕈᓯᒪᙱᓐᓇᒃᑯᑦ 

ᐃᓗᓕᓕᒫᑯᓗᖏᑦ ᑖᒃᑯᐊ ᖃᓄᖅᑑᖅᑕᐅᒍᒪᓂᐊᕐᓂᖏᑦ. 

 

ᑭᐊᓯᓂ ᐅᖃᖅᑎᑦᑎᔩ, ᕿᑲᑐᐃᓐᓇᖅᓯᒪᙱᑦᑎᐊᕐᒥᒐᑦᑕ ᐅᐱᒍᓱᑦᑎᐊᖅᐳᖓ ᓯᕗᓪᓕᖅᐹᖑᓪᓗᑕ 

ᓄᓇᕗᓕᒫᑦᑎᐊᕐᒥ ᒫᓐᓇᐅᔪᑦ ᐊᓪᓚᕐᕕᖃᖦᖤᕈᓂ ᐃᖅᑲᓇᐃᔮᓂ ᐱᓕᕆᕙᓪᓕᐊᓕᕋᑦᑕ. ᑖᓐᓇ ᓂᕆᐅᑦᑎᐊᖅᐳᖓ 

ᐱᒋᐊᖅᐸᓪᓕᐊᓕᑕᐃᓐᓇᕐᓂᖓᓂᒃ. ᐆᑦᑑᑎᒋᓗᒋᑦ ᑖᒃᑯᐊ ᒪᓕᒐᓕᐅᖅᑎᐅᖃᑎᒪ ᓄᓇᓕᖏᑦ ᑭᒡᒐᖅᑐᖅᑕᖏᑦ 

ᐆᑦᑐᕈᓐᓇᖅᓯᓂᐊᓕᕐᒪᑕ ᐃᖅᑲᓇᐃᔮᑦ ᓴᖅᑭᑕᐅᑎᓪᓗᒋᑦ ᒫᓐᓇᐅᔪᖅ. ᑖᓐᓇ ᐱᒋᐊᕈᑎᒋᕋᑖᑦᑎᐊᕋᑦᑎᒍᑦ 

ᐅᑕᖅᑐᐃᓐᓇᓚᐅᙱᓐᓇᑦᑕ ᓴᖅᑭᑉᐸᓪᓕᐊᒻᒪᑕ ᐃᕕᖅᑎᖅᐸᓪᓕᐊᒻᒪᑕ ᐃᓂᓪᓚᑉᐸᓪᓕᐊᓪᓗᑎᓪᓗ ᑕᒪᒃᑯᐊᕈᔪᐃᑦ. 

ᐃᖅᑲᓇᐃᔮᑦ ᐱᒻᒪᕆᐅᕐᔪᐊᖑᓂᖏᑦ ᖃᐅᔨᒪᒐᑦᑎᒍᑦ. 

 

ᓂᐅᕆᐅᑉᐳᖓ ᑖᓐᓇ ᐅᓂᒃᑳᑦ ᖃᓄᐃᓕᖓᓂᖏᑦ ᑐᙵᕕᒋᓗᑎᒍᑦ ᐸᕐᓇᐅᑏᑦ, ᑭᓯᐊᓂ ᑐᓴᑦᑎᐊᖅᐳᖓ 

ᒪᓕᒐᓕᐅᖅᑎᓂ. ᑕᕝᕙᓃᑦᑐᓕᒫᓂᑦ ᐱᒻᒪᕆᐅᓂᖏᓐᓂᑦ ᑖᒃᑯᐊ ᐃᖅᑲᓇᐃᔮᑦ ᓄᓇᓕᑦᑕ ᐃᓗᐊᓂ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ−ᑕᓯᓗᒃ ᒪᓕᒐᓕᐅᖅᑎ, ᒥᔅᑕ ᕼᐃᒃᔅ. 

 

ᐊᐱᖅᑯᑦ 879 - 6(2): ᓴᖅᑭᑕᐅᓂᖏᑦ ᑭᐅᔾᔪᑕᐅᔪᑦ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᖓᓄᑦ (Hᐃᒃᔅ) 

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ ᓯᕗᓕᖅᑎᒧᑦᑕᐅᖅ. ᐅᖃᖅᑏ, ᐃᑉᐸᔅᓴᖅ 

ᐊᐱᖅᓱᓚᐅᕋᒪ ᑎᑎᕋᖃᑦᑕᐅᑎᓯᒪᓂᕆᔭᑦᓯᖕᓯᑦ ᑭᒡᒐᖅᑐᐃᔨᐅᔪᒧᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ. ᕖᕝᕗᐊᕆ 24-ᒥ, ᒫᑦᓯ 

2024-ᒥ ᑎᑎᖅᑲᒥᓂᐅᔪᒥᒃ ᐊᒻᒪ ᑭᐅᔾᔪᑎᒥᓂᕆᔭᖓᓂᑦ ᒫᑦᓯ 2023-ᖑᑎᓪᓗᖑ. ᑎᑎᕋᑦᑕᓂᖅᑯᑦ ᓯᕗᓕᖅᑎ 

ᑭᐅᔪᒥᓂᐅᓪᓗᑎᒃ ᑭᒡᒐᖅᑐᐃᔨᒃᑯᑦ ᒫᑦᓯ 2024-ᒥ. 

 

ᐃᑉᐸᔅᓴᖅ ᑭᐅᔾᔪᑎᒋᓚᐅᖅᑕᖓᓂᒃ ᓯᕗᓕᖅᑎᐅᑉ ᓇᓗᓕᖅᑎᑦᑎᕈᔪᑉᐸᓪᓚᐃᓚᐅᕐᖓᑦ ᓯᕗᓕᖅᑎᐅᑉ 

ᑎᒍᑐᐃᓐᓇᑲᐃᓐᓇᕐᓂᕋᖅᑐᓂᐅᒃ. ᐅᖃᓚᐅᕐᖓᑦ. ᒥᔅ ᔭᐃᓐ ᕙᐃᑦᒧᒡᒎᖅ ᑎᑎᕋᖅᐸᓪᓕᐊᒐᒥ ᒫᓐᓇ 

ᓂᓪᓕᐊᖃᑎᒌᑦᑎᓪᓗᓄᒃ, ᑕᐃᒪᐃᓕᓚᐅᕐᖓᑦ. ᑐᑭᓯᒃᑲᓐᓂᕈᑎᔅᓴᓂᓪᓗ ᐱᑎᑕᐅᒍᓐᓇᖅᓯᓯᒪᓕᖅᑐᑕ. 

 

ᒥᓂᔅᑕ ᖃᐅᔨᒪᓐᓂᙱᓐᓇᒪ ᑭᐅᒃᑲᓐᓂᓛᓂᐊᕆᐊᖓ ᐊᒻᒪᓗᑦᑕᐅᖅ ᒥᔅ ᕙᐃᑦᔅ ᑎᑎᕋᕐᕕᐅᒃᑲᓐᓂᖅᑐᒥᓂᐅᒋᐊᖓ 

ᑐᓴᐅᒪᓚᐅᙱᓐᓇᒪ. 

 

ᓯᕗᓕᖅᑎ ᒪᓕᒐᓕᐅᕐᕕᒻᒨᕆᒍᓐᓇᖅᑳ, ᐱᖓᓱᓂᑦ ᑕᐃᒃᑯᓂᖓ ᑎᑎᖅᑲᓂ ᐅᖃᐅᓯᕆᕋᑖᖅᑕᓐᓂ, 

ᐊᓯᒃᑲᓐᓂᖏᓐᓂᓪᓗ ᑎᑎᕋᖃᑦᑕᐅᑎᓯᒪᔾᔪᑎᖃᑲᓪᓚᓂᖅᑲᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᕗᑦ ᓯᕗᓕᖅᑎᖓ, ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑲᓐᓂᖅᑲᕋ ᒪᓕᒐᓕᐅᖅᑎ. 

ᐊᖏᖅᓯᓂᖃᓚᐅᕋᒪᐃᓛᒃ ᐊᐱᖅᑯᑎ ᑎᒍᑐᐃᓐᓇᑲᐃᓐᓇᖅᑲᑐᒍ ᐱᔾᔪᑎᖃᖅᐸᓪᓚᐃᓚᐅᕐᖓᓂᓛᒃ ᑎᑎᖅᑲᕐᒥᒃ 

ᐅᓪᓛᖅ, ᑕᐃᔅᓱᒪᓂ ᐊᐅᓪᓚᑎᓐᓂᐊᓚᐅᖅᑕᓐᓂᒃ ᒫᓐᓇ ᐊᐅᓚᑎᖅᑲᐅᔭᓐᓂᑦ, ᐊᐱᖅᑯᑎᖃᓚᐅᕐᖓᑦ. ᑕᐃᒫᒃ 

ᑐᑭᓯᓚᐅᕋᒃᑯ.  

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᒃᑯᐊ ᑎᑎᕋᖃᑦᑕᐅᑎᒍᑎᒋᓯᒪᔭᒃᑲ ᐃᓱᒪᒋᓪᓗᒋᑦ ᒥᔅ ᕙᐃᑦᔅᒧᑦ. ᒥᔅ ᕙᐃᑦᔅ, ᖃᕋᓴᐅᔭᒃᑯᓂᓛᒃ 

ᑎᑎᕋᖃᑦᑕᐅᑎᖃᑎᒋᖅᑲᐅᒻᒥᒐᒃᑯ ᐱᓕᕆᖃᑎᒋᖃᑦᑕᕋᒃᑯ. ᑕᐃᒃᑯᐊ ᑎᑎᖅᑲᕆᓯᒪᔭᖏᑦ ᑕᑯᒋᐊᒃᑲᓐᓂᕈᓐᓇᑕᒃᑲ, 

ᐅᕗᖓ ᒪᓕᒐᓕᐅᕐᕕᒨᖅᑐᖃᕆᐊᖃᖅᑑᔮᕐᒪᖔᑕ ᐱᓇᓱᐊᕈᓯᐅᓛᖅᑐᒥᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ−ᓯᓈ ᒪᓕᒐᓕᐅᖅᑎᖓ, ᒥᔅ ᐳᕉᔅᑐ. 

 

ᐊᐱᖅᑯᑦ 880 - 6(2): ᐅᑎᖅᑎᒐᒃᓴᖅ ᓄᓇᕗᒥ ᐃᓯᐊᕿᔪᓄᑦ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᑲᓐᓂᕋᓱᐊᖅᑐᒐᓚᐅᒐᑦᑕ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐᓄᑦ 

ᐊᐱᖅᑯᑎᔅᓴᖃᕐᒥᒐ ᐃᓯᐊᖅᑭᔪᓄᑦ, ᑮᓇᐅᔭᐃᕆᐊᖃᕐᓂᐅᕙᑦᑐᑦ. ᑕᖅᑲᒃᑯᐊ ᑐᓵᑎᓪᓗᒋᑦ ᑭᐅᔾᔪᑎᒋᐅᓚᖅᑕᑎᑦ 

ᓇᓗᓇᐃᕆᐊᒃᑲᓐᓂᕈᓐᓇᖅᑭᒌᑦ ᐱᓇᓱᐊᕈᓯᐅᓚᐅᖅᑐᒥᒃ ᐊᐱᕆᓚᐅᕋᒃᑭᑦ ᒐᕙᒪᒃᑯᑦ ᐋᖅᑭᑦᑕᒥᓂᕆᔭᖏᓐᓂᒃ, 

ᐊᖅᑭᒋᐊᖅᓯᒪᓂᐊᖅᑕᒥᓂᖏᓐᓂᑦ ᑮᓇᐅᔾᔭᒃᓵᑦ ᑖᒃᓯᔭᖅᑕᐅᔾᔪᑎᖏᖕᓄᑦ ᒪᓕᒐᖏᓐᓂᑦ ᐱᔾᔪᑎᖃᖅᑐᓂ ᐃᓯᖅᑭᔪᓄᑦ 

ᑖᒃᓰᔭᐃᔭᕈᑎᐅᕙᑦᑎᓂᑦ. 

 

ᒥᓂᔅᑕ ᒥᓂᔅᑕᐅᖃᑎᖏᓪᓗ ᐊᓯᔾᔩᓯᒪᓕᕇᕐᖓᑕ ᒪᓕᒐᖓᓂᒃ ᐃᓯᐊᕿᔪᓄᑦ ᑖᒃᓰᔭᐃᔭᕈᑎᓂᑦ ᒪᓕᒐᕋᓛᖏᓐᓂᑦ 

ᐊᓯᔾᔩᓪᓗᑎᒃ. 

 

ᒥᑭᓪᓕᒋᐊᕆᓚᐅᖅᑐᐃᑦ $308.00-ᓂᑦ $108.00-ᓄᑦ. ᖃᐅᔨᒪᔪᒍᓪᓗ ᑖᒃᑯᐊ ᐊᓯᔾᔨᖅᒪᓂᖏᑦ ᐊᑐᓕᓛᕐᖓᑕ 

ᔪᓚᐃ 1-ᖑᓕᖅᑲᑦ ᑕᕝᕙᓂ ᐊᕐᕌᒍᒥ.  

 

ᐅᖃᖅᑏᓪᓕ, ᐆᒥᖓ ᖃᐅᔨᒪᙱᓐᓇᑕ ᓱᒻᒪᑦ ᐊᑭᑭᓪᓕᒋᐊᕐᓂᖓ ᐊᖏᖅᑕᐅᓂᕐᒪᖔᖅ. ᒥᓂᔅᑕ ᐅᓪᓗᒥ 

ᑐᑭᓯᓇᑦᑎᐊᓪᓚᕆᑦᑐᒥᒃ ᓇᓗᓇᐃᖅᑐᐃᖁᔭᕋᓗᐊᕋ ᑲᒪᑎᕐᔪᐊᕕᒻᒧᑦ ᑕᖅᑲᐅᖓᓗ. ᓱᒻᒪᓄᓇ 

ᖃᑦᑏᓐᓇᕈᕆᐊᖅᑕᐅᓂᖅᑲ $308.00-ᒥᑦ $108.00-ᒧᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᔅᑕ ᑯᓱᒐᖅ. ᑮᓇᐅᔭᓕᕆᓂᕐᒧᑦ ᒥᓂᔅᑕᕆᔭᐅᔪᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᒋᖕᒪᒍ. ᑲᓇᑕᐅᑉ 

ᒐᕙᒪᒃᑯᖏᑦ ᐱᖓᓱᓄᑦ ᐊᕐᕌᒍᓄᑦ ᐅᖅᓱᐊᓗᖕᓄᑦ ᐃᒡᓗᕐᔪᐊᓄᑦ ᐊᑐᖅᑐᒃᓴᓂᒃ ᐊᑭᑭᓕᓕᒋᐊᓚᐅᖅᒪᖕᒪᑦ. 

ᑕᐃᒪᐃᑦᑑᓂᖓᓄᓪᓗ ᑕᐃᒃᑯᐊ ᐃᓯᐊᖅᑭᕐᓗᓐᓄᑦ ᑖᒃᓰᔭᐅᑏ $2.4-ᒥᓕᐊᙳᓚᐅᖅᑐᑦ ᑮᓇᐅᔭᑦ ᓄᓇᕗᒻᒥ. ᐊᒻᒪᓗ 

ᑮᓇᔭᐅᖅᑐᕈᑏᑦ ᐋᖅᑭᒋᐊᑎᒃᑯᑦ $200-ᒨᓚᐅᖅᓯᒪᔪᖅ, ᑕᐃᒪᐃᓕᖓᕗᖅ. ᐃᓯᐊᖅᑭᕐᓗᖕᓂᑦ ᑖᒃᓰᔭᐅᑏᓄᑦ 

ᐃᓚᓕᐅᔾᔭᐅᓯᒪᔪᓐᓃᕋᑦᑕ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ. ᒥᔅᑕ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᓇᓗᓇᐃᕋᖕᓂ. ᑖᓐᓇ ᒥᓂᔅᑕᕆᔭᐅᔪᑦ 

ᐃᖅᑲᐅᒪᔪᒃᓴᐅᕗᖅ ᒐᕙᒪᒃᑯᑦ ᐊᕐᕌᓂ ᓇᓗᓇᐃᖅᓯᓚᐅᖅᓯᒪᒻᒪᑕ ᑕᐃᒃᑯᐊ ᐃᓯᐊᖅᑭᕐᓗᓐᓄᑦ ᑐᕌᖓᔪᓂᑦ. 2022-ᒥ 

ᑖᒃᓰᔭᐅᑏᑦ ᒫᓐᓇᑦᓴᐅᑎᒋᑦ ᐃᓚᔭᐅᓂᐊᖅᐳᑦ. ᑕᐃᒃᑯᐊ ᑖᒃᓰᔭᕐᓂᖏᑦᑐᕕᓃᑦ ᐱᔪᓐᓇᕋᓗᐊᖅᑎᓪᓗᒋᑦ 

ᐃᑲᔫᓯᐊᖅᑖᕐᓂᐊᖅᑐᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ ᐊᓯᖏᓐᓂᒡᓗ ᐃᑲᔫᓯᐊᖅᑖᕆᔪᓐᓇᖅᑕᖏᓐᓂᒃ.  

 

ᐅᖃᖅᑏ, ᖃᐅᔨᒪᓪᓗᑕ ᐅᓄᖅᑐᑦ ᓄᓇᕗᒻᒥᐅᑦ ᐃᑲᔪᖅᑕᐅᖃᑦᑕᕆᐊᖃᕐᒪᑕ ᑲᓇᑕᐅᑉ ᒐᕙᒪᒃᑯᖏᑦᑕ ᑎᑎᕋᕐᕕᖏᑦ 

ᐊᖅᑯᑎᒋᓇᓱᖦᖢᓂᔾᔪᒃ. ᐊᒻᒪᓗ ᑕᐃᒪᙵᑦ ᑖᒃᓰᔭᐅᑏᑦ ᒥᒃᓵᓄᑦ ᑭᖑᕙᖅᓯᒪᔪᓂᒃ ᐱᖃᑦᑕᖅᑐᑦ. 

 

ᐊᒻᒪᓗ ᑭᖑᕙᕈᖃᑦᑕᕆᓪᓗᖓ ᐅᕙᖓ, ᑕᐃᒃᑯᐊ ᑖᒃᓰᔭᐅᑏᑦ ᒥᒃᖠᒋᐊᖅᑕᐅᓂᐊᕐᒪᑕ ᔪᓚᐃ 1-ᒥ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑕᐃᒃᑯᐊ ᑖᒃᓰᔭᐅᑎᓂᒃ ᐋᖅᑭᒃᓱᐃᓚᐅᖏᑦᑐᐃᑦ $308.00-ᖑᓚᐅᖅᑐᑦ 

ᐋᖅᑭᒋᐊᖅᑕᐅᓂᐊᕐᒪᖔᖅ $100-ᓄᑦ? ᖁᔭᓐᓇᒦᒃ, ᐅᖃᖅᑏ. 

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᑲᓇᑕᐅᑉ ᒐᕙᒪᒃᑯᖏᑦᑎᒎᖅᑐᑦ 

ᐱᓕᕆᐊᙳᖅᑎᑕᐅᓯᒪᔪᑦ ᐅᑭᐅᖅᑕᖅᑐᒥᐅᓪᓗ ᒐᕙᒪᒃᑯᖏᓐᓃᖔᖅᑐᑦ. ᑖᒃᓰᔭᐅᑎᓂᒃ ᐋᖅᑭᒃᓯᒋᐊᖃᖃᑦᑕᕋᑦᑕ 

ᑕᒪᒃᑯᐊ ᐃᑲᔫᓯᐊᑦ ᐊᑐᐃᓐᓇᕈᖅᑎᑕᐅᖃᑦᑕᖅᑐᑦ ᒐᕙᒪᒃᑯᓐᓄᑦ ᐅᑎᖅᑎᑕᐅᖃᑦᑕᕈᓐᓇᕐᓂᐊᕐᒪᑕ 

ᐃᑲᔫᓯᐊᖅᑖᕈᑎᒋᔭᐅᖃᑦᑕᕐᓂᐊᕐᒪᖔᓪᓗ. 

 

ᑖᒃᓰᔭᖅᓯᒪᙱᑦᑐᑦ ᓱᓕ ᐊᕐᕌᓂᐅᓚᐅᖅᑐᒧᑦ ᐊᑐᖅᑐᓂᒃ, ᐊᒻᒪᓗ ᐃᑲᔫᓯᐊᖅᑖᙱᑦᑐᑦ ᐃᓯᐊᕿᕐᓗᖕᓄᑦ ᑐᕌᖓᔪᓂᑦ 

ᐊᕐᕌᒍᓂ. ᑕᐃᒪ ᐊᑏ ᐅᖄᓚᓂᐊᖅᐳᑦ ᒪᓕᒐᓕᐅᕐᕕᖕᒥᓄᑦ ᑎᑎᕋᕐᕕᒃᑎᓐᓄᓪᓘᓐᓃᑦ ᖃᓄᖅᑑᕈᑎᒋᔭᐅᓂᐊᕐᒪᑕ 

ᑕᒪᒃᑯᐊ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑕᐃᒃᑯᐊ ᐅᑎᖅᑎᑕᐅᔪᓐᓇᕐᓂᐊᖅᑐᒃᓴᐅᕗᑦ. ᑖᒃᓰᔭᐅᑏᑦ 

ᐃᓯᐊᕿᕐᓗᖕᓄᑦ ᑐᕌᖓᔪᑦ ᐱᔭᕐᓂᙱᑦᑐᒦᑎᑦᑎᔾᔪᑕᐅᔪᖅ ᓄᓇᕗᒻᒥ. ᓄᑖᓂᒃ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ 

ᓄᓇᕐᔪᐊᓕᒫᖅ ᑕᑯᓐᓇᕐᓗᒍ ᐃᒃᐱᒋᓂᖅᐹᕆᔭᕗᑦ. ᑕᐃᒪᐃᑦᑑᖕᒪᑦ ᓇᐅᒃᑯᑐᐃᓐᓇᖅ ᐃᓯᐊᕿᕐᓘᑎᓂᒃ 

ᒥᒃᖠᕙᓪᓕᐊᑎᑦᑎᓇᓱᒋᐊᖃᖅᑐᒍᑦ. ᑭᓯᐊᓂ, ᑕᐃᒪᓐᓇ ᐊᑦᑐᖅᑕᐅᓪᓚᕆᑦᑎᓪᓗᑕ ᑖᒃᓰᔭᐅᑏᑦ ᓄᓇᓖᑦ 

ᐅᐸᒐᕐᓂᖏᓐᓂᖏᑦ ᐱᑦᓴᕐᓇᖅᑎᓪᓗᒋᑦ ᐱᔭᕐᓂᙱᔾᔪᑕᐅᒃᑲᓐᓂᖏᒃᑲᓂᖅᑲᖅᑕᖅᑐᑦ.  

 

ᐊᒻᒪ ᑖᒃᓰᔭᐅᑏᑦ ᑕᒪᒃᑯᐊ ᐋᖅᑭᒋᐊᖅᑕᐅᑲᓐᓂᖁᔭᕗᑦ, ᐃᓯᐊᕿᕐᓗᓐᓄᑦ ᑐᕌᖓᔪᑦ ᓲᕐᓗᖃᐃ, ᓇᖕᒥᓂᖅ ᐃᒡᓗᓖᑦ 

ᐃᑲᔫᓯᐊᖅᑖᑲᓐᓂᖁᓪᓗᒋᑦ ᐆᒻᒪᖁᑎᑐᖏᓐᓂᖅᓴᐅᔪᓂᒃ ᐱᑖᖅᐸᓪᓕᐊᔪᓐᓇᕐᓂᐊᕐᒪᑕ. ᖁᔭᓐᓇᒦᒃ? ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑖᒃᑯᐊ ᖃᓄᖅᑑᕈᑎᑦᓴᒃᓯᐊᕙᐃᑦ. 

ᒪᓕᒐᓕᐅᖅᑎᕋ, ᐅᖃᐅᑎᔪᒪᓪᓗᒍ ᐄ, ᕿᒥᕐᕈᓇᖅᖤᕈᑦᑎᒃᑯᓪᓘᓐᓃᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᖃᒪᓂ’ᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᓯᒪᐃᓚᒃ. 

 

ᐊᐱᖅᑯᑦ 881 - 6(2): ᒐᕙᒪᑐᖃᒃᑯᑦ ᒐᕙᒪᒃᑯᓪᓗ ᐃᑲᔪᖅᑐᐃᓂᖏᑦ ᐱᔭᐅᒍᒪᓪᓚᕆᑦᑐᑦ ᓴᕕᕋᔭᐃᑦ 

ᐅᔭᕋᐃᓪᓗ ᐱᕙᓪᓕᐊᑎᑕᐅᓂᖏᓐᓄᑦ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᐃᓕᓴᕆᒃᑲᓐᓂᕋᕕᖓ. ᐅᓇ ᓯᕗᓕᖅᑎᒧᑦ ᑐᕌᖓᑎᑦᑐᒪᔭᕋ. ᑲᓇᑕᐅᑉ 

ᒐᕙᒪᒃᑯᖏᑦᑕ ᒪᑯᐊᓗ ᓄᓇᒦᖔᖅᑐᑦ ᐱᕙᓪᓕᐊᑎᑕᐅᓂᖏᑦ ᓄᓇᕗᒻᒥ. ᑖᓐᓇ ᐅᖃᐅᓯᕆᒐᔪᒃᑲᒃᑯ ᑕᕝᕙᓂ. 

 

ᐅᖃᖅᑏ, ᑐᓴᐅᒪᔾᔪᑏᑦ ᓴᖅᑭᑕᐅᓚᐅᖅᑐᑦ ᓄᓇᕗᒻᒥᐅᑦ ᐅᔭᕋᖕᓂᐊᕐᓃᑦ ᒥᒃᓵᓄᑦ ᑲᑎᒪᕐᔪᐊᖅᑎᓪᓗᒋᑦ. ᑕᒪᓐᓇ 

ᐅᔭᕋᖕᓂᐊᕐᓂᖅ ᑮᓇᐅᔭᓕᐅᕈᑎᓪᓚᕆᐅᔪᖅ ᓄᓇᓕᖕᓄᑦ ᐃᓄᖁᑎᖏᖕᓂᓪᓗ. ᐊᒻᒪᓗ ᓯᕗᓕᖅᑏᑦ 

ᐊᕕᑦᑐᖅᓯᒪᔪᖁᑎᖓᓂᒃ ᓄᓘᔮᓂ ᐃᓄᐃᑦ ᐃᖅᑲᓇᐃᔭᖅᑐᑦ ᑳᓐᑐᕌᖅᑎᓖᑦ $34.5 ᒥᓕᐊᓂᑦ ᑮᓇᐅᔾᔭᒃᓵᓂᒃ 

ᐃᑲᔫᓯᐊᓂᓪᓗ ᐱᓚᐅᖅᑐᑦ 2023−ᒥ.  

 

ᐱᖓᓱᑦ ᐅᑭᐅᖅᑕᖅᑐᒥ ᑐᓴᒐᒃᓴᓂᑦ ᓴᖅᑭᑦᑎᓚᐅᖅᓯᒪᔪᑦ ᐃᒪᐃᓕᖓᔪᓂᒃ ᐆᒻᒪᖅᑯᑎᓕᕆᓂᖅ, 

ᑐᓴᐅᒪᔾᔪᑎᓕᕆᓂᖅ, ᐃᖏᕐᕋᔾᔪᑎᓕᕆᓂᕐᒧᓪᓗ ᐊᖅᑯᑎᒋᔭᐅᔪᑦ ᐅᔭᕋᖕᓂᐊᕕᖕᓄᑦ, ᐱᔾᔪᑎᒋᓪᓗᒋᑦ 

ᐱᕙᓪᓕᐊᑎᑦᑎᑲᓐᓂᓪᓚᕆᒍᓐᓇᕐᓂᐊᖅᑐᒍᑦ ᓄᓇᒦᙶᖅᑐᓂᑦ ᓄᓇᕗᑉ ᐃᓗᐊᓂ.  

 

ᓯᕗᓕᖅᑎᖃᐃ ᓇᓗᓇᐃᖅᓯᔪᓐᓇᖅᐹ ᖃᓄᐃᑦᑐᓂᑦ ᐱᖁᑎᕐᔪᐊᓂᑦ ᓴᓇᒃᑲᓐᓂᕆᐊᖃᕐᓂᐊᒪᖔᖏᑦ?. ᖁᔭᓐᓇᒦᒃ, 

ᐅᖃᖅᑏ. 

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᓄᓇᕗᒻᒧᑦ ᓯᕗᓕᖅᑎ, ᒥᔅᑕ ᐸᐅᓗᓯ ᐊᑭᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᑭᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᒪᓕᒐᓕᐅᖅᑎᐅᖃᑎᒐ ᑕᒪᑐᒥᖓ ᓄᓇᒥᐅᑕᐃᑦ ᒥᒃᓵᓄᑦ ᑮᓇᐅᔭᓕᐅᕋᓱᐊᕈᑎᒋᔭᐅᔪᓐᓇᕐᓂᖏᓐᓂᒡᓗ 

ᐅᖃᐅᓯᖃᐃᓐᓇᕐᒪᑦ. 

 

ᓄᓇᓕᖕᓄᑦ ᐊᒻᒪᓗ ᑳᓐᑐᕌᒃᑦᑖᕈᑎᒋᔭᐅᔪᓐᓇᖅᑐᑦ. ᐄ, ᐅᓇ ᓇᓴᐅᑎ ᓇᓕᖅᑯᓯᒪᖕᒪᑦ. ᐃᑲᔪᖅᓱᖅᓯᒪᓪᓚᕆᑦᑐᖓ 

ᑕᐃᒫᑐᐃᓐᓇᖅ ᒪᓕᒐᓕᐅᖅᑎᐅᖃᑎᑦᑎᒍᑦ. 

 

ᑕᐃᒃᑯᐊᓗ ᐅᑭᐅᖅᑕᖅᑐᒥ ᒐᕙᒪᖃᕐᕕᐅᖃᑎᕗᑦ, ᑕᐃᑲᓂ ᑲᑎᒪᑎᓪᓗᑕ ᐱᖁᑎᕐᔪᐊᖃᙱᓐᓂᕗᑦ ᑕᒪᒃᑯᐊ 

ᓇᓗᓇᐃᔭᖅᐸᓪᓕᐊᒐᑦᑎᒃᑯᑦ ᐃᑲᔫᑎᒃᑲᓐᓂᐅᒍᓐᓇᕐᓂᐊᕐᒪᑕ ᓄᓇᒥᐅᑕᐃᑦ ᐱᔾᔪᑎᒋᓪᓗᒋᑦ. 

ᓄᓇᖅᑲᑎᑐᐃᓐᓇᑦᑎᓐᓅᙱᑦᑑᒐᓗᐊᖅ ᐊᓯᖏᓐᓄᑦᑕᐅᖅ ᐊᑦᑐᐃᓂᖃᓪᓚᕆᖕᒪᑦ. 

 

ᒥᑦᑎᒪᑕᓕᒻᒦᑎᓪᓗᑕ ᒫᓐᓇᕈᓗᒃ, ᑕᒪᓐᓇ ᐅᖃᐅᓯᕆᓪᓚᕆᓚᐅᖅᓯᒪᔭᕗᑦ ᖃᓄᖅᑑᕈᑎᒋᒃᑲᓂᖅᖢᑎᒃᑯᓪᓗ ᐊᒻᒪᓗ 

ᑲᓇᑕᐅᑉ ᒐᕙᒪᒃᑯᖏᓐᓂᒃ ᐊᔭᐅᖅᑐᐃᓗᑕ. ᑮᓇᐅᔭᓕᖅᑕᐅᓗᑎᒡᓗ ᑕᒪᒃᑯᐊ ᑭᕙᓪᓕᕐᒥ ᐃᒥᓕᕆᓂᕐᒧᑦ 

ᑐᕌᖓᒐᓗᐊᖅᐸᑦ, ᐅᕝᕙᓘᓐᓃᑦ ᕿᑎᕐᒥᐅᓂ ᑕᐃᓐᓇ ᑐᓚᑦᑕᕐᕕᑦᓴᓕᐊᖅ ᑕᒫᓂ ᓄᓇᕗᑉ ᐃᓗᐊᓂ. 

 

ᐄ, ᐊᐱᖅᑯᑎᒋᔭᖓ ᐱᓪᓗᒍ. ᐊᒃᓱᕉᑎᒌᓐᓇᓂᐊᖅᑕᕗᑦ, ᐅᖃᐅᓯᕇᓐᓇᓂᐊᖅᑕᕗᓪᓗ ᐊᒻᒪᓗ ᐊᔭᐅᖅᑐᕈᑎᒋᓗᑎᒃᑯᑦ 

ᐱᖁᑎᕐᔪᐊᑦ ᑕᒪᒃᑯᐊ ᓴᖅᑭᐸᓪᓕᐊᖁᓪᓗᒋᑦ. ᑕᒪᓐᓇ ᓯᕗᓪᓕᐅᑎᓯᒪᓪᓚᕆᑦᑕᕗᑦ.  

 

ᑕᐃᑲᓂ ᐅᐊᓕᓂᕐᒥ ᓯᕗᓕᖅᑏᑦ ᑲᑎᒪᑎᓪᓗᒋᑦ ᐊᒃᓱᕉᑎᒋᓚᐅᖅᑕᕗᑦ, ᑕᐃᒪᐃᖏᓐᓇᕐᓂᐊᖅᖢᑕᓗ. 

ᐅᖃᓪᓚᖃᑎᒌᓐᓇᖁᓪᓗᒋᑦ ᑕᐃᒃᑯᐊ ᐅᑭᐅᖅᑕᑐᒥ ᒐᕙᒪᖃᕐᕖᑦ ᐱᖃᑎᒋᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᓇᑕᐅᑉ ᒐᕙᒪᒃᑯᖏᑦ ᒫᓐᓇᕈᓘᓚᐅᖅᑐᖅ ᓄᓇᒥᐅᑕᓕᕆᓂᕐᒧᑦ 

ᑐᑭᒧᐊᕈᑎᓂᒃ ᓴᖅᑭᑦᑎᓚᐅᖅᓯᒪᒻᒪᑕ ᐃᒪᐃᓕᖓᓪᓗᑎᒃ, ᒪᓕᒐᐃᑦ ᑕᒪᒃᑯᐊ ᐱᕐᔪᐊᖑᒐᓗᐊᖅᑎᓪᓗᒋᑦ ᐊᒻᒪᓗ 

ᐱᔭᕐᓂᙱᑦᑐᑦ ᒪᓕᒐᐃᑦ, ᐱᔪᓐᓇᐅᑎᑖᖅᑎᑦᑎᓂᕐᓗ ᑕᒪᒃᑯᓄᖓ ᓄᓇᒥᐅᑕᓂᑦ ᐱᓕᕆᕋᑦᑕᖅᑐᓂᒃ, 

ᐅᓗᕆᐊᓇᖅᑐᓪᓗ. ᑲᓇᑕᐅᑉ ᒐᕙᒪᒃᑯᖏᒃᑯᑦ ᒪᑭᒪᑦᑎᐊᕈᓐᓇᖅᑐᓂᒃ ᑮᓇᐅᔭᓕᐅᕈᑎᒃᓴᓂᑦ ᐊᒻᒪᓗ ᐊᕙᑏᑦ 

ᓴᐳᒻᒥᐅᓯᖅᑕᐅᓯᒪᓂᖏᓐᓂᒃ ᑲᑎᖓᑐᐃᓐᓇᕐᒪᑕ ᓄᓇᖃᖅᑳᖅᓯᒪᔪᓄᑦ, ᐊᕕᑦᑐᖅᓯᒪᔪᓄᓪᓗ, ᐅᑭᐅᖅᑕᖅᑐᒥᓗ 

ᒐᕙᒪᒃᑯᓐᓄᑦ.  

 

ᓯᕗᓕᖅᑎ ᓇᓗᓇᐃᖅᓯᔪᓐᓇᖅᐸ ᓄᓇᕗᑦ ᒐᕙᒪᒃᑯᑦ ᖃᓄᐃᓕᖓᒻᒪᖔᑦ ᑕᒪᒃᑯᐊ ᒪᓕᒐᐃᑦ ᑕᒪᒃᑯᓈᖅᑐᑦ 

ᐱᓪᓗᒋᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ ᐊᑭᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᑭᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃᑲᓐᓂᕈᒪᓪᓗᖓ ᑖᓐᓇ 

ᒪᓕᒐᓕᐅᖅᑎ. ᐄ, ᐊᖏᖃᑎᒋᑦᑎᐊᖅᐸᒋᑦ. ᑕᒪᒃᑯᐊ ᒪᓕᒐᐃᑦ ᓇᓗᓇᐃᔭᖅᑕᐅᓯᒪᖕᒪᑕ ᓄᓇᕗᑦ ᐊᖏᕈᑎᖏᑦᑎᒍᑦ, 

ᐃᑲᔪᖅᓱᓪᓚᕆᒃᖢᒋᓪᓗ ᑖᒃᑯᐊ ᐱᕐᔪᐊᖑᒻᒪᑕ. ᑕᐃᒃᑯᐊᓗ ᐊᕙᑎᓕᕆᔨᒃᑯᑦ, ᐸᕐᓇᐃᔩᓪᓗ, ᐊᓯᖏᓪᓗ.  

 

ᐊᒻᒪᓗ ᑖᓐᓇᐅᖅᑲᐅᑎᓪᓗᒍ, ᖁᕕᐊᓱᑦᑐᖓ ᒥᓂᔅᑕ ᐊᑭᐊᕈᖅ ᓯᕗᒃᑲᖅᑕᖅᑎᒋᔭᐅᓪᓗᓂ ᒫᓐᓇᕈᓘᓚᐅᖅᑐᖅ 

ᒥᓂᔅᑕᐃᑦ ᐅᖃᐅᓯᖏᑦᑎᒍᑦ ᓴᖅᑭᑦᑎᓚᐅᖅᓯᒪᖕᒪᑕ ᓄᑖᓂᑦ ᒐᕙᒪᒃᑯᓐᓄᑦ ᓴᖅᑭᑕᐅᓯᒪᔪᓂᑦ, ᐱᔾᔪᑎᓕᓐᓂᑦ 

ᐊᐳᖅᑕᐅᑎᒋᖃᑦᑕᖅᑕᑎᓐᓂᑦ, ᑕᑯᖃᑦᑕᖅᑕᑎᓐᓂᓪᓗ.  

ᑕᐃᒫᒃ ᑲᑎᒪᖃᑎᒌᖃᑦᑕᖅᖢᑎᒃᑯᑦ ᖃᓄᖅᑑᕈᑎᒋᕙᓪᓕᐊᓕᕈᓐᓇᓂᐊᖅᑕᕗᑦ ᓴᓇᔨᓪᓚᕇᑦ ᐱᔾᔪᑎᒋᓪᓗᒋᑦ. ᐊᒻᒪᓗ 

ᐱᕙᓪᓕᐊᔾᔪᓰᑦ, ᑲᑎᒪᖃᑦᑕᑎᓪᓗᑕ ᓇᓗᖅᑯᑎᑦᑐᖓ ᖃᓄᖅᑑᕈᑎᒃᓴᓂᑦ ᓴᖅᑭᑦᑎᓂᐊᕐᓂᑎᓐᓂᒃ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓯᕗᓕᖅᑎ ᐃᖅᑲᐅᒪᓂᐊᖅᑐᒃᓴᕗᖅ ᐃᓱᒫᓘᑎᒃᑲ 

ᓴᖅᑭᑦᑎᓚᐅᖅᓯᒪᒐᒃᑭᑦ ᒫᓐᓇᕈᓘᓚᐅᖅᑐᖅ ᐅᑭᐅᖅᓯᐅᒻᒥᒃ ᑲᑎᒪᕐᔪᐊᖅᑎᓪᓗᑕ ᓄᓇᒦᖔᖅᑐᑦ ᐱᓪᓗᒋᑦ, ᐊᒻᒪᓗ 

ᐅᔭᕋᖕᓂᐊᕐᓂᓕᕆᓂᖅ ᓄᓇᕗᒻᒥ. 

 

ᐃᓱᒫᓘᑎᖃᖅᓯᒪᔪᒍᑦ ᓄᓇᐃᑦ ᐊᑐᖅᑕᐅᓂᐊᕐᓂᖏᓐᓄᑦ ᐸᕐᓇᐅᑏᑦ, ᑖᒃᑯᐊ ᐋᖅᑭᑦᓯᔾᔪᑕᐅᓂᐊᕐᒪᑕ ᖃᓄᖅ 

ᐊᖏᑎᔪᑦ ᐱᔭᖅᑕᐅᔪᓐᓇᕐᓂᐊᕐᒪᖔᖏᑦ, ᐊᑐᐃᓐᓇᐅᙱᒻᒪᖔᖏᓪᓗ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ, ᐊᕙᑎᓕᕆᔨᒃᑯᑦ ᐅᔭᕋᖕᓂᐊᓂᓕᕆᓂᕐᒧᑦ ᒥᓂᔅᑕᖏᑦ ᖃᓄᐃᓕᔪᓐᓇᕐᒪᖔᖏᑦ 

ᕿᒥᕐᕈᓇᒃᑕᐅᑎᓪᓗᒋᑦ ᑕᐃᒃᑯᐊ ᓯᕗᓪᓕᖅᐹᖅᓯᐅᑏᑦ ᐸᓐᓇᐅᑏᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ ᐊᑭᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᑭᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᒻᒪᒍ. 

ᑕᒪᓐᓇ ᐱᕐᔪᐊᕆᔭᕗᑦ ᐊᒻᒪᓗ ᐃᒡᓗᕙᓗᐊᔾᔭᐅᒃᑯᓯᖅᓯᒪᓂᐊᖅᑕᕗᑦ ᐊᕙᑏᑦ, ᐆᒪᔪᑦ ᐱᓪᓗᒋᑦ ᓄᓇᑦᑎᓐᓂ 

ᐊᒥᓲᖕᒪᑕ, ᑕᒪᒃᑯᐊ ᐃᓱᒪᒋᑦᑎᐊᕆᐊᖃᖅᑐᒍᑦ. 

 

ᑕᐃᒪᑦᑑᖕᒪᑦ, ᐃᖅᑲᓇᐃᔭᖃᑎᒋᑦᑎᐊᑕᒃᑲ ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ, ᐱᔾᔪᑎᒋᓪᓗᒋᑦ ᑕᐃᒃᑯᐊ ᓄᓇᐃᑦ 

ᐊᑐᖅᑕᐅᓂᖏᖕᓄᑦ ᐸᕐᓇᐅᑏᑦ.  

 

ᐊᒥᓱᐊᖅᑕᖅ ᐅᖃᖃᑦᑕᖅᓯᒪᒐᑦᑕ ᑕᕝᕙᓂ, ᑕᒪᒃᑯᐊ ᐊᒃᓱᕉᑎᒋᓪᓚᕆᖦᖢᒋᑦ ᐅᖃᐅᓯᕆᖃᑦᑕᖅᓯᒪᔭᕗᑦ. 

ᐊᕙᑎᓕᕆᔨᒃᑯᑦ ᐊᒻᒪᓗ ᐱᕙᓪᓕᐊᔪᓕᕆᔨᒃᑯᑦ, ᐃᖏᕐᕋᔾᔪᑎᓕᕆᔨᒃᑯᑦ ᐱᓕᕆᕕᖏᑦ ᐃᖅᑲᓇᐃᔭᖃᑎᒋᔭᕗᑦ. 

 

ᑕᐃᒃᑯᐊᓗ ᑐᓴᖅᑕᕗᑦ ᓄᓇᕗᒻᒥᐅᓂᙶᓚᐅᖅᖢᑎᑦ, ᓴᓇᔨᓂᓪᓗ ᐊᒻᒪᓗ ᐃᓱᒫᓘᑎᒋᔭᐅᔪᑦ ᑐᓴᓚᐅᕆᓪᓗᑎᒃᑯᑦ 

ᑲᑎᒪᕐᔪᐊᖅᑎᓪᓗᑕ ᐅᔭᕐᓂᐊᕐᕕᓕᕆᓂᖅ ᐱᓪᓗᒍ.  

 

ᕿᒥᕐᕈᓇᖅᑕᐅᔪᖅ, ᕿᒥᕐᕈᓇᑦᑎᐊᕋᓱᑦᑕᕗᑦ, ᐅᔾᔨᖅᓱᑦᑎᐊᕋᓱᒃᖢᑎᒃᑯᓪᓗ. ᐃᓱᒪᓕᐅᕈᓐᓇᖅᓯᒍᑦᑕ ᑭᖑᕐᖓᓂ 

ᐃᒡᓗᕙᓗᐊᔾᔭᐅᖅᓯᒪᔪᓂᑦ ᐋᖅᑭᑦᓯᔪᒪᔪᒍᑦ. ᐱᖓᓱᐃᓕᖓᔭᕆᐊᖃᕐᓂᐊᕐᒪᑕ ᑕᐃᒃᑯᐊ ᑲᑎᒋᐊᓖᑦ, 

ᓯᕗᒧᐊᑉᐸᓪᓕᐊᖁᒡᓗᒋᑦ. ᐊᒻᒪᓗ ᐃᑲᔪᖃᑎᒋᔪᒪᓪᓗᒋᑦ ᓄᓇᕗᑦ ᑐᙵᕕᒃᑯᑦ, ᐊᒻᒪᓗ ᐊᓯᖏᑦ ᐊᒻᒪ ᑖᒃᑯᐊ 

ᐊᒃᓱᕉᑎᒋᓂᐊᖅᖢᑎᒃᑯᑦ. ᐊᒻᒪᓗ ᓂᕆᐅᑉᐳᖓ ᐱᓇᓱᐊᕈᓯᓂᑦ ᐊᒡᒋᖅᑐᓂ ᕿᒥᕐᕈᓇᖕᓂᖅ ᐱᔭᕇᕐᓂᐊᕐᒪᑦ, ᑕᖅᑭᓂ 

ᐊᓂᒍᖅᓯᒪᔪᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐊᐱᖅᓱᕐᓇᖅ ᐃᓱᓕᖕᒪᑦ. ᒥᔅᑕ ᕼᐃᒃᔅ.  

 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓘᓐᓇᖏᖕᓄᑦ ᐊᖏᖅᑕᐅᔪᒪᔪᖓ, ᐅᖃᐅᓯᒃᑯᑦ ᐊᐱᖅᓱᕐᓇᖅ 

ᐅᖓᕙᒋᐊᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᒪᓕᒐᓕᐅᖅᑎ ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖅ ᐅᖃᐅᓯᒃᑯᑦ ᐊᐱᖅᓱᕐᓇᖅ 

ᐅᖓᕙᒋᐊᖅᑕᐅᖁᓪᓗᒍ. ᐋᒡᒑᖅᑐᖃᖅᐹ? 

 

ᒪᓕᒐᓕᐅᖅᑎ ᐃᓚᖓᑦ: ᐋᒡᒑ. 

ᐅᖃᖅᑎ (ᑐᓵᔨᑎᒍᑦ): ᐋᒡᒑᖅᑐᖃᕐᒪᑦ. ᓈᓴᐅᑎᓕᒃ 7, ᑎᑎᖅᑲᑎᒍᑦ ᐊᐱᖅᑯᑏᑦ. 8, ᑎᑎᖅᑲᑎᒍᑦ 

ᐊᐱᖅᑯᑎᕕᓂᕐᒧᑦ ᑭᐅᔾᔪᑏᑦ. 9, ᒪᑐᐃᖅᓯᔾᔪᑎᓄᑦ ᑭᐅᔾᔪᑏᑦ. 10, ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑏᑦ. ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓘᓐᓇᖏᖕᓄᑦ ᐊᖏᖅᑕᐅᔪᒪᔪᖓ, ᓈᓴᐅᑎᓕᒃ 5−ᒧᑦ 

ᐅᑎᕈᒪᓪᓗᖓ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐃᓘᓐᓇᖏᖕᓄᑦ ᐊᖏᖅᑕᐅᔪᒪᔪᖅ ᐅᑎᕆᐊᕈᒪᓪᓗᓂ ᓈᓴᐅᑎᓕᒃ 5−ᒧᑦ, ᐳᓛᕆᐊᖅᓯᒪᔪᓂᑦ 

ᐃᓕᓴᖅᓯᓂᖅ. ᐋᒡᒑᖅᑐᖃᖅᐹ? ᐱᑕᖃᖏᑉᐸᑦ, ᓈᓴᐅᑎᓕᒃ 5, ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒥᔅᑕ ᓯᒪᐃᓚᒃ.  

 

ᐅᑎᕐᓂᖅ ᑲᑎᒪᔾᔪᑎᒃᓴᖅ 5-ᒧᑦ: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᖅᐸᒃᑲ ᑲᑎᒪᔨᐅᖃᑎᒃᑲ ᑕᒪᕐᒥᑦᑎᐊᖅ. 

ᐃᓕᑕᖅᓯᔪᒪᓪᓗᖓ ᒪᕐᕉᓐᓂᒃ ᐱᒻᒪᕆᐊᓘᔫᓂᓪᓕ ᐅᕙᒻᓄᑦ. ᓯᕗᓪᓕᖅ ᐃᓕᑕᕆᖃᑦᑕᖅᓯᒪᔭᕋ, ᑕᕝᕗᖓ 

ᐃᒡᓗᕐᔪᐊᒧᑦ ᐋᓪᓚᐅᙱᑦᑐᖅ ᓄᓕᐊᕋ ᒥᐅᕆᓕᓐ ᕿᓚᐅᑦ. 

 

>>ᐸᑦᑕᑐᖅᑐᑦ 

 

ᓯᒪᐃᓚᒃ (ᑐᓵᔨᑎᒍᑦ): ᐊᒻᒪ ᓄᑲᖅᑎᖅᐹᖅ ᐅᕙᖓ ᓄᖃᖅᑎᖅᐸᖁᑎᖏᓐᓂᒃ ᐃᕐᓂᑎᓐᓂ ᑎᐅᕆᔭᓐ ᐱᖃᓕᖅ 

ᓯᕗᓪᓕᖅᐹᒥᒃ ᐃᖃᓗᓐᓅᕆᐅᖅᑐᖅ, ᖃᐅᔾᔨᐊᓚᓪᓚᕆᑕᐃᓐᓇᖅᓯᒪᔪᖅ ᓄᓇᓕᐸᐅᔭᐅᔪᒥ ᓄᓇᕗᒻᒥ, 

ᑕᐃᒪᐃᑦᓱᓐᓇᓐᓇᕐᒪᑦ ᓱᓇᐅᕝᕙ. ᑐᙵᓱᖃᑎᒋᔪᒪᕙᑦᓯ ᑕᕝᕗᖓ ᐃᒡᓗᒧᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᑦᓯ ᒪᓕᒐᓕᐅᕐᕕᓯᖕᓄᑦ. ᑲᑎᒪᔾᔪᑎᓂ 10, ᐊᑎᓕᐅᖅᑕᐅᓯᒪᔪᑎᒍᑦ ᑐᒃᓯᕋᐅᑎᑦ. 

11, ᐊᑎᓕᐅᖅᑕᐅᓯᒪᔪᓄᑦ ᑐᓴᕈᑎᓄᑦ ᑭᐅᔾᔪᑏᑦ. 12, ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᑐᓪᓗ ᐅᓂᒃᑳᖏᑦ 

ᕿᒥᕐᕈᓇᖅᑕᐅᑎᓪᓗᒋᑦ ᒪᓕᒐᑦᓴᓂᑦ, ᐊᓯᖏᓐᓂᓪᓗ. ᐃᖃᓗᐃᑦ−ᑕᓯᓗᒻᒧᑦ, ᒥᔅᑕ ᕼᐃᒃᔅ.  

 

 

 

ᑲᑎᒪᔾᔪᑎᒃᓴᖅ 12: ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

 

ᑲᑎᒪᔨᕋᓛᑦ ᐅᓂᒃᑳᖓᑦ 029 - 6(2): ᐅᓂᒃᑳᖅ ᕿᒥᕐᕈᐊᖅᑕᐅᓚᐅᖅᑎᓪᓗᒋᑦ 2020-21, 2021-22, 

ᐊᒻᒪᓗ 2022-23 ᐊᕐᕌᒍᑕᒫᖅᓯᐅᑦ ᐅᓂᒃᑳᖏᑦ ᓄᓇᕘᑉ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᖓ 

(Hᐃᒃᔅ) 

Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᓇᖏᖅᓯᕗᖓ ᐅᓪᓗᒥ ᐅᓂᒃᑳᕆᔪᒪᓪᓗᒋᑦ 

ᑲᑎᒪᔨᑐᐃᓐᓇᐃᑦ ᒐᕙᒪᒃᑯᑦ ᐊᐅᓚᓂᕆᔭᖏᑕ ᑮᓇᐅᔭᖅᑑᑎᓄᑦ 2020-2021, 2021-2022, 2022-2023 

ᐊᕐᕌᒍᑕᒫᖅᓯᐅᑏᑦ ᕿᒥᕐᕈᔭᐅᑎᓪᓗᒋᑦ ᑭᒡᒐᑐᖅᑎᐅᔪᒧᑦ ᐃᓅᓱᑦᑐᓂᑦ ᓄᑕᖅᑲᓂᓪᓗ ᓄᓇᕗᒻᒥ.  

 

ᐊᒻᒪᓗ ᑖᒃᑯᐊ ᑲᑎᒪᔨᕋᓛᑦ ᑮᓇᐅᔭᖅᑐᕈᑎᒋᕙᑦᑕᖏᑕ ᒐᕙᒪᒃᑯᑦ, ᐄᐳᕈᓪ 22−ᒥ ᑕᕝᕙᓂ ᐊᕐᕋᒍᒋᔭᑦᑎᓐᓂ 

ᓈᓚᓐᓂᖃᓚᐅᕐᒪᑕ ᑭᒡᒐᑐᖅᑎ ᑖᓐᓇ ᐃᓅᓱᑦᑐᓂ ᓄᑕᖅᑲᓂ ᐃᓚᐅᑉᓗᓂ. ᒪᓕᒐᓕᐅᕐᕕᒻᒥ ᑖᓐᓇ 

ᓈᓚᓐᓂᐅᓚᐅᖅᑐᖅ ᑏᕖᒃᑯᑦ ᑕᑯᑦᓴᐅᓪᓗᓂ ᓄᓇᕘᓗᒃᑖᒥ. ᑭᑯᓕᒫᓄᑦ ᒪᑐᐃᖓᓚᐅᖅᑐᖅ, ᐱᕙᓪᓕᐊᔪᓄᓪᓗ ᐊᒻᒪ 

ᖃᕆᑕᐅᔭᒃᑯᑦ ᐃᑭᐊᖅᑭᕕᖓᓂ ᒐᕙᒪᒃᑯᑦ ᐊᑐᐃᓐᓇᐅᓚᐅᖅᓱᓂ. ᑖᒃᑯᐊ ᒪᓕᒐᓕᐅᕐᕕᐅᑉ ᐃᑭᐊᖅᑭᕕᖓᓃᒻᒥᔪᑦ. 

ᑖᒃᑯᐊ ᐊᐱᖅᓱᖅᑕᐅᓚᐅᖅᑐᖅ ᑭᒡᒐᑐᖅᑐᑦ ᐃᓅᓱᑦᑐᓂᑦ ᓄᑕᖅᑲᓂᓪᓗ, ᐱᔨᑦᓯᖅᑎᖏᓪᓗ, ᒐᕙᒪᐅᔪᓪᓗ 

ᑎᒥᖁᑎᖏᓐᓃᙶᖅᑐᖅ, ᐃᓄᓕᕆᔨᒃᑯᓐᓂ, ᐃᓕᓐᓂᐊᖃᖅᑐᓕᕆᔨᒃᑯᓐᓂ, ᐋᓐᓂᐊᖅᑐᓕᕆᔨᒃᑯᓐᓂ, 

ᐃᖅᑲᖅᑐᐃᔪᓕᕆᔨᒃᑯᓐᓂ.  

 

ᐅᖃᖅᑎᑦᓯᔩ, ᑲᑎᒪᔨᕋᓛᑦ ᐅᔾᔨᖅᑐᖅᓯᒪᕗᑦ ᐊᐱᖅᓱᖅᑕᐅᔪᓗᒃᑖᑦ ᐃᓚᐅᑦᓯᐊᓚᐅᕐᒪᑕ, ᐃᑲᔪᑦᓯᐊᓚᐅᒻᒪᑕᓗ.  



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

27 

 

ᑲᑎᒪᔨᑐᐃᓐᓇᐃᑦ 7−ᓂᒃ ᐊᑐᓕᖁᔨᓯᒪᓪᓚᑦᑖᖅᐳᑦ, ᓯᑕᒪᑦ ᐊᑐᓕᖁᔭᐅᔪᑦ ᓄᓇᕗᑦ ᒐᕙᒪᒃᑯᓐᓄᑦ, ᐱᖓᓱᑦ 

ᐊᑐᓕᖁᔭᐅᔪᑦ ᑐᕌᖓᓪᓗᑎᒃ ᐃᓅᓱᑦᑐᓄᑦ ᓄᑕᖅᑲᓄᑦ ᑭᒡᒐᑐᖅᑐᒧᑦ. ᐊᑐᓕᖁᔭᐅᔪᑦ ᐅᑯᐊ, ᓄᐊᑕᐅᓂᖏᑦ 

ᐃᓅᓱᑦᑐᑦ, ᓇᕝᕚᖅᑕᐅᕙᓐᓂᖏᓪᓗ ᑐᓴᕋᑦᓴᑦ, ᓈᓴᐅᑏᓪᓗ ᐊᒻᒪᓗ ᑭᐅᓵᓕᕙᓐᓂᖏᑦ ᓄᓇᕗᑦ ᐃᓅᓱᑦᑐᓂᑦ 

ᓄᑕᖅᑲᓂᓪᓗ ᑭᒡᒐᑐᖅᑐᒥᒃ. 

 

ᐃᓄᓕᕆᔨᒃᑯᑦ ᐸᕐᓇᐅᑎᖓ ᑭᖑᓪᓕᖅᐹᖅᓯᐅᑦ ᐊᑐᓕᖅᑎᑦᓯᓗᑎᓪᓗ ᐃᓚᒌᓄᑦ ᖃᓄᐃᙱᑦᓯᐊᓂᕐᒧᑦ ᐸᕐᓇᐅᑎᑦ, 

ᑖᒃᑯᐊ ᖃᓄᐃᒍᑕᐅᕙᑦᑐᑦ ᒪᓕᓪᓗᒋᑦ, ᐱᐅᓯᐅᔭᕆᐊᖃᖅᑐᓪᓗ ᓄᓇᕗᒻᒥ ᐃᓅᓱᑦᑐᑦ ᓄᑕᖅᑲᓪᓗ 

ᓴᐳᔾᔭᐅᓯᒪᑦᓯᐊᖁᓪᓗᒋᑦ, ᐃᑲᔪᖅᑕᐅᓗᑎᓪᓗ.  

 

ᐊᒻᒪ ᐃᓅᓱᑦᑐᑦ ᓄᑕᖅᑲᓪᓗ ᐃᓚᐅᕙᓐᓂᕆᔭᖓᑦ ᑖᑦᓱᒪᑉ ᑭᒡᒐᑐᖅᑑᑉ ᐊᓪᓚᕝᕕᖓᓐᓂ, ᑐᐊᕕᓐᓇᕐᓂᖓᓄᑦ 

ᒐᕙᒪᒃᑯᑦ ᐸᕐᓇᐅᑎᓕᐅᕆᐊᖃᕐᓂᖓ ᑕᒪᒃᑯᐊ ᖁᓄᔪᓐᓂᐊᐸᑦᑐᑦ, ᐱᓂᕐᓗᓐᓂᐅᕙᑦᑐᓪᓗ ᓄᓕᐊᕐᓂᒃᑯᑦ ᓄᓇᕗᒻᒥ. 

 

ᑖᒃᑯᐊ ᑲᑎᒪᔨᑐᐃᓐᓇᐃᑦ ᑭᙳᖅᐳᑦ ᑭᐅᔭᐅᑦᓯᐊᓂᐊᕐᓂᖏᓐᓂᒃ 91(5) ᒪᓕᒐᖏᑦᑕ ᒪᓕᒐᓕᐅᕐᕕᐅᑉ.  

 

ᐅᖃᖅᑎᑦᓯᔩ, ᓂᕆᐅᑉᐳᖓ ᑭᒡᒐᑐᖅᑐᑦ ᐃᓅᓱᑦᑐᓂᒃ ᓄᑕᖅᑲᓂᓪᓗ ᐊᑐᓕᖁᔭᖏᑦ ᑭᐅᔾᔪᑎᐅᔪᓪᓗ ᐊᖅᑯᑎᒋᓗᑎᑦ 

ᓴᖅᑭᑦᓱᒫᕐᒪᑕ ᐅᑭᐊᒃᓵᖅ.  

 

ᑕᕝᕘᓇ ᐱᒋᐊᖅᑎᑦᓯᕗᖓ ᐊᖏᖅᑕᐅᖁᓪᓗᒋᑦ ᐅᓂᒃᑳᑦ ᑲᑎᒪᔨᑐᐃᓐᓇᐃᑦ, ᐅᖃᓕᒫᖅᑕᐅᓯᒪᓂᖏᓪᓗ 

ᐊᓪᓚᑕᐅᓗᑎᒃ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐱᒋᐊᖅᑎᑦᓯᒻᒪᑦ ᐅᓂᒃᑳᖏᑦ ᑲᑎᒪᔨᑐᐃᓐᓇᐃᑦ ᐱᔭᐅᖁᓪᓗᒋᑦ ᐃᒡᓗᒥ ᐊᒻᒪ 

ᐃᓪᓗᒨᖅᑕᐅᖁᓪᓗᒋᑦ ᐅᖃᓕᒫᖅᑕᐅᓯᓗᑎᒃ. ᒪᓕᒐᓕᐅᖅᑏᑦ ᐊᖏᖅᐸᑦ?  

 

ᒪᓕᒐᓕᐅᖅᑏᑦ ᐃᓚᖏᑦ: ᐊᖏᖅᐳᒍᑦ. 

 

ᐅᖃᖅᑎ (ᑐᓵᔨᑎᒍᑦ): ᐊᖏᕐᒪᑕ. ᑲᑎᒪᔾᔪᑎᓂ 13, ᐃᒡᓗᒨᖅᑕᐅᓂᖏᑦ ᑎᑎᕋᖅᓯᒪᔪᑦ. ᓄᓇᓕᓐᓂ ᒐᕙᒪᒃᑯᓂᓪᓗ 

ᐱᔨᑦᑎᖅᑎᒃᑯᓐᓄ, ᒥᓂᔅᑕ ᔪᐊᓇᓯ. 

 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 282 - 6(2): ᐸᕐᓇᓐᓂᕐᒧᑦ ᒪᓕᒐᐅᑉ ᑐᓴᕋᓱᐊᕐᕕᐅᓂᖓᓄᑦ ᐅᓂᒃᑳᖅ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᕕᐊᓱᑉᐳᖓ ᐃᓪᓗᒨᖅᓯᒋᐊᕐᒥ 

ᐸᕐᓇᓂᖁᔭᒥᒃ ᐅᖃᖃᑎᒌᒋᐊᖃᕐᓂᒧᑦ ᐅᓂᒃᑳᖅ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): 13, ᐃᒡᓗᒨᖅᑕᐅᓂᖏᑦ ᑎᑎᕋᖅᓯᒪᔪᑦ. 14, ᐱᖁᔨᕗᖔᕐᓂᐊᓂᕐᒧᑦ ᖃᐅᔨᒃᑲᐃᔾᔪᑏᑦ. 15, 

ᐱᖁᔨᕗᖔᕐᓂᐊᕐᓂᕐᒧᑦ ᖃᐅᔨᒃᑲᐃᔾᔪᑏᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᑦᓴᖅ. ᒪᓕᒐᓕᐅᖅᑎ ᐊᕐᕕᐊᑦ 

ᓂᒋᐊᓄᑦ, ᒥᔅᑕ ᓴᕕᑲᑖᖅ. 

 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 49 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐊᑐᐃᓐᓇᐅᑎᑕᐅᓂᖏᑦ ᑐᑭᓯᐅᒪᔾᔪᑏᑦ ᐊᒻᒪᓗ 

ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᒪᓕᒐᖅ - ᖃᐅᔨᒃᑲᐃᒍᑦ 

ᓴᕕᑲᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓰᔨ, ᑐᓴᖅᑎᑦᓯᕗᖓ ᓯᑕᒻᒥ ᒪᐃ 20, 2024, 

ᐱᒋᐊᖅᑎᑦᓯᔪᒫᕋᒪ ᐊᐃᑉᐱᖅᑕᐅᓪᓗᓂ ᑲᖏᖅᓯᓂᐅᑉ−ᓂᒋᐊᓄᑦ ᒪᓕᒐᓕᐅᖅᑎᒧᑦ. ᒪᓕᒐᒃᓴᖅ 49, ᑖᓐᓇ ᒪᓕᒐᖅ 

ᐋᖅᑭᒋᐊᖁᑎᑦᓴᒧᑦ ᓇᕝᕚᕈᓐᓇᕐᓂᖅ ᑐᓴᕋᑦᓴᓂ ᓴᐳᔾᔨᓂᐊᕐᓂᕐᒧᓪᓗ, ᒪᓕᒐᐅᔪᒥ ᓯᕗᓪᓕᖅᐹᒥᒃ 

ᐅᖃᓕᖅᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): 15, ᐅᖃᓕᒫᖅᓯᕗᑦᓴᐅᓂᑦᓴᖏᓐᓄᑦ ᒪᓕᒐᒃᓴᑦ. ᐃᖃᓗᐃᑦ−ᓯᓈᓄᑦ ᒥᔅ ᐳᕉᔅᑐ. 

 

ᒪᓕᒐᒃᓴᖅ 48 - ᒪᓕᒐᖅ ᐱᔾᔪᑎᖃᖅᑐᖅ ᓂᕈᐊᖅᑕᐅᕖᑦ ᓄᓇᕗᒥ - ᖃᐅᔨᒃᑲᐃᒍᑦ 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᑐᓴᖅᑎᑦᓯᕗᖓ ᓯᑕᕐᒥᐅᓕᖅᐸᑦ ᒪᐃ 30, 2024, 

ᐱᒋᐊᖅᑎᑦᓯᔪᒫᕋᒪ ᐊᐃᑉᐱᖅᑕᐅᓗᓂ ᑲᖏᖅᓯᓂᐅᑉ−ᓂᒋᐊᓄᑦ ᐊᐃᑉᐸᖅᑕᐅᓗᓂ. ᑖᓐᓇ ᒪᓕᒐᒃᓴᖅ 48, ᒪᓕᒐᖅ. 

ᑖᒃᑯᐊ ᓂᕈᐊᕐᕕᒋᔭᖏᑕ ᓄᓇᕗᒻᒥ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): 16, ᐱᒋᐊᑦᑎᑕᐅᔪᑦ. 17, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. 

ᐊᕐᕕᐊᑦ−ᓂᒋᐊᓄᑦ, ᒥᔅᑕ ᓴᕕᑲᑖᖅ. 

 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᐊᖏᖅᑕᐅᔪᒪᕗᖓ ᑖᓐᓇ 

ᐅᖃᓕᒫᖅᑕᐅᔪᓐᓇᖅᓯᖁᑉᓗᒍ ᑐᓴᕈᑎ ᐊᕐᕙᐃᕐᓗᒍ. ᒪᓕᒐᒃᓴᖅ 49, ᐊᐃᑉᐹᓂ ᐅᖃᓕᒫᖅᑕᐅᓗᓂ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᖏᖅᑕᐅᔪᒪᒻᒪᑦ ᒪᓕᒐᓕᐅᖅᑎ ᑖᓐᓇ ᒪᓕᒐᒃᓴᖅ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓗᓂ. 

ᐊᖏᖅᐱᓰ? 

 

ᒪᓕᒐᓕᐅᖅᑏᑦ ᐃᓚᖏᑦ: ᐊᖏᖅᐳᒍᑦ. 

 

ᐅᖃᖅᑎ (ᑐᓵᔨᑎᒍᑦ): ᐊᖏᖃᑎᒌᓐᓂᖃᕐᒪᑦ. ᑲᔪᓯᒋᑦ ᓴᕕᑲᑖᖅ. 

 

 

 

 

ᒪᓕᒐᒃᓴᖅ 49 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐊᑐᐃᓐᓇᐅᑎᑕᐅᓂᖏᑦ ᑐᑭᓯᐅᒪᔾᔪᑏᑦ ᐊᒻᒪᓗ 

ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᒪᓕᒐᖅ - ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᒪᒥᐊᓇᖅ ᑕᒪᒻᓄᑦ ᐊᖏᖅᑕᐅᒍᒪᓂᕋᐃᕋᑖᕋᒪ, 

ᐊᖏᖅᑕᐅᓵᓕᕋᑖᕋᓗᐊᕆᓪᓗᓂ. ᐅᖃᖅᑎᑦᓯᔩ, ᐱᒋᐊᖅᑎᑦᓯᕗᖓ ᐊᐃᑉᐱᖅᑕᐅᓪᓗᓂ ᑲᖏᖅᓯᓂᐅᑉ−ᓂᒋᐊᓄᑦ. 

ᒪᓕᒐᒃᓴᖅ 49, ᒪᓕᒐᖅ ᐋᖅᑭᒋᐊᕈᑎᐅᔪᖅ ᑐᓴᖅᑐᓕᕆᓂᕐᒧᑦ ᓴᐳᑎᓂᐊᕐᓂᕐᒧᓪᓗ ᑲᙳᓇᖅᑐᓕᕆᓂᕐᒧᑦ ᒪᓕᒐᖅ 

ᐊᐃᑉᐹᓂᒃ ᐅᖃᓕᒫᖅᑕᐅᖁᑉᓗᒍ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐱᒋᐊᖅᑎᑕᐅᔪᖅ ᓈᒻᒪᖕᒪᑦ. ᓈᒻᒪᓴᖅᑐᑦ. ᐊᑭᕋᖅᑐᖅᑐᑦ. ᐱᒋᐊᖅᑎᑕᐅᔪᖅ ᑲᔪᓯᕗᖅ. 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐊᖏᖅᑕᐅᔪᒪᕗᖓ ᑐᓴᑎᖃᕆᐊᖃᕐᓂᖅ ᐊᕝᕙᐃᖅᑕᐅᓗᓂ 

ᒪᓕᒐᒃᓴᖅ 48, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᐊᕐᒪᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᖕᒪᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᔪᓐᓇᖁᑉᓗᒍ ᒪᓕᒐᒃᓴᖅ 48, 

ᐊᖏᖅᐱᓰ? 

 

ᒪᓕᒐᓕᐅᖅᑏᑦ ᐃᓚᖏᑦ: ᐊᖏᖅᐳᒍᑦ. 

 

ᐅᖃᖅᑎ (ᑐᓵᔨᑎᒍᑦ): ᐊᖏᖃᑎᒌᓐᓂᖃᕐᒪᑦ ᑲᔪᓯᒋᑦ. ᒥᔅ ᐳᕉᔅᑐ. 

 

ᒪᓕᒐᒃᓴᖅ 48 - ᒪᓕᒐᖅ ᐱᔾᔪᑎᖃᖅᑐᖅ ᓂᕈᐊᖅᑕᐅᕖᑦ ᓄᓇᕗᒥ - ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐱᒋᐊᖅᑎᔅᓯᕗᖓ ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᒥ 

ᑲᖏᖅᓯᓂᐅᑉ−ᓂᒋᐊᓄᑦ, ᒪᓕᒐᒃᓴᖅ 48, ᒪᓕᒐᖅ ᓂᕈᐊᕐᕕᖁᑎᒋᔭᖏᑦ ᓄᓇᕗᒻᒥ ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐱᒋᐊᖅᑕᕗᑦ ᓈᒻᒪᖕᒪᑦ, ᓈᒻᒪᑦᓴᖅᑐᑦ. ᐊᑭᕋᖅᑐᖅᑐᑦ. ᐱᒋᐊᖅᑎᑕᐅᔪᖅ ᑲᔪᓯᕗᖅ. 18-

ᖓᓐᓂ, ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᖅ. ᒪᓕᒐᓕᐅᖅᑎ ᐊᕐᕕᐊᑦ−ᓂᒋᐊᓄᑦ, ᒥᔅᑕ ᓴᕕᑲᑖᖅ. 

 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᐊᖏᖅᑕᐅᔪᒪᕗᖓ ᐊᐃᑉᐸᖅᑕᐅᓗᓂ ᒪᓕᒐᓕᖅᑎ 

ᑲᖏᖅᓯᓂᐅᑉ−ᓂᒋᐊᓄᑦ. ᒪᓕᒐᒃᓴᖅ 49, ᒪᓕᒐᖅ ᐋᖅᑭᒋᐊᕈᑎᐅᔪᖅ ᑐᓴᖅᑐᑎᓕᓂᕐᒧᑦ ᓴᐳᔾᔨᓂᕐᒧᓪᓗ 

ᑲᙳᓇᖅᑐᒧᓪᓗ ᒪᓕᒐᕐᓂᒃ ᓯᕗᓪᓕᖅᐹᒥᒃ ᐊᐃᑉᐹᓂ ᐅᖃᓕᒫᖅᑕᐅᖁᓪᓗ. ᑖᓐᓇ ᒪᓕᒐᖅ 

ᑎᒃᑯᐊᖅᓯᑦᓯᒍᑎᐅᒐᔭᖅᑐᖅ ᑐᓴᖅᑐᓕᕆᔨᐅᔪᒥᒃ ᑲᙳᓇᖅᑐᒧᓪᓗ ᑲᒥᓯᓇᐅᔪᒥᒃ ᐱᑦᓴᕆᐊᖃᕌᖓᑦ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᖃᓄᐃᓐᓂᔅᓴᓄᑦ ᐅᑕᖅᑭᑲᐃᓐᓇᕋᒪ ᐅᖃᐅᑎᔭᐅᓂᔅᓴᕋ. ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᑦ, ᒪᓕᒐᓕᐅᖅᑎ ᐊᕐᕕᐊᑦ−ᓂᒋᐊᓄᑦ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐋᖅᑭᑦᓯᐊᕐᓂᐊᓕᑕᐃᓐᓇᖅᐳᖓᐃᓛᒃ. ᐅᖃᖅᑎᑦᓯᔩ, 

ᐊᖏᖅᑕᐅᔪᒪᕗᖓ ᖁᔭᓈᖅᑕᐅᖁᓪᓗᒍ ᑐᓴᖅᑎᑦᓯᖃᕐᓂᖅ ᑖᓐᓇ ᒪᓕᒐᒃᓴᖅ 49, ᐊᐃᑉᐹᓂᒃ 

ᐅᖃᓕᒫᖅᑕᐅᓕᖁᑉᓗᒍ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᖏᖅᑕᐅᔪᒪᒻᒪᑦ ᒪᓕᒐᓕᐅᖅᑎ ᒪᓕᒐᒃᓴᖅ ᐊᐃᑉᐹᓂᒃ ᐅᖃᓕᒫᖅᑕᔪᓐᓇᖅᓯᖁᑉᓗᒍ. 

ᐊᖏᖅᐱᓯ? 

 

ᒪᓕᒐᓕᐅᖅᑏᑦ ᐃᓚᖏᑦ: ᐊᖏᖅᐳᒍᑦ. 

 

ᐅᖃᖅᑎ (ᑐᓵᔨᑎᒍᑦ): ᐊᖏᖃᑎᒌᓐᓂᖃᕐᒪᑦ ᑲᔪᓯᒋᑦ, ᒥᔅᑕ ᓴᕕᑲᑖᖅ. 

 

ᒪᓕᒐᒃᓴᖅ 49 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐊᑐᐃᓐᓇᐅᑎᑕᐅᓂᖏᑦ ᑐᑭᓯᐅᒪᔾᔪᑏᑦ ᐊᒻᒪᓗ 

ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᒪᓕᒐᖅ - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᐱᒋᐊᖅᑎᑦᓯᕗᖓ ᐊᐃᑉᐱᖅᑕᐅᓪᓗᓂ 

ᒪᓕᒐᓕᐅᖅᑎ ᑲᖏᖅᓯᓂᐅᑉ−ᓂᒋᐊᓄᑦ. ᒪᓕᒐᒃᓴᖅ 49, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑐᓴᖅᑐᓕᕆᓂᕐᒧᑦ 

ᓴᐳᔾᔨᓂᕐᒧᓪᓗ ᑲᙳᓇᖅᑐᓕᕆᓂᕐᒧᑦ ᒪᓕᒐᕐᒥᒃ, ᐊᐃᑉᐹᓂᒃ ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑎᑦᓯᔩ, ᑖᒃᑯᐊ ᐋᖅᑭᒋᐊᕈᑎᒃᓴᐅᔪᑦ ᑎᒃᑯᐊᖅᓯᒍᓐᓇᖅᓯᓕᕋᔭᖁᓪᓗᒍ ᑐᓴᖅᑐᓕᕆᔨᐅᔪᒥᒃ ᑲᒥᓯᓇᐅᒥᒡᓗ 

ᐱᑦᓴᕆᐊᖃᕌᖓ ᓇᐅᒃᑯᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

30 

 

ᐅᖃᖅᑎ (ᑐᓵᔨᑎᒍᑦ): ᐱᒋᐊᖅᑎᑕᐅᔪᖅ ᓈᒻᒪᖕᒪᑦ. ᓂᕈᐊᕈᑕᐅᒍᒪᔪᒧᑦ ᓈᒻᒪᔅᓴᖅᑐᑦ, ᐊᖏᕋᖅᑐᖅᑐᑦ. 

ᐱᒋᐊᖅᑎᑕᐅᔪᖅ ᑲᔪᓯᔪᖅ. ᑖᓐᓇ ᑲᑎᒪᔨᓄᑦ ᑲᑎᒪᔨᑐᐃᓐᓇᕐᓄᑦ ᑐᓐᓂᖅᑯᑕᐅᑦᓴᐅᑎᒋᕗᖅ. 18, ᐊᐃᑉᐹᓂ 

ᐅᖃᓕᒫᖅᑐᓄᑦ ᒪᓕᒐᒃᓴᑦ. ᐃᖃᓗᐃᑦ−ᓯᓈᓄᑦ, ᒥᔅ ᐳᕉᔅᑐ.  

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐊᖏᖅᑕᐅᔪᒪᕗᖓ ᐊᖏᖅᑕᐅᔭᕆᐊᖃᕐᓂᖅ ᑐᓴᕈᑎᒧᑦ ᒪᓕᒐᒃᓴᖅ 

49, ᐊᐃᑉᐹᓂᒃ ᐅᖃᓕᒫᖅᑕᐅᔪᓐᓇᖅᓯᓂᐊᕐᒪᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᒻᒪᑦ ᒪᓕᒐᒃᓴᖅ ᐊᐃᑉᐹᓂ ᐅᖃᓕᒫᖅᑕᐅᔪᓐᓇᖅᓯᓕᕐᓗᓂ. 

ᐊᖏᖅᐱᓰ? 

 

ᒪᓕᒐᓕᐅᖅᑏᑦ ᐃᓚᖏᑦ: ᐊᖏᖅᐳᒍᑦ. 

 

ᐅᖃᖅᑎ (ᑐᓵᔨᑎᒍᑦ): ᐊᖏᖃᑎᒌᓐᓂᖃᕐᒪᑦ, ᑲᔪᓯᒋᑦ. ᒥᔅ ᐳᕉᔅᑐ. 

 

ᒪᓕᒐᒃᓴᖅ 48 - ᒪᓕᒐᖅ ᐱᔾᔪᑎᖃᖅᑐᖅ ᓂᕈᐊᖅᑕᐅᕖᑦ ᓄᓇᕗᒥ - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐱᒋᐊᖅᑎᑦᓯᕗᖓ ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ 

ᑲᖏᖅᓯᓂᐅᑉ ᓂᒋᐊᓄᑦ. ᒪᓕᒐᒃᓴᖅ 48, ᒪᓕᒐᖅᖅ ᓂᕈᐊᕐᕕᐅᔪᑦ ᓄᓇᕗᒻᒥ ᒪᓕᒐᖅ ᐊᐃᑉᐹᓂᒃ 

ᐅᖃᓕᒫᖅᑕᐅᖁᓪᓗᒍ. ᑖᓐᓇ ᒪᓕᒐᒃᓴᖅ ᐋᖅᑭᒋᐊᕈᑎ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᒪᓕᒐᕐᒥᒃ ᐊᒻᒪ 

ᑭᒡᓕᒋᔭᐅᓂᖅ ᓂᕈᐊᕐᕕᐅᔪᑦ ᐋᖅᑭᒍᑎᐅᓂᐊᖅᑐᓂᒃ 7-ᖏᓐᓂ ᓂᕈᐊᕐᓂᕆᓛᖅᑕᖓᓂ ᓄᓇᕗᒻᒥ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐱᒋᐊᖅᑎᑕᖓ ᓈᒻᒪᖕᒪᑦ. ᓂᕈᐊᕈᖃᐅᔪᒧᑦ. ᓈᒻᒪᖅᓴᖅᑐᑦ. ᐊᑭᕋᖅᑐᖅᑐᑦ. ᐱᒋᐊᖅᑎᑕᖅ 

ᓈᒻᒪᔅᓯᕗᖅ. ᒪᓕᒐᒃᓴᐅᖕᒪᑦ, ᑲᑎᒪᔨᑐᐃᓐᓇᕐᓄᑦ ᑐᓂᔭᐅᑲᐅᑎᒋᕗᖅ. 19, ᐃᓱᒪᒃᓴᖅᓯᐅᕈᑎᒃᓴᖏᑦ 

ᑲᑎᒪᔨᑐᐃᓐᓇᐃᑦ, ᒪᓕᒐᒃᓴᑦ ᐊᓯᖏᓐᓂᓪᓗ. 48 ᐊᒻᒪ 49 ᒪᓕᒐᒃᓴᖅ, ᒥᔅᑕ ᒪᓕᑭ ᐃᒃᓯᕙᐅᑕᐅᑎᓪᓗᒍ 

ᐱᓂᐊᖅᐳᖅ.  

 

ᑲᔪᓯᒋᐊᓚᐅᙱᓂᑦᑎᓐᓂ ᑲᑎᒪᔨᑐᐃᓐᓇᐃᑦ 20-ᒥᓂᒻᒥᒃ ᓄᖅᑲᖓᑲᐃᓐᓇᕐᓂᐊᖅᐳᒍᑦ.  

 

ᐃᖅᓱᖅᑏ. 

 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 15:24ᒥ ᐊᒻᒪᓗ ᐱᒋᐊᒃᑲᓐᓂᖅᑐᑎᒃ 15:50ᒥ 

 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᒪᓕᑭ)(ᑐᓵᔨᑎᒍᑦ): ᑲᑎᒪᔨᕋᓛᑦ ᐱᒋᐊᖁᓕᕐᒥᒐᒃᑭᑦ. ᑲᑎᒪᑐᐃᓐᓇᖅᑎᓪᓗᑕ ᐅᑯᓂᖓ 

ᑲᑎᒪᔾᔪᑎᒃᓴᖃᖅᑐᒍᑦ, ᒪᓕᒐᒃᓴᖅ 48 ᐊᒻᒪᓗ 49. ᑲᑎᒪᔨᕋᓛᑦ ᖃᓄᐃᑦᑐᒪᕙᑦ? ᒥᔅᑕ ᓴᕕᑲᑖᖅ?  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓛᒃᑯᕐᓗᒋᑦ ᕿᒥᕐᕈᓇᒍᒪᔪᒍᑦ ᒪᓕᒐᒃᓴᖅ 49 ᐊᒻᒪᓗ ᒪᓕᒐᒃᓴᖅ 

48. ᖁᔭᓐᓇᒦᒃ, ᐃᒃᓯᕙᐅᑕᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖃᑎᒌᒃᐱᑖ ᑖᓐᓇ ᒪᓕᒐᒃᓴᖅ 49 ᐱᓕᕆᐊᕆᖅᑳᕈᒪᓪᓗᑎᒍ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

ᒪᓕᒐᒃᓴᖅ 49 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐊᑐᐃᓐᓇᐅᑎᑕᐅᓂᖏᑦ ᑐᑭᓯᐅᒪᔾᔪᑏᑦ ᐊᒻᒪᓗ 

ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᒪᓕᒐᖅ - ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᕆᔪᒪᔭᕋ ᐅᖃᖅᑎᐅᔪᖅ ᑕᕝᕙᓂ ᒪᓕᒐᓕᐅᕐᕕᒻᒥ, ᒥᔅᑕ ᐋᖁᐊᖅ, 

ᐃᖅᑲᓇᐃᔭᖅᑎᓐᓂᒃ ᑕᑲᓄᖓ ᐊᐱᖅᓱᖅᑕᐅᕕᒻᒧᐊᖅᑐᖃᕈᒪᕙ?  

 

ᐅᖃᖅᑎ (ᑐᓵᔨᑎᒍᑦ): ᐄ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔨᕋᓛᑦ ᐊᖏᖅᐹᑦ ᑖᒃᑯᐊ ᐃᖅᑲᓇᐃᔭᖅᑏᑦ ᓵᒃᓯᓐᓃᖁᓪᓗᒋᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᓱᒃᑏ, ᑖᓐᓇ ᐃᓯᖅᑎᓚᐅᕈᒃ. ᑎᑎᕋᖅᑕᐅᓯᒪᓂᐊᕐᒪᑦ, ᒥᓂᔅᑕ ᐋᖁᐊᖅ, ᑖᓐᓇ 

ᐃᖅᑲᓇᐃᔭᖅᑎᒋᔭᐃᑦ ᑭᓇᐅᒻᒪᖔᖅ ᐅᖃᐅᓯᕆᓚᐅᕈᒃ; ᑕᐃᒪ ᒪᑐᐃᕈᑎᓐᓄᑦ ᑲᔪᓯᓕᕆᑦ. ᒥᔅᑕ ᐋᖁᐊᖅ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑕᓕᖅᐱᓐᓄᑦ, ᑎᑎᕋᖅᑎ ᒪᓕᒐᓕᐅᕐᕕᒻᒧᑦ, ᑯᐊᒃ. ᓇᓗᓇᐃᙵᕈᒪᒻᒥᔭᕋᑦᑕᐅᖅ 

ᒪᓕᒐᓕᐅᕐᕕᒻᒧᑦ ᑑᓂ ᕉᔅ. ᒫᓐᓇ ᐃᒃᓯᕚᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᖁᕕᐊᓱᑉᐳᖓ ᐱᕕᖃᕆᐊᒃᓴᖅ ᒪᑐᐃᖅᓯᔾᔪᑎᓂᑦ ᐅᖃᐅᓯᖃᕈᓐᓇᕐᓗᖓ ᐱᔾᔪᑎᖃᖅᑐᓂᑦ ᒪᓕᒐᒃᓴᖅ 49ᒥᑦ, 

ᒪᓕᒐᐅᔪᒥᑦ ᐋᖅᑭᒋᐊᖅᓯᔾᔪᑎᐅᔪᒥᑦ ᑕᑯᔪᓐᓇᕈᑎᐅᔪᒥᑦ ᑐᑭᓯᐅᒪᔾᔪᑎᓂᑦ ᐊᒻᒪ ᓴᐳᒻᒥᑦᑎᔾᔪᑎᐅᔪᒥᑦ ᑲᓐᖑᓇᖅᑐᓂᑦ 

ᒪᓕᒐᕐᔪᐊᖓᓂᑦ. 

 

ᑲᑎᒪᔩᑦ ᖃᐅᔨᒪᒻᒪᑕ, ᐃᓗᓕᖓ ᑎᑎᕋᖅᓯᒪᓂᐅᔪᖅ ᓈᓴᐅᑎᓕᒃ 26-ᒥᑦ ᓱᓕᑦᑎᐊᕆᐊᖃᕐᓂᕐᒧᑦ ᒪᓕᒐᕐᔪᐊᕐᒥ, 

ᐊᒻᒪ ᑎᑎᕋᖅᓯᒪᓂᐅᔪᖅ ᐃᓗᓕᖓ ᓈᓴᐅᑎᓕᒃ 19-ᒥᑦ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᕐᔪᐊᖓᓂ ᐊᒻᒪᓗ 

ᑎᑎᕋᖅᓯᒪᓂᐅᔪᖅ ᐃᓗᓕᖓ ᓈᓴᐅᑎᓕᒃ 11-ᒥᑦ ᑭᒡᒐᖅᑐᐃᔨᖓᑕ ᓱᕈᓰᑦ ᒪᒃᑯᑦᑐᓪᓗ ᒪᓕᒐᕐᔪᐊᖓᓂ 

ᐃᓗᓕᖃᕐᒪᑕ ᑎᑎᕋᖅᓯᒪᓂᐅᔪᓂᑦ ᐱᔪᓐᓇᑎᑦᑎᔪᓂᑦ ᑎᒃᑯᐊᖅᑕᐅᓂᖓᓄᑦ ᐊᔾᔨᐅᖏᑦᑐᓂᑦ ᐱᓕᕆᐊᒃᓴᖃᖅᑐᖅ 

ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ, ᐊᔾᔨᐅᖏᑦᑐᓂᑦ ᐱᓕᕆᐊᒃᓴᖃᖅᑐᖅ ᐅᖃᐅᓯᕐᓄᑦ ᑲᒥᓴᓇ ᐊᒻᒪᓗ ᐊᔾᔨᐅᖏᑦᑐᓂᑦ 

ᐱᓕᕆᐊᒃᓴᖃᖅᑐᖅ ᑭᒡᒐᖅᑐᐃᔨ ᓱᕈᓯᕐᓄᑦ ᒪᒃᑯᑦᑐᓄᓪᓗ, ᑕᐃᒪᐃᑦᑐᖅᑕᖃᖅᑎᓪᓗᒍ ᐱᓪᓚᕆᐅᔪᒥᑦ ᑲᒪᒋᔭᐅᔪᒧᑦ 

ᐃᒻᒥᒧᑦ ᖃᓂᒃᓴᓗᐊᕐᓂᐅᔪᓄᑦ ᑕᑯᒃᓴᐅᔪᓄᑦ ᐅᕝᕙᓘᓐᓃᑦ ᐃᒻᒥᒧᑦ ᖃᓂᒃᓴᓗᐊᕐᓂᐅᔪᓐᓇᖅᑐᓄᑦ. ᑕᒪᒃᑯᐊ 

ᑎᒃᑯᐊᖅᑕᐅᓲᖑᒻᒪᑕ ᓄᓇᕗᑦ ᑲᒥᓴᓇᖓᓄᑦ ᒪᓕᑦᑐᓂ ᐊᑐᓕᖁᔭᓕᐊᒥᓂᐅᔪᓂᑦ ᑲᒪᑎᔨᓕᕆᔩᑦ ᑲᑎᒪᔨᖏᓐᓄᑦ. 

 

ᐅᓪᓗᒥᓕ, ᑖᓐᓇ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᒪᓕᒐᕐᔪᐊᖅ ᐃᓗᐊᓂ 

ᑎᑎᕋᖅᓯᒪᔪᖃᓐᖏᒻᒪᑦ ᐱᔪᓐᓇᑎᑦᑎᒐᔭᖅᑐᓂᑦ ᑎᒃᑯᐊᖅᑕᐅᓂᖓᓄᑦ ᐊᔾᔨᐅᖏᑦᑐᓂᑦ ᐱᓕᕆᐊᒃᓴᖃᖅᑐᒥᑦ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᑦ, ᑕᐃᒪᐃᑦᑐᖅᑕᖃᖅᑎᓪᓗᒍ ᐱᓪᓚᕆᐅᔪᒥᑦ 

ᑲᒪᒋᔭᐅᔪᒧᑦ ᐃᒻᒥᒧᑦ ᖃᓂᒃᓴᓗᐊᕐᓂᐅᔪᓄᑦ ᑕᑯᒃᓴᐅᔪᓄᑦ ᐅᕝᕙᓘᓐᓃᑦ ᐃᒻᒥᒧᑦ ᖃᓂᒃᓴᓗᐊᕐᓂᐅᔪᓐᓇᖅᑐᓄᑦ. 

 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑐᒃᓯᕋᖅᓯᒪᒻᒪᑦ ᑲᑎᒪᕐᔪᐊᕕᒻᒦᙶᖅᑐᒥᑦ ᒪᓕᒐᒃᓴᕐᒥᑦ 

ᓴᖅᑭᖅᑕᐅᖁᔨᓪᓗᓂ ᐋᖅᑭᒋᐊᖅᓯᔾᔪᑎᐅᓂᐊᖅᑐᒥᑦ ᑕᑯᔪᓐᓇᕈᑎᐅᔪᒥᑦ ᑐᑭᓯᐅᒪᔾᔪᑎᓂᑦ ᐊᒻᒪ ᓴᐳᒻᒥᑦᑎᔾᔪᑎᐅᔪᒥᑦ 

ᑲᙳᓇᖅᑐᓂᑦ ᒪᓕᒐᕐᔪᐊᖓᓂᑦ ᐱᑕᖃᖁᓪᓗᒍ ᐊᔾᔨᐸᓗᖏᓐᓂᑦ ᑎᑎᕋᖅᓯᒪᓂᖃᖅᑐᓂᑦ ᐱᔾᔪᑎᖃᖅᑐᓂᑦ 

ᑲᒪᒋᔭᐅᔪᒥᑦ ᐃᒻᒥᒧᑦ ᖃᓂᒃᓴᓗᐊᕐᓂᐅᔪᒥᑦ ᓴᖅᑭᔮᖅᑐᓂᑦ ᐊᓯᖏᓐᓂ ᓄᓇᕗᒻᒥ ᒪᓕᒐᐅᔪᓂ ᑐᕌᖓᔪᓂ ᐃᒻᒥᒃᑯᑦ 

ᐱᓕᕆᔨᐅᔪᓄᑦ ᒪᓕᒐᓕᐅᕐᕕᒻᒧᑦ ᓇᐅᑦᑎᖅᓱᖅᑎᐅᔪᓄᑦ ᒐᕙᒪᒃᑯᑦ ᐱᓕᕆᓂᕆᔭᖏᓐᓂᑦ ᐊᒻᒪᓗ ᖃᐅᔨᓴᕈᓐᓇᓂᕐᒥᑦ 

ᐱᔪᓐᓇᐅᑎᖃᖅᑐᑎᒃ.  

ᒪᓕᒐᒃᓴᖅ 49 ᐱᕕᖃᖅᑎᑦᑎᓯᒪᕗᖅ ᓄᑖᓂᑦ ᑎᑎᕋᖅᓯᒪᓂᐅᔪᓂᑦ ᐃᓕᓯᔪᓐᓇᑎᑦᑎᓪᓗᓂ ᑕᑯᔪᓐᓇᕈᑎᐅᔪᒥᑦ 

ᑐᑭᓯᐅᒪᔾᔪᑎᓂᑦ ᐊᒻᒪ ᓴᐳᒻᒥᑦᑎᔾᔪᑎᐅᔪᒥᑦ ᑲᙳᓇᖅᑐᓂᑦ ᒪᓕᒐᕐᔪᐊᖓᓄᑦ ᐊᔾᔨᖃᐸᓗᑦᑐᓂᑦ ᒫᓐᓇ 

ᑎᑎᕋᖅᓯᒪᓂᕆᔭᖓᓂ ᓱᓕᑦᑎᐊᕆᐊᖃᕐᓂᕐᒧᑦ ᒪᓕᒐᕐᔪᐊᑉ ᐱᔾᔪᑎᖃᖅᑐᓂᑦ ᑎᒃᑯᐊᖅᑕᐅᓂᖓᓂᑦ ᐊᔾᔨᐅᖏᑦᑐᓂᑦ 

ᐱᓕᕆᐊᒃᓴᖃᖅᑐᒥᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᙳᓇᖅᑐᓕᕆᓂᕐᒧᓪᓗ ᑲᒥᓴᓇᒥᑦ ᓇᓗᓇᐃᖅᑕᐅᓯᒪᔪᓂ 

ᖃᓄᐃᓐᓂᖅᑕᖃᖅᑎᓪᓗᒍ. 

ᖃᐅᔨᒪᔭᐅᔭᕆᐊᓕᒃ, ᑭᒃᑯᓐᓄᑦ ᑲᒪᒋᔭᐅᒋᐊᖃᕐᓂᖓ ᑖᒃᓱᒪ ᑕᑯᔪᓐᓇᕈᑎᐅᔪᒥᑦ ᑐᑭᓯᐅᒪᔾᔪᑎᓂᑦ ᐊᒻᒪ 

ᓴᐳᒻᒥᑦᑎᔾᔪᑎᐅᔪᒥᑦ ᑲᙳᓇᖅᑐᓂᑦ ᒪᓕᒐᕐᔪᐊᑉ ᑲᑐᔾᔭᐅᒻᒪᑦ ᒪᓕᒐᓕᐅᖅᕕᒻᒧᑦ ᐊᒻᒪᓗ ᐱᓕᕆᕕᖓᓄᑦ 

ᖁᑦᑎᓂᖅᐹᑦ ᑲᑎᒪᔨᖏᑦ ᐊᒻᒪᓗ ᒐᕙᒪᐅᖃᑎᒌᑦᑐᓕᕆᔨᒃᑯᑦ.  

 

ᒪᓕᒐᓕᐅᕐᕕᒃ ᑕᕝᕘᓇ ᐱᓕᕆᔨᐅᔪᖅ ᐱᔾᔪᑎᖃᖅᑐᓂᑦ ᑎᒃᑯᐊᖅᑕᐅᓂᖏᓐᓂᑦ ᑮᓇᐅᔭᒃᓴᑎᑕᐅᓂᖏᓐᓂᓪᓗ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᙳᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᑦ. 

 

ᐃᒃᓯᕙᐅᑖᖅ, ᑕᕝᕙ ᐃᓱᓕᑉᐳᑦ ᒪᑐᐃᖅᓯᔾᔪᑎᒃᑲ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᑎᒪᔩᑦ ᐅᖃᐅᓯᔅᓴᑐᐃᓐᓇᓕᑦᑕᖃᖅᐹᑦ ᐱᒋᐊᓚᐅᙱᓂᑦᑎᓐᓂ 

ᐊᐱᖅᓱᓪᓚᐅᙱᓂᑦᑎᓐᓂ? ᒥᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑲᑎᒪᑎᑦᑎᔩ, ᐱᒃᑯᒋᔪᒪᕙᕋ 

ᐅᖃᖅᑎ ᐅᖃᐅᓯᖃᕐᓂᖓᓄᑦ ᑕᒪᑐᒥᖓ ᐃᓕᓴᖅᓯᓂᕐᒥᒡᓗ ᐃᓚᖏᓐᓂᒃ ᑎᒃᑯᐊᖅᑕᐅᓂᑦᑎᓐᓂᒃ ᓄᓇᕗᒻᒥᐅᓄᑦ 

ᑐᕌᖓᓕᖅᐳᑦ ᖃᐅᔨᓂᕐᓗ ᓄᓇᕗᑦ ᒥᑭᑦᑐᑯᓘᓂᖓᓂᒃ, ᑕᒪᒃᑯᐊᓗ ᒪᓕᒐᐃᑦ ᐱᑐᐃᓐᓇᐅᙱᑦᑐᒥᒃ 

ᐃᓕᓴᕆᔭᐅᔭᕆᐊᖃᖅᖢᑎᒃ.  

 

ᐅᐱᒋᔪᒪᑐᐃᓐᓇᖅᑕᕋ ᐅᖃᖅᑎᐅᔪᖅ ᐱᓕᕆᑦᑎᐊᖏᓐᓇᕐᒪᑦ ᑕᕝᕙᓂ ᒪᓕᒐᓕᐅᕐᕕᒻᒥ ᑕᒪᒃᑯᐊ ᒪᓕᒐᕗᑦ 

ᐊᑑᑎᖃᑦᑎᐊᕋᓗᐊᕐᒪᖔᑕ ᐊᒻᒪᓗ ᐱᓪᓚᑦᑖᖑᓗᑎᒃ ᐊᒻᒪᓗ ᐱᔨᑦᑎᕈᑕᐅᔪᑦ ᓄᓇᕗᒻᒥᐅᓄᑦ. ᑕᕝᕙ 

ᐅᖃᐅᓯᑐᐃᓐᓇᒃᑲ. ᖁᔭᓐᓇᒦᒃ, ᐅᖃᖅᑏ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᑎᒪᔩᑦ ᐅᖃᐅᓯᔅᓴᑐᐃᓐᓇᓕᖅᑕᖃᒃᑲᓂᖅᑳᑦ? ᐱᑕᖃᙱᒻᒪᑦ, ᑲᔪᓯᓗᑕ ᒪᓕᒐᒃᓴᖅ 49 

ᐸᐃᑉᐹᖃᕐᕕᓯᑦᑎᓐᓂ.  

 

ᒪᓕᒐᒃᓴᖅ 49, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑐᑭᓯᒋᐊᕈᓐᓇᕐᓂᕐᒧᑦ ᐊᒻᒪ ᓴᐳᑎᔭᐅᓯᒪᓂᖏᓐᓄᑦ 

ᑲᙳᓇᖅᑐᓕᕆᓂᕐᒧᑦ ᒪᓕᒐᖅ. ᑎᑎᕋᖅᓯᒪᓂᖓ 1, ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 2. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 3. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 4. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ ᒪᓕᒐᒃᓴᖅ 49 ᐃᓗᐃᑦᑑᓗᒍ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ ᒪᓕᒐᒃᓴᖅ 49 ᑲᑎᒪᔾᔪᑎᒃᓴᓄᐊᖅᑕᐅᔪᓐᓇᓯᒻᒪᑦ ᐱᖓᔪᐊᓐᓂ 

ᐅᖃᓕᒫᖅᑕᐅᓂᐊᕐᖓᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑐᓯᔾᔪᑎᓂᑦ ᐅᖃᐅᓯᖃᕈᓐᓇᖅᓯᔪᑎᑦ, ᐅᖃᖅᑎ ᐋᖅᑯᐊᖅ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᖅᐸᒃᑲ ᑲᑎᒪᔩᑦ ᐊᖏᕈᓐᓇᕋᑖᕐᖓᑕ ᑖᔅᓱᒥᖓ ᒪᓕᒐᒃᓴᒥᑦ. ᑖᓐᓇ 

ᐃᑲᔫᑎᖃᕐᓂᐊᖅᑐᖅ ᓄᓇᕗᒻᒥᐅᓂᑦ ᓯᕗᓂᔅᓴᖏᓐᓂ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᐊᐱᕆᓕᕆᕙᕋ ᐅᖃᖅᑎ ᐋᖅᑯᐊᖅ ᒪᑐᐃᖅᓯᒍᑎᖏᓐᓂ 

ᐅᖃᐅᓯᖃᖁᓪᓗᒍ ᒪᓕᒐᒃᓴᖅ 48 ᒥᔅᓵᓄᑦ. ᐅᖃᖅᑎ ᐋᖅᑯᐊᖅ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᕕᐊᓱᑉᐳᖓ ᐱᕕᖃᕋᒪ ᒪᑐᐃᖅᓯᔾᔪᑎᓂᑦ 

ᐅᖃᐅᓯᖃᕈᓐᓇᕐᓗᖓ ᐱᔾᔪᑎᖃᖅᑐᓂᑦ ᒪᓕᒐᒃᓴᖅ 48ᒥᑦ, ᒪᓕᒐᐅᔪᖅ ᐱᔾᔪᑎᖃᖅᑐᖅ ᓂᕈᐊᖅᑕᐅᓯᒪᕕᐅᔪᓂᑦ 

ᓄᓇᕗᒻᒥ. 

 

ᑕᐃᒪ ᑲᑎᒪᔩᑦ ᖃᐅᔨᒪᒻᒪᑕ, ᑎᑎᕋᖅᓯᒪᔪᓂ ᐃᓗᓕᖓ ᓈᓴᐅᑎᓕᒃ III−ᒥᑦ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ 

ᒪᓕᒐᕐᔪᐊᖓᓂ ᐱᔭᕆᐊᖃᖅᑎᑎᒻᒪᑦ, ᐃᓚᖓ, ᓂᕈᐊᖅᑕᐅᓯᒪᕖᑦ ᑭᓪᓕᖏᓐᓂᑦ ᕿᒥᕐᕈᔨᐅᔪᒥᑦ ᑲᒥᓴᓐᒥᑦ 

ᓄᓇᕗᒻᒧᑦ ᓴᖅᑭᖅᑕᐅᔪᖃᖃᑦᑕᕆᐊᖃᕐᒪᑦ ᐊᕐᕌᒍᑦ ᖁᓖᑦ ᓈᓂᖅᑕᒫᖏᓐᓂ, ᐱᒋᐊᕐᓗᑎᒃ ᐊᕐᕌᒍᖓᓂ 2022. 

ᑕᐃᓐᓇ ᑭᖑᓪᓕᐅᓛᖅᑐᑦ ᓂᕈᐊᖅᑕᐅᓯᒪᕖᑦ ᑭᓪᓕᖏᓐᓂᑦ ᕿᒥᕐᕈᔨᐅᔪᖅ ᑲᒥᓴᓐ ᓴᖅᑭᖅᑕᐅᔪᒫᖅᐳᖅ 2032-ᒥ, 8-

ᒋᔭᖓᑦ ᒪᓕᒐᓕᐅᖅᕕᒃ ᐊᑕᑎᓪᓗᒍ.  

 

ᑕᐃᓐᓇ ᒫᓐᓇᓕᓴᐅᓛᖑᔪᖅ ᓄᓇᕗᒻᒥ ᓂᕈᐊᖅᑕᐅᓯᒪᕖᑦ ᑭᓪᓕᖏᓐᓂᑦ ᕿᒥᕐᕈᔨᐅᔪᖅ ᑲᒥᓴᓐ ᓴᖅᑭᖅᑕᐅᔪᒻᒪᑦ 

ᐱᖁᔨᕗᖔᕈᑎᑎᒍᑦ ᒪᓕᒐᓕᐅᖅᕕᐅᑉ ᐃᒃᓯᕙᓂᖓᓂ ᐊᒃᑑᕝᕙ 26, 2022-ᒥ. ᑕᐃᒃᑯᐊ 2023-ᒥ 

ᐅᓂᒃᑳᓕᐊᒥᓂᖏᑦ ᓂᕈᐊᖅᑕᐅᓯᒪᕖᑦ ᑭᓪᓕᖏᓐᓂᑦ ᕿᒥᕐᕈᔨᐅᔪᖅ ᑲᒥᓴᓐ ᑲᑎᒪᕐᔪᐊᕕᒻᒧᑦ ᓴᖅᑭᖅᑕᐅᔪᔪᑦ 

ᐊᒃᑑᕝᕙ 19, 2023-ᒥ. ᖁᔭᓐᓇᒦᒃᑲᓂᖅᐸᒃᑲ ᑲᑎᒪᔨᐅᖃᑕᐅᔪᑦ ᑲᒥᓴᓐᒥ ᐊᒃᓱᕈᖅᑐᑎᒃ ᐱᓕᕆᓚᐅᖅᑕᖏᓐᓄᑦ. 

 

ᒪᓕᒐᒃᓴᖅ 35 ᒪᓕᒐᐅᔪᖅ ᐱᔾᔪᑎᖃᖅᑐᖅ ᓂᕈᐊᖅᑕᐅᓯᒪᕕᐅᔪᓂᑦ ᓄᓇᕗᒻᒥ, ᓯᕗᓪᓕᖅᐹᒥᑦ 

ᐅᖃᓕᒫᖅᑕᐅᓕᖃᔪᔪᖅ ᐊᒃᑑᕝᕙ 20, 2023-ᒥ. ᑖᓐᓇ ᒪᓕᒐᒃᓴᖅ ᐊᑐᓕᖅᑎᑦᑎᔾᔪᑎᐅᔪᖅ ᐃᓘᓐᓇᖏᓐᓂᑦ 

ᐊᑐᓕᖁᔭᓕᐊᒥᓂᖏᓐᓂᑦ ᓄᓇᕗᒻᒥ ᓂᕈᐊᖅᑕᐅᓯᒪᕖᑦ ᑭᓪᓕᖏᓐᓂᑦ ᕿᒥᕐᕈᔨᐅᔪᖅ ᑲᒥᓴᓐ.  

 

ᓂᑯᕕᖃᑦᑕᖅᑐᑎᒃ ᓂᕈᐊᖅᑐᑎᒃ ᑲᑎᒪᑐᐃᓐᓇᓂᕐᒥ ᓈᓴᐅᑎᖏᑎᒍᑦ ᐃᓱᒪᒃᓴᖅᓯᐅᕈᑎᒋᔭᐅᑎᓪᓗᒍ ᒪᓕᒐᒃᓴᖅ 

ᐊᒃᑑᕝᕙ 26, 2023-ᒥ, ᓇᓗᓇᐃᖅᑕᐅᓚᐅᖅᑐᖅ ᓂᕈᐊᕐᓂᒃᑯᑦ ᓵᓚᒋᔭᐅᒻᒪᑦ. 

 

ᐊᑖᒍᑦ ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᒪᓕᒐᕐᔪᐊᖅ, ᑕᐃᓐᓇ 7-ᒋᔭᖓᑦ ᓄᓇᕗᒻᒥ ᓂᕈᐊᕕᔾᔪᐊᕐᓂᖅ 

ᐊᑐᖅᑕᐅᔭᕆᐊᖃᓛᕐᒪᑦ ᐊᒃᑑᕝᕙ 27, 2025-ᒥ. ᒪᓕᒐᒃᓴᖅ 48 ᐱᕕᖃᖅᑎᑦᑎᕗᖅ ᐋᖅᑭᒋᐊᖅᓯᔪᓐᓇᓂᕐᒥᑦ 

ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᒪᓕᒐᕐᔪᐊᖓᓂᑦ ᐱᓕᕆᐊᖑᔪᓐᓇᓂᐊᕐᒪᑕ ᓇᓕᕇᑦᑕᑎᐊᖅᑕᐅᓯᒪᓐᖏᑦᑐᑦ 

ᓂᕈᐊᖅᑕᐅᓯᒪᕕᐅᔪᑦ ᐊᒡᒍ, ᐊᒥᑦᑐᖅ, ᐊᕐᕕᐊᑦ ᐅᐊᓐᓇᖓ−ᑎᑭᕋᖅᔪᐊᖅ, ᐊᕐᕕᐊᑦ ᓂᒋᐊ, ᐃᖃᓗᐃᑦ ᒪᓂᕋᔭᒃ, 

ᐃᖃᓗᐃᑦ−ᓂᐊᖁᓐᖒ, ᐃᖃᓗᐃᑦ−ᓯᓈ ᐊᒻᒪᓗ ᐃᖃᓗᐃᑦ−ᑕᓯᓗᒃ ᐊᓯᔾᔨᑕᐅᓐᖏᓪᓗᑎᒃ ᐅᓪᓗᒥ ᑭᓪᓕᒋᔭᖏᑦ 

ᐊᓯᖏᑕ 14 ᓂᕈᐊᖅᑕᐅᓯᒪᕕᐅᔪᑦ.  

 

ᐃᒃᓯᕙᐅᑖᖅ, ᑕᕝᕙ ᐃᓱᓕᑉᐳᑦ ᒪᑐᐃᖅᓯᔾᔪᑎᒃᑲ. ᖁᔭᓐᓇᒦᒃ.  

 

ᒪᓕᒐᒃᓴᖅ 48 - ᒪᓕᒐᖅ ᐱᔾᔪᑎᖃᖅᑐᖅ ᓂᕈᐊᖅᑕᐅᕖᑦ ᓄᓇᕗᒥ - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ  

 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᑎᒪᔩᑦ ᐅᖃᐅᓯᔅᓴᑐᐃᓐᓇᓕᑦᑕᖃᖅᐹᑦ ᒪᓕᒐᒃᓴᖅ 48 ᒥᔅᓵᓄᑦ 

ᐊᐱᖅᓱᓚᐅᙱᓂᑦᑎᓐᓂ? ᐱᑕᖃᙱᒻᒪᑦ, ᐅᖃᐅᓯᔅᓴᑐᐃᓐᓇᓕᑦᑕᖃᙱᒻᒪᑦ, ᒪᓕᒐᒃᓴᖅ 48-ᒨᕐᓗᓯ 

ᐸᐃᑉᐹᓕᖁᑎᔅᓯᓐᓂ.  

 

ᒪᓕᒐᒃᓴᖅ 48, ᒪᓕᒐᖅ ᐱᔾᔪᑎᓕᒃ ᓂᕈᐊᕐᕕᐅᔪᓂᒃ ᓄᓇᕗᒻᒥ. ᑎᑎᕋᖅᓯᒪᓂᖓ 1. ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 2. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 3. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᐃᒍᕐᒨᕐᓗᓯ ᒪᑉᐱᒐᖅ 2-ᒥ. ᐅᐃᒍᖓ 2, ᓄᓇᙳᐊᖅ ᖃᐅᔨᒋᐊᕐᕕᐅᔪᓐᓇᕐᓗᓂ, 

ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 4. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ ᒪᓕᒐᒃᓴᖅ 48 ᐃᓗᒃᑲᐅᓗᒍ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ ᒪᓕᒐᒃᓴᖅ 48 ᑲᑎᒪᔾᔪᑎᒃᓴᓄᐊᖅᑐᐊᖁᓗᒍ ᐱᖓᔪᐊᓐᓂ 

ᐅᖃᓕᒫᖅᑕᐅᓂᐊᕐᓂᖓᓄᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᖑᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑐᓯᔾᔪᑎᓂᒃ ᐅᖃᕈᓐᓇᖅᓯᔪᑎᑦ, ᐅᖃᖅᑎ ᐋᖅᑯᐊᖅ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᑲᑎᒪᔩᑦ ᐊᖏᑕᐅᔪᓐᓇᕐᖓᑦ ᒪᓕᒐᒃᓴᖅ 

ᑕᐃᒪᐃᓕᖓᑎᓪᓗᒍ. ᑖᓐᓇ ᐊᑑᑎᖃᓛᕐᖓᑦ ᓂᕈᐊᕐᓇᐅᓚᐅᖅᑐᒧᑦ. ᐱᒻᒪᕆᐅᕗᖅ.  

 

ᖁᔭᓐᓇᒦᕈᒪᕙᒃᑲ ᐃᖅᑲᓇᐃᔭᖅᑎᖁᑎᒃᑲ ᑲᔪᓯᓐᓇᕐᓂᐊᕐᖓᑦ ᐊᒻᒪᓗ ᐊᖏᖅᑕᐅᓗᓂᓗ. ᖁᔭᓐᓇᒦᒃᑲᓂᖅᑲᔅᓯ.  

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒫᓐᓇ ᐱᔭᕇᖅᐳᒍᑦ ᑲᑎᒪᑐᐃᓐᓇᓂᑦᑎᓐᓂ ᒪᓕᒐᓕᐅᕐᕕᒻᒥ, ᓂᑯᕕᓐᓂᐊᓕᖅᐳᖓ 

ᐅᓂᒃᑳᕐᓂᐊᓕᕋᒪ ᐱᕙᓪᓕᐊᓂᕆᓯᒪᔭᑦᑎᓐᓂ. ᐃᖅᑲᓇᐃᔭᖅᑎᖁᑎᖏᑦ ᓇᖏᖅᓯᒍᓐᓇᖅᓯᕗᑦ. 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 20. ᐅᓂᒃᑳᖏᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ. ᒥᔅᑕ ᒪᓕᑭ.  



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑲᑎᒪᔨᖁᑎᑎᑦ ᐃᓱᒪᔅᓴᖅᓯᐅᕈᑎᖃᕋᑖᕐᖓᑕ ᒪᓕᒐᒃᓴᖅ 48 ᐊᒻᒪᓗ 

49 ᐊᒻᒪᓗ ᐅᓂᒃᑳᕈᒪᓕᖅᐳᑦ ᒪᓕᒐᒃᓴᖅ 48 ᐊᒻᒪᓗ 49 ᐊᑐᐃᓐᓇᕈᑦᑕᐅᑎᒋᕗᑦ ᐱᖓᔪᐊᓐᓂ ᐅᖃᓕᒫᖅᑕᐅᓂᕐᒥ 

ᒪᓕᒐᖅᐅᑉ ᐊᑖᓂ 73. ᐅᖃᖅᑏ, ᐱᒋᐊᖅᑎᑦᑎᕗᖓ ᐅᓂᒃᑳᖅ ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐊᖏᖅᑕᐅᖁᓪᓗᒍ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐱᖅᑕᐅᕚ? ᒥᔅ ᓄᑕᕋᖅ. ᐱᖁᔨᕗᖔᕈᑎ ᓈᒻᒪᒻᒪᑦ. ᓈᒻᒪᓴᖅᑐᑦ? ᐊᑭᕋᖅᑐᖅᑐᑦ? 

ᐱᖁᔨᕗᖔᕈᑦ ᑲᔪᓯᕗᖅ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 21. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒪᓕᒐᓕᐅᖅᑎ ᐊᕐᕕᐊᑦ 

ᓂᒋᐊᓄᑦ, ᒥᔅᑕ ᓴᕕᑲᑖᖅ.  

 

ᑲᑎᒪᔾᔪᑎᒃᓴᖅ 21: ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 49 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐊᑐᐃᓐᓇᐅᑎᑕᐅᓂᖏᑦ ᑐᑭᓯᐅᒪᔾᔪᑏᑦ ᐊᒻᒪᓗ 

ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᒪᓕᒐᖅ - ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᒧᑦ 

ᑲᖏᖅᖠᓂᐅᑉ ᓂᒋᐊᓄᑦ, ᒪᓕᒐᒃᓴᖅ 49, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑐᒃᓯᕋᕈᓐᓇᕐᓂᕐᒧᑦ ᑐᓴᕈᑎᓄᑦ ᐊᒻᒪᓗ 

ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᒪᓕᒐᕐᔪᐊᖅ ᐅᖃᓕᒫᖅᑕᐅᖁᓪᓗᒍ ᐱᖓᔪᐊᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒻᒪᑦ. ᓈᒻᒪᓴᖅᑐᑦ? ᐊᑭᕋᖅᑐᖅᑐᑦ? ᐱᖁᔨᕗᖔᕈᑦ ᑲᔪᓯᕗᖅ ᐊᒻᒪᓗ 

ᒪᓕᒐᒃᓴᖅ ᐊᖏᖅᑕᐅᔪᓐᓇᖅᓯᕗᖅ.  

 

ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒪᓕᒐᓕᐅᖅᑎ ᐃᖃᓗᐃᑦ−ᓯᓈᓄᑦ, ᒥᔅ ᐳᕉᔅᑐ.  

 

ᒪᓕᒐᒃᓴᖅ 48 - ᒪᓕᒐᖅ ᐱᔾᔪᑎᖃᖅᑐᖅ ᓂᕈᐊᖅᑕᐅᕖᑦ ᓄᓇᕗᒥ - ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ ᐊᐃᑉᐲᑕᐅᓪᓗ ᒪᓕᒐᓕᐅᖅᑎ ᑲᖏᖅᖠᓂᐅᑉ 

ᓂᒋᐊᓄᑦ, ᒪᓕᒐᒃᓴᖅ 48, ᒪᓕᒐᖅ ᐱᔾᔪᑎᓕᒃ ᓂᕈᐊᕐᕕᓐᓂ ᓄᓇᕗᒻᒥ, ᐱᖓᔪᐊᓐᓂᒃ ᐅᖃᓕᒫᖅᑕᐅᖁᓪᓗᒍ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒻᒪᑦ. ᐊᖏᖅᑐᐃᓐᓇᐃᑦ? ᐊᑭᕋᖅᑐᖅᑐᑦ? ᐱᖁᔨᕗᖔᕈᑦ ᑲᔪᓯᕗᖅ 

ᐊᒻᒪᓗ ᒪᓕᒐᒃᓴᖅ ᐊᖏᖅᑕᐅᔪᓐᓇᖅᓯᕗᖅ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 22. ᑲᑎᒪᔾᔪᑎᒃᓴᐃᑦ. ᒥᔅᑕ ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᐃᑎᔪᒪᓪᓗᓯ ᑲᑎᒪᔨᕋᓛᑦ ᒪᓕᒐᒃᓴᓕᕆᓂᕐᒧᑦ 

ᑲᑎᒪᓛᕐᖓᑕ ᖃᐅᑉᐸᑦ 9:00-ᒧᐊᖅᐸᑦ ᐅᓪᓛᒃᑯᑦ ᓇᓄᖅ ᑲᑎᒪᕕᖓᓂ. 



ᐊᐃᑉᐱᖅ, ᒪᐃ 28, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔾᔪᑎᒃᓴᐃᑦ ᒪᐃ 29-ᒧᑦ:  

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᓄᖅᑲᖓᑲᐃᓐᓇᕐᓂᐊᓕᕐᒥᔪᒍᑦ ᐱᖓᑦᑎᙳᕋᓱᓐᓂᖓᓂ, ᒪᐃ 29, 1:30-ᒧᐊᖅᐸᑦ 

ᐅᓐᓄᓴᒃᑯᑦ.  

 

ᐃᖅᓱᖅᑏ. 

 

>>ᑲᑎᒪᓂᖅ ᓄᖅᑲᖅᑐᖅ 16:07ᒧᐊᖅᑎᓪᓗᒍ



 

 

ᑎᑎᕋᖅᓯᒪᔪᑦ ᑐᑭᓯᒋᐊᕈᑏᑦ - ᒪᐃ 28, 2024



 

 

 

 

 

 

 

 

 

ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ  

ᒐᕙᒪᒃᑯᑦ ᐊᐅᓚᓂᖏᓐᓂᑦ ᑮᓇᐅᔭᖅᑐᕈᑎᖏᓐᓂᓪᓗ  
 

ᐅᓂᒃᑳᑦ ᐱᔾᔪᑎᖃᖅᑐᑦ ᕿᒥᕐᕈᔭᐅᓂᕆᔪᔭᖏᓐᓂᑦ 2020-2021, 2021-2022 ᐊᒻᒪᓗ  2022-2023 ᒥ 

ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓂᖏᑦ ᓄᓇᕗᒻᒥ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ.  

 

ᑐᒡᓕᐊᓂᑦ ᑲᑎᒪᕐᔪᐊᕐᓂᖓ 6−ᒋᔭᖓᑕ ᓄᓇᕗᒻᒥ ᒪᓕᒐᓕᐅᖅᕕᐅᑉ 

ᐅᐱᕐᖔᒃᑯᑦ 2024-ᒥ ᐃᒃᓯᕙᓂᖓᑦ 

 

ᐃᒃᓯᕙᐅᑕᖅ 

ᔪᐊᔾ ᕼᐃᒃᔅ 

 

ᐃᒃᓯᕙᐅᑕᐅᖃᑎᖓ 

ᐋᓚᒃᓵᓐᑐ ᓴᒻᒧᖅᑐᖅ 

 

ᑲᑎᒪᔩᑦ 

ᕚᕕ ᐊᓇᕕᓗᒃ 

ᔮᓇᑦ ᐱᑦᓯᐅᓛᖅ ᕗᕉᔅᑐ 

ᒥᐊᕆ ᕿᓕᖅᑎ 

ᐋᑕᒻ ᐋᕆᐊᒃ ᓚᐃᑦᓯᑑᓐ 

ᓵᓚᒪᓐ ᒪᓕᑭ 

ᔪᐊᓇ ᖁᐊᓴ 

ᔫᓯᑉ ᖂᒃᑭᐊᖅ 

ᔫ ᓴᕕᑲᑖᖅ 

ᑯᕋᐃᒃ ᓯᒪᐃᓚᒃ 
 

 

 

www.assembly.nu.ca 

ᓇᓗᓇᐃᖅᑐᐃᓂᖅ ᐱᒋᐊᓐᖓᕐᓂᖓᓂ ᐊᒻᒪᓗ ᓯᕗᓂᕆᓯᒪᔭᖏᓐᓂᑦ 

 

ᓄᓇᕘᑉ ᑭᒡᒐᖅᑐᐃᔨᖓ ᓱᕈᓯᕐᓂᑦ ᒪᒃᑯᑦᑐᓂᓪᓗ ᐊᒻᒪᓗ ᒪᒃᑯᑦᑐᑦ ᐱᖁᔭᕐᔪᐊᖓ ᑲᔪᓯᑎᑕᐅᔪᒻᒪᑎᒃ 

ᓯᑎᐱᕆ 17, 2013-ᒥ, ᐱᖓᔪᒋᔭᖓᓄᑦ ᒪᓕᒐᓕᐅᖅᕕᖓᓄᑦ ᓄᓇᕗᒻᒥ. ᐊᓪᓚᕝᕕᖓ ᑭᒡᒐᖅᑐᐃᔨᐅᑉ 

ᓱᕈᓯᕐᓄᑦ ᒪᒃᑯᑦᑐᓄᓪᓗ ᒪᑐᐃᖅᑕᐅᓂᖃᔪᔪᖅ ᓯᑎᐱᕆ 30, 2015−ᒥ.  

 

ᓄᓇᕘᑉ ᐊᐃᑉᐸᕆᓕᖅᑕᖓ ᑭᒡᒐᖅᑐᐃᔨᐅᓪᓗᓂ ᓱᕈᓯᕐᓄᑦ ᒪᒃᑯᑦᑐᓄᓪᓗ, ᒥᔅ ᔭᐃᓐ ᕙᐃᑦᔅ, 

ᑎᒃᑯᐊᖅᑕᐅᔪᒻᒪᑦ ᓄᓇᕗᑦ ᒪᓕᒐᓕᐅᖅᕕᖓᓄᑦ ᔫᓂ 6, 2019−ᒥ, ᑕᓪᓕᒪᓄᑦ ᐊᕐᕌᒍᓄᑦ ᐊᑕᓂᐊᕐᓗᓂ. 

ᐃᓗᓕᖏᑦ ᓈᓴᐅᑎᓖᑦ 35−ᒥᑦ ᑭᒡᒐᖅᑐᐃᔨᖓᑕ ᓱᕈᓯᕐᓂᑦ ᒪᒃᑯᑦᑐᓂᓪᓗ ᐊᒻᒪᓗ ᒪᒃᑯᑦᑐᑦ 

ᐱᖁᔭᕐᔪᐊᖓ ᐱᔭᕆᐊᖃᖅᑎᑎᒻᒪᑦ ᑭᒡᒐᖅᑐᐃᔨᐅᔪᒥᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ ᑐᓂᓯᖃᑦᑕᕆᐊᖃᖅᑐᓂ 

ᐊᕐᕌᒍᑕᒫᖅᓯᐅᑎᓂᑦ ᐅᓂᒃᑲᓕᐊᒥᓂᕐᓂᑦ ᐅᖃᖅᑎᖓᓄᑦ ᒪᓕᒐᓕᐅᖅᕕᐅᑉ ᐅᖃᐅᓯᖃᖅᑐᓂᑦ 

ᐊᓪᓚᕝᕕᖓᑕ ᐱᓕᕆᓂᒥᓂᖏᓐᓂᑦ ᖃᓄᐃᓕᐅᕐᓂᕐᒪᖔᑕᓗ ᐊᕐᕌᒍᒥ ᐊᓂᒍᕋᑖᖅᑐᒥ. ᑭᒡᒐᖅᑐᐃᔨ 

ᑲᒪᒋᔭᖃᕆᐊᖃᕐᒪᑦ ᐃᒥᓱᑲᓪᓚᓐᓂᑦ ᐱᔾᔪᑎᖃᖅᑐᓂᑦ ᐱᔪᓐᓇᐅᑎᖏᓐᓂᑦ ᐱᒍᒪᔭᖏᓐᓂᓪᓗ ᓱᕈᓰᑦ 

ᒪᒃᑯᑦᑐᐃᓪᓗ, ᐱᖃᓯᐅᔾᔨᓪᓗᑎᒃ ᐃᑲᔪᖅᓰᓂᕐᒥᒃ ᐊᔭᐅᕆᔾᔪᔾᔨᓂᕐᒥᑦ ᐅᖃᐅᔾᔨᒋᐊᖃᑦᑕᓂᕐᒥᓪᓗ 

ᐱᔾᔪᑎᖃᖅᑐᓂᑦ ᐱᔨᑦᑎᕋᐅᑎᓂᒃ ᓱᕈᓯᕐᓄᑦ ᒪᒃᑯᑦᑐᓄᓪᓗ, ᐊᒻᒪᓗ ᐊᓪᒪ1ᑯᖓᑕ ᐊᐅᓚᑕᐅᓂᖓᓂᑦ.  

 

ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑲᓕᐊᒥᓃᑦ ᐊᓪᓚᕝᕕᖓᓄᑦ ᑭᒡᒐᖅᑐᐃᔨᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᐊᕐᕌᒍᖏᓐᓄᑦ 2020-2021, 2021-2022 ᐊᒻᒪᓗ 2022-2023 ᓄᓇᕗᑦ ᒪᓕᒐᓕᐅᖅᕕᖓᓄᑦ 

ᓴᖅᑭᖅᑕᐅᔪᒻᒪᑕ ᓄᕕᐱᕆ 19, 2021−ᒥ, ᐊᒃᑑᕝᕙ 26, 2022, ᐊᒻᒪᓗ ᐊᒃᑑᕝᕙ 19, 2023, 

ᑭᖑᓕᕇᑦᑐᑎᒃ. 

 

ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᐅᔪᑦ ᐱᓪᓗᒋᑦ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑲᓕᐊᒥᓂᖏᑦ ᐃᒻᒥᒃᑯᑦ 

ᐱᓕᕆᔨᐅᔪᑦ ᒪᓕᒐᓕᐅᖅᕕᒻᒧᑦ ᐱᕕᖃᖅᑎᑦᑎᓲᖑᒻᒪᑕ ᐃᓱᒫᓘᑎᐅᓯᒪᔪᑦ ᐃᓗᐊᓃᑦᑐᑦ ᑕᒪᒃᑯᐊ 

ᐅᓂᒃᑳᓕᐊᒥᓃᑦ ᐅᖃᐅᓯᐅᔪᓐᓇᖅᑐᑎᒃ ᑭᒃᑯᓕᒫᑦ ᑐᓵᑎᓪᓗᒋᑦ. 

 

ᑲᑎᒪᔨᕋᓛ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᖏᓐᓄᑦ ᑮᓇᐅᔭᖅᑐᕈᑎᖏᓐᓂᓪᓗ ᑕᓚᕖᓴᒃᑰᖅᑐᑎᒃ 

ᓈᓚᓐᓂᖃᖅᑎᑦᑎᔪᒻᒪᑕ ᐱᔾᔪᑎᖃᖅᓂᑦ 2020-2021, 2021-2022 ᐊᒻᒪᓗ 2022-2023−ᒥ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᖏᓐᓂᑦ ᓄᓇᕘᑉ ᑭᒡᒐᖅᑐᐃᔨᖓᑕ ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᑕᐃᑲᓂ ᐄᐳᕈ 22-23, 2024−ᒥ. ᓈᓚᓐᓂᖃᖅᑎᑦᑎᓂᐅᔪᑦ ᐊᑐᖅᑕᐅᔪᔪᑦ ᑲᑎᒪᕐᔪᐊᖅᕕᖓᓂ 

ᒪᓕᒐᓕᐅᖅᕕᐅᕐ ᐊᒻᒪᓗ ᑕᓚᕖᓴᒃᑯᑦ ᑕᑯᒃᓴᐅᑦᑕᐅᑎᒋᓪᓗᑎᒃ ᓄᓇᕗᓕᒫᒥ. ᑖᓐᓇ 

ᓈᓚᓐᓂᖃᖅᑎᑦᑎᓂᖅ ᒪᑐᐃᖓᓚᐅᖅᑐᖅ ᑭᒃᑯᑐᐃᓐᓇᕐᓄᑦ ᐱᕙᓪᓕᐊᔪᓕᕆᔨᓄᓪᓗ ᐅᐸᑦᑕᐅᔪᓐᓇᖅᑐᓂ 

ᐊᒻᒪᓗ ᑕᑯᒃᓴᐅᑦᑕᐃᑎᒋᒋᓪᓗᑎᒃ ᒪᓕᒐᓕᐅᖅᕕᐅᑉ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓂ. 

 

ᐅᖃᕆᐊᖅᑐᖅᓯᒪᔪᑦ ᑲᑎᒪᔨᕋᓛᑦ ᓵᖓᓄᑦ ᐃᓚᖃᓚᐅᖅᑐᑦ ᑭᒡᒐᖅᑐᐃᔨᒥᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᐊᒻᒪᓗ ᐱᓕᕆᔨᖏᑦ ᐊᒻᒪᓗᑦᑕᐅᖅ ᐊᒥᓱᑲᓪᓚᓐᓂᑦ ᓄᓇᕗᑦ ᒐᕙᒪᖓᓂ ᐊᖏᔪᖅᑳᒡᒍᑎᐅᔪᓂᑦ 

ᑭᒡᒐᖅᑐᐃᔪᓂᑦ ᐱᓕᕆᕕᖓᓂᑦ ᐃᓄᓕᕆᔨᒃᑯᑦ, ᐱᖠᕆᕕᖓᓂᑦ ᐃᓕᓐᓂᐊᖅᑐᓕᕆᔨᒃᑯᑦ, 

ᐱᓕᕆᕕᖓᓂᑦ ᐋᓐᓂᐊᖅᑕᐃᓕᓕᕆᔨᒃᑯᑦ ᐊᒻᒪᓗ ᐱᖠᕆᕕᖓᓂᑦ ᒪᓕᒐᓕᕆᔨᒃᑯᑦ. ᑲᑎᒪᔨᕋᓛᑦ 

ᖁᔭᓕᔪᑦ ᐅᖃᕆᐊᖅᑐᖅᓯᒪᔪᓕᒫᓂᑦ ᐱᖃᑕᐅᔪᓐᓇᕐᒪᑕ ᐅᖃᖃᑎᐅᔪᓐᓇᖅᑐᑎᓪᓗ. 

 

ᓈᓚᓐᓂᖃᖅᑎᑦᑎᔪᓂ, ᐊᒥᓱᑲᓪᓚᓐᓂᑦ ᒐᕙᒪᒃᑯᑦ ᐱᓕᕆᔨᖏᑦ ᐊᖏᓚᐅᕐᒪᑕ 

ᐱᓕᕆᐊᖃᕐᓂᐊᕐᓂᕋᖅᑐᑎᒃ ᑐᓂᓯᓗᑎᒃ ᑐᑭᓯᒃᑲᓐᓂᕈᑎᒃᓴᑲᓐᓂᕐᓂᑦ ᑲᑎᒪᔨᕋᓛᓄᑦ. ᑲᑎᒪᔨᕋᓛᑦ 

ᖁᔭᓕᔪᑦ ᐱᑎᑕᐅᒐᒥᑦ ᑕᒪᒃᑯᓂᖓ ᑐᑭᓯᒃᑲᓐᓂᕈᑎᒃᓴᕐᓂᑦ ᐊᒻᒪᓗ ᐊᓯᖏᓐᓂᑦ 

ᑐᓂᔭᐅᓂᐊᖅᓂᕋᖅᑕᐅᔪᓂᑦ ᐱᓛᑐᐃᓐᓇᕋᒥᑦ ᖃᐅᔨᒪᒻᒪᑕ. 

 

ᐊᒥᓱᑲᓪᓚᐃᑦ ᐊᔾᔨᒌᓐᖏᑦᑐᑦ ᐅᖃᐅᓯᐅᓚᐅᕐᒪᑕ ᐃᓗᓕᖏᓪᓗ ᑲᑎᒪᔨᕋᓛᑦ ᕿᒥᕐᕈᓂᖃᖅᑎᓪᓗᒋᑦ 

ᑭᒡᒐᖅᑐᐃᔨᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ 2020-2021, 2021-2022 ᐊᒻᒪᓗ 2022-2023−ᒥ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑲᓕᐊᒥᓂᖏᓐᓂᑦ ᒪᓕᒐᓕᐅᖅᕕᒻᒧᑦ. ᐃᓱᒫᓗᒋᔭᐅᔪᑦ ᐅᖃᐅᓯᐅᔪᑦ 

ᐃᓚᖃᓚᐅᖅᑐᑦ ᓄᐊᑦᑕᐅᖃᑦᑕᕐᓂᖏᓐᓂᑦ ᐊᑐᖅᑕᐅᖃᑦᑕᕐᓂᖏᓐᓂᓪᓗ ᖃᐅᔨᔭᒥᓂᐅᔪᑦ, ᖃᓄᐃᑦᑐᓂᑦ 

ᒪᓕᑉᐸᒻᒪᖔᑕ ᐱᔨᑦᑎᕋᖅᑐᑎᒃ, ᐱᑕᖃᕆᐊᖃᕐᓂᖓᓂᑦ ᑲᑐᔾᔨᖃᑎᒌᓐᓂᐅᔪᓂᑦ, ᐊᒻᒪᓗ 

ᑐᓴᐅᒪᖃᑎᒌᓐᓂᐅᔪᓂᑦ, ᐃᓱᒫᓘᑎᓕᕆᓂᖅ ᖁᓄᔪᕐᓂᐊᓂᒃᑯᑦ ᐋᓐᓂᖅᑕᐅᕙᑦᑐᓂᑦ 

ᐋᓐᓂᖅᑕᐅᑐᐃᓐᓇᐸᑦᑐᓂᓪᓗ, ᐊᒻᒪᓗ ᐱᐅᓂᖅᓴᒃᑯᑦ ᓂᐱᖏᑦ ᓄᓇᕘᑉ ᓱᕈᓯᖏᑕ ᒪᒃᑯᑦᑐᖏᑕᓗ 

ᐃᓚᓕᐅᑎᑕᐅᔪᓐᓇᓂᐊᕐᒪᑕ ᐱᓕᕆᔪᓄᑦ. 

ᑲᑎᒪᔨᕋᓚᑦ ᐆᒥᖓ ᐊᑐᓕᖁᔭᓕᐅᖅᐳᑦ: 
 

 

ᐃᓘᓐᓇᖏᒃ ᑭᒡᒐᖅᑐᐃᔨᐅᑉ ᐊᕐᕌᒍᑕᒫᖅᓯᐅᑎᑦ ᐅᓂᒃᑲᓕᐊᒥᓂᖏᑦ ᑖᒃᑯᓄᖓ 2020-2021, 2021-2022 ᐊᒻᒪᓗ 

2022-2023ᒧᑦ ᐃᓗᓕᖃᕐᒪᑕ ᐱᒻᒪᕆᐅᔪᑦ ᑎᑎᕋᖅᓯᒪᓂᐅᔪᓂᑦ ᐊᑎᖃᖅᑐᓂᑦ ᖃᓄᐃᓕᖓᓕᕐᓂᖏᓐᓂᑦ ᒪᒃᑯᑦᑐᑦ 

ᓄᓇᕗᒻᒥ ᐃᓗᓕᖃᕐᒪᑕ ᖃᐅᔨᓴᐅᓯᒪᔪᓂᑦ ᑐᑭᓯᐅᒪᔾᔪᑎᓂᓪᓗ ᐊᑦᑐᐊᓂᖃᖅᑐᓂᑦ ᒐᕙᒪᒃᑯᑦ ᐱᔨᑦᑎᕋᐅᑎᖏᓐᓄᑦ 

ᐊᒃᑐᖅᓯᕙᑦᑐᓄᑦ ᓱᕈᓯᕐᓂᑦ, ᒪᒃᑯᑦᑐᓂᑦ ᐊᒻᒪᓗ ᐃᓚᒌᓂᑦ ᓄᓇᕗᒻᒥ ᐊᒻᒪᓗᑦᑕᐅᖅ ᖃᓄᖅ ᑕᒪᒃᑯᐊ ᐱᔨᑦᑎᕋᐅᑏᑦ 

ᐊᑐᐃᓐᓇᐅᑎᑕᐅᕙᒻᒪᖔᑕ. 

 

ᐱᒋᐊᓐᖓᕐᓂᖓᓂ ᓯᕗᓪᓕᖅᐹᖓᓂ ᒪᑉᐱᒐᖓᓂ ᖃᓄᐃᓕᖓᓕᕐᓂᖏᓐᓂᑦ ᒪᒃᑯᑦᑐᑦ ᓄᓇᕗᒻᒥ ᑎᑎᕋᖅᓯᒪᔪᓂ 

ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᖏᓐᓂ ᓴᑦᑭᔮᖅᑎᑎᒻᒪᑕ ᓄᓇᕗᒻᒥ ᓈᓴᐃᓂᐅᓯᒪᔪᓂᑦ ᑭᓪᓕᓯᓂᐊᖅᑐᑎᒃ 

ᐱᔾᔪᑎᖃᖅᑐᓂᑦ ᐃᓄᖏᑕ ᖃᑦᑎᐅᓂᖏᓐᓂᑦ, ᐃᓪᓗᓕᕆᓂᕐᒥᑦ, ᐊᒻᒪᓗ ᓂᕿᖃᑦᑎᐊᕋᓱᐊᕐᓂᕐᒥᑦ. ᑕᐃᑲᓂ 

ᑲᑎᒪᔨᕋᓛᑦ ᕿᒥᕐᕈᓂᖓᓂ, ᐅᖃᐅᓯᐅᓚᐅᕐᒪᑦ ᑕᐃᒃᑯᐊᒎᖅ ᑐᑭᓯᑎᑦᑎᒋᐊᕈᑏᑦ ᐅᓄᒃᑳᕆᔭᐅᕙᑦᑐᑦ ᐊᕐᕌᒍᑕᒫᑦ 

ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᖏᓐᓂ ᐅᓂᒃᑳᕆᔭᐅᖃᑦᑕᓂᕐᒪᑕ ᑕᐃᒫᒃᓴᐃᓇᐅᓐᖏᑦᑐᖅ ᐊᓯᔾᔨᑕᖅᑐᑎᑦ. 

ᑭᒡᒐᖅᑐᐃᔨ ᓇᓗᓇᐃᖅᓯᓚᐅᖅᑐᖅ ᓈᓚᓐᓂᖃᖅᑎᑦᑎᔪᓂ ᑕᒪᒃᑯᐊ ᐱᓕᕆᐊᒥᓂᐅᔪᐃᑦ ᐊᔾᔨᒌᓐᖏᑐᒃᑯᑦ 

ᑐᑭᓯᓇᖅᓯᑕᐅᔪᓐᓇᕐᒪᑕ ᒪᑉᐱᒐᐅᑉ ᐊᑖᒍᑦ ᓇᓗᓇᐃᖅᑐᖅᑕᐅᓯᒪᑉᐸᑕ ᓇᓗᓇᐃᖅᓯᔪᓂᑦ ᑕᒪᒃᑯᐊ 

ᑐᑭᓯᒃᑲᓐᓂᕈᑎᒃᓴᑦ ᓴᖅᑭᖅᑕᐅᔪᑦ ᐊᔾᔨᒌᓐᖏᑦᑐᓂᑦ ᐊᕐᕌᒍᓂᑦ ᐱᕙᐅᓐᓂᕐᒪᑕ. 

 

ᒪᓕᒐᓕᐅᖅᑏᓪᓕ ᐃᓕᑕᖅᓯᓯᒪᔫᒐᓗᐊᑦ ᑕᒪᒃᑯᐊ ᐱᕕᐅᖃᑦᑕᖅᑐᑦ ᖃᐅᔨᒪᔾᔪᑎᐅᔪᓂᑦ ᓴᖅᑭᖅᑕᐅᖃᑦᑕᖅᑐᓂᑦ 

ᑭᒡᒐᖅᑐᐃᔨᐅᑉ ᐊᕐᕌᒍᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᖏᓐᓂ ᐱᑐᖃᐅᓗᐊᓕᖅᑐᒥᓂᐅᑐᐃᓐᓇᕆᐊᖃᕐᒪᑕ ᑕᐃᑲᓂ 

ᐅᓂᒃᑳᑦ ᑎᑎᕋᖅᑕᐅᑎᓪᓗᒋᑦ ᐅᕝᕙᓘᓐᓃᑦ ᐊᑯᓂ ᓄᑖᕈᖅᑎᑕᐅᓚᐅᖅᓯᒪᓐᓂᖏᑦᑐᑦ, 

ᓇᓗᓇᐃᖅᓯᔪᖃᕆᐊᓕᐅᒐᓗᐊᖅ ᑲᒪᑦᑎᐊᕋᓱᒋᐊᖃᕐᒪᑕ ᑐᑭᓯᓇᑦᑎᐊᖅᑐᓂᑦ ᓱᓕᔪᓂᓪᓗ ᐴᖅᑲᐃᒐᓗᐊᕐᒪᖔᑕ 

ᖃᕋᓴᐅᔭᓄᑦ ᑕᐃᒃᑯᐊ ᐅᓂᒃᑳᓕᐅᖅᑐᑦ. ᑕᒪᓐᓇ ᓂᕈᐊᕐᓂᖅ ᖃᓄᐃᑦᑐᓂᑦ ᖃᐅᔨᔭᐅᓯᒪᔪᓂᑦ ᐅᓂᒃᑳᖃᕆᐊᒃᓴᖅ, 

ᖃᓄᕐᓗ ᐅᓂᒃᑳᖑᓂᐊᕐᒪᖔᑕ ᐊᒃᑐᖅᓯᓪᓗᐊᑲᓪᓚᒍᓐᓇᕐᒪᑦ ᓴᖅᑭᔮᖅᑎᑦᑎᓂᐅᔪᓄᑦ ᓇᐅᒃᑯᑦ ᑲᓲᒪᓂᖃᕐᒪᖔᑕ 

ᖃᐅᔨᒪᔾᔪᑎᐅᔪᑦ ᐊᒻᒪᓗ ᑐᓴᖅᑕᐅᑎᑦᑎᒐᓱᐊᕐᓂᕐᒧᑦ ᐱᒻᒪᕆᐅᔪᓂᑦ ᑐᓴᖅᑕᐅᔭᕆᐊᓕᓐᓂᑦ. ᑕᐃᒫᒃᓴᐃᓇᐅᓐᖏᑦᑐᖅ 

ᐱᓕᕆᐊᒥᓃᑦ ᐅᕝᕙᓘᓐᓃᑦ ᐱᖁᑦᑐᑦᑕᐅᓯᒪᔪᑦ ᓴᖅᑭᖅᑕᐅᑎᓪᓗᒋᑦ ᑐᑭᓯᐅᒪᔾᔪᑎᑦ ᑐᑭᓯᓂᕐᓗᑦᑕᐅᔪᓐᓇᕐᒪᑕ 

ᐊᒻᒪᓗ/ᐅᕝᕙᓘᓐᓃᑦ ᐅᑉᐱᕆᔭᐅᔪᓐᓃᑎᑦᑎᓗᑎᒃ ᓴᖅᑭᖅᑕᐅᓯᒪᔪᓂᑦ ᐅᓂᒃᑳᓕᐊᒥᓂᕐᓂᑦ. 

 

ᒪᓕᒐᓕᐅᖅᑏᑦ ᑲᑎᒪᔨᐅᖃᑕᐅᔪᑦ ᑲᑎᒪᔨᕋᓛᓂ ᑕᑯᓚᐅᕐᒪᑕ ᑖᒃᑯᐊ ᓄᓇᕗᒻᒥ ᕿᓪᓕᓯᓂᐊᖅᑎᒃᑯᑦ 

ᐱᔭᕆᐊᑐᔪᖅᓯᐅᖅᑑᔮᖅᓯᒪᒻᒪᑕ ᓴᖅᑭᖅᓯᒐᓱᐊᖅᑐᑎᒃ ᓈᓴᐅᑎᓂᑦ ᑭᓪᓕᓯᓂᐊᖅᑕᐅᓯᒪᔪᓂᑦ ᓄᓇᕗᒻᒥ ᐊᒻᒪᓗ 

ᓂᕆᐅᑦᑎᐊᖅᐳᑦ ᐋᖅᑭᒋᐊᖅᓯᓛᕐᓂᖏᓐᓂᑦ ᑕᒪᑐᒥᖓ ᐃᑲᔪᖅᓰᖃᑦᑕᓂᐊᕐᒪᑕ ᐱᓕᕆᐊᕆᔭᖏᓐᓂᑦ ᑎᒥᐅᔪᐃᑦ 

ᐃᓚᖃᖅᑐᑦ ᑭᒡᒐᖅᑐᐃᔨᖓᓂᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ.  

 

  

1. ᑖᓐᓇ ᑭᒡᒐᖅᑐᐃᔨ ᓱᕈᓯᕐᓄᑦ ᒪᒃᑯᑦᑐᓄᓪᓗ ᖃᐅᔨᒪᓇᓱᐊᖁᔭᐅᓪᓗᓂ 

ᖃᓄᐃᑦᑐᑐᐃᓐᓇᐃᑦ ᑭᓪᓕᓯᓂᐊᕈᑎᐅᓯᒪᔪᑦ ᓴᖅᑭᖅᑕᐅᓯᒪᔪᑦ ᐊᓪᓚᕝᕕᖓᑕ 

ᐊᕐᕌᒍᑕᒫᖅᓯᐅᑎᖏᓐᓂ ᐅᓂᒃᑲᓕᐊᒥᓂᕐᓂ ᓇᓗᓇᐃᖅᑕᐅᓯᒪᖃᑦᑕᕐᒪᖔᑕ ᓇᓕᐊᓐᓂ 

ᐊᕐᕌᒍᒥ ᐅᓂᒃᑳᖑᓐᓂᕐᒪᖔᑕ ᐊᒻᒪᓗ ᖃᐅᔨᒪᓇᓱᐊᕐᓗᓂ ᐃᓘᓐᓇᖏᑦ ᐃᑲᔪᖅᓰᔪᑦ 

ᑎᑎᖅᑲᐃᑦ ᓱᓕᒐᓗᐊᕐᒪᖔᑕ ᐊᒻᒪᓗ ᒫᓐᓇᓕᓴᐅᒻᒪᖔᑕ. 

ᐃᓗᓕᖏᑦ ᑎᑎᕋᖅᓯᒪᔪᑦ ᖃᓄᐃᓕᖓᓕᕐᓂᖏᓐᓂᑦ ᒪᒃᑯᑦᑐᑦ ᓄᓇᕗᒻᒥ ᐅᖓᑎᑦᑎᐊᖓᓃᑦᑐᑦ 

ᓄᓇᕗᒻᒥᐅᑕᑐᐃᓐᓇᐃᑦ ᑭᓪᓕᓯᓂᐊᖅᑕᐅᓂᒥᓂᖏᓐᓂᑦ ᒪᑉᐱᒐᖓᓂ ᑭᒡᒐᖅᑐᐃᔨᐅᑉ ᐊᕐᕌᒍᑕᒫᖅᓯᐅᑎᖏᓐᓂ 

ᐅᓂᒃᑳᓕᐊᒥᓂᕐᓂ ᐃᓗᓕᖃᕐᒪᑕ ᖃᐅᔨᒪᔾᔪᑎᐅᔪᓂᑦ ᖃᕋᓴᐅᔭᒦᑦᑐᓂᑦ ᐱᔭᒥᓂᐅᔪᓂᑦ ᓄᓇᕗᑦ ᒐᕙᒪᖓᑕ 

ᐱᓕᕆᕕᖏᓐᓂᑦ ᐃᓕᓐᓂᐊᖅᑐᓕᕆᔨᒃᑯᑦ, ᐃᓄᓕᕆᔨᒃᑯᑦ, ᐋᓐᓂᐊᖅᑕᐃᓕᓕᕆᔨᒃᑯᑦ ᐊᒻᒪᓗ ᒪᓕᒐᓕᕆᔨᒃᑯᑦ. 

 

ᑕᐃᑲᓂ ᖃᓄᐃᓕᖓᓕᕐᓂᖏᓐᓂᑦ ᒪᒃᑯᑦᑐᑦ ᓄᓇᕗᒻᒥ ᖃᐅᔨᒪᔾᔪᑎᓕᕆᔪᑦ ᑎᑎᕋᖅᓯᒪᔪᑦ ᓴᖅᑭᖅᑕᐅᒋᐊᓐᖓᔪᒻᒪᑕ 

ᑭᒡᒐᖅᑐᐃᔨᐅᑉ 2019-2020-ᒥ ᐊᕐᕌᒍᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᕐᓂ ᐊᒻᒪᓗ ᑖᒃᑯᐊ ᑲᑎᒪᔨᕋᓛᑦ ᖁᔭᓕᕗᑦ 

ᑭᒡᒐᖅᑐᐃᔨᐅᔪᒥᑦ ᐱᓕᕆᓯᒪᓂᕆᔭᖏᓐᓄᑦ ᓴᖅᑭᖅᓯᓪᓗᓂ ᐊᓯᕈᖅᑕᐅᓚᐅᓐᖏᓐᓂᖏᓐᓂ 

ᖃᓄᐃᓕᖓᓕᕐᓂᒥᓂᖏᓐᓂᑦ ᐅᖃᐅᓯᖃᖅᑐᑦ ᐱᔨᑦᑎᕋᐅᑏᑦ ᐊᒃᑐᖅᓯᓂᕆᕙᑦᑕᖏᓐᓂᑦ ᓱᕈᓯᕐᓂᑦ, ᒪᒃᑯᑦᑐᓂᑦ 

ᐊᒻᒪᓗ ᐃᓚᒋᔭᖏᓐᓂᑦ ᓄᓇᕗᒻᒥ. 

 

ᑲᑎᒪᔨᕋᓛᑦ ᑐᑭᓯᓯᒪᔪᑦ ᐱᒻᒪᕆᐅᓂᖓᓂᑦ ᐊᑐᕐᓂᖅ ᖃᐅᔨᒪᔾᔪᑎᐅᔪᓂᑦ ᑭᓪᓕᓯᓂᐊᖅᑕᐅᓯᒪᔪᓂᓪᓗ 

ᐅᑉᐱᓇᕈᑎᓂᑦ ᐃᑲᔪᖅᓰᔾᔪᑎᐅᓗᑎᒃ ᑮᓇᐅᔭᓂᑦ ᐃᓕᐅᖅᑲᐃᓂᕐᒧᑦ ᐊᒻᒪᓗ ᓯᕗᓪᓕᐅᒋᐊᓕᓐᓂᑦ ᐱᓕᕆᔾᔪᑎᓂᑦ 

ᐋᖅᑭᑦᑎᕆᓂᕐᒧᑦ ᐊᒻᒪᓗ ᓴᖅᑭᔮᕆᐊᖅᑎᑦᑎᓂᕐᒧᑦ ᐱᔭᕆᐊᑐᓂᖏᓐᓂᑦ ᐃᓱᒫᓗᓇᖅᑐᓂᓪᓗ ᓵᓐᖓᔭᐅᕙᑦᑐᑐᓂᑦ 

ᓄᓇᕗᒻᒥ ᓱᕈᓯᖏᓐᓄᑦ, ᒪᒃᑯᑦᑐᖏᓐᓄᑦ, ᐊᒻᒪᓗ ᐱᔨᑦᑎᕋᐅᑏᑦ ᐊᑐᐃᓐᓇᐅᑎᑕᐅᕙᑦᑐᑦ ᑖᒃᑯᓄᖓ 

ᐃᑲᔫᑎᐅᒐᓱᐊᖅᑐᑎᒃ ᑕᒪᒃᑯᓂᖓ ᓵᓐᖓᑦᑎᑎᓪᓗᒋᑦ. 

 

ᑕᐃᑲᓂ ᐊᑯᓐᓂᖓᓂ ᐅᖃᐅᓯᐅᓯᒪᔪᓂ ᐃᓗᓕᖏᓐᓂ 2020-2021, 2021-2022 ᐊᒻᒪᓗ 2022-2023−ᒥ 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᓐᓂ, ᑕᐃᒃᑯᐊ ᐃᓗᓕᖏᑦ ᖃᓄᐃᓕᖓᓕᕐᓂᖏᓐᓂᑦ ᒪᒃᑯᑦᑐᑦ ᓄᓇᕗᒻᒥ 

ᑎᑎᕋᖅᓯᒪᔪᑦ ᐊᓯᕈᖅᐸᓪᓕᐊᓯᒪᒻᒪᑕ ᑭᒡᒐᖅᑐᐃᔨ ᐃᖅᑲᓇᐃᔭᖅᑎᖏᓪᓗ ᐱᓕᕆᖃᑎᖃᖃᑦᑕᑎᓪᓗᒋᑦ ᒐᕙᒪᒃᑯᑦ 

ᐱᓕᕆᕕᖏᓐᓂᑦ ᖃᐅᔨᑦᑎᐊᓂᖅᓴᐅᒐᓱᐊᖅᑐᓂ ᖃᓄᖅ ᖃᐅᔨᒪᔾᔪᑎᐅᔪᑦ ᓄᐊᑦᑕᐅᖃᑦᑕᕐᒪᖔᑕ ᐊᒻᒪᓗ ᖃᓄᖅ 

ᐅᓂᒃᑳᕆᔭᐅᔪᓐᓇᕐᒪᖔᑕ ᒪᓕᐸᓗᓪᓗᑎᒃ ᖃᓄᖅ ᓄᐊᑦᑕᐅᓂᒥᓂᖏᓐᓂᑦ.  

 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᓐᓂ ᑲᑎᒪᔨᕋᓛᓄᑦ, ᑕᐃᓐᓇ ᑭᒡᒐᖅᑐᐃᔨ ᐃᒪᐃᓕᓚᐅᖅᑐᖅ: 

“ᑐᕌᖅᑕᕆᔭᖓ ᑖᒃᓱᒪ ᑎᑎᕋᖅᓯᒪᓂᐅᔫᑉ ᑕᒪᓐᓇᐅᔪᒻᒪᑦ ᐱᑎᑦᑎᔾᔪᑎᐅᖁᔭᐅᓪᓗᓂ ᐱᖠᕆᕕᐅᔪᓂᑦ 

ᑐᑭᓯᐅᒪᔾᔪᑎᓂᑦ ᐊᑐᕈᓐᓇᖅᑕᖏᓐᓂᑦ ᐃᓱᒪᑖᕋᓱᐊᓕᕋᐃᑉᐸᑕ ᐱᓕᕆᔾᔪᑎᖏᓐᓂᑦ 

ᐱᔨᑦᑎᕋᐅᑎᖏᓐᓂᓘᓐᓃᑦ ᐱᑕᖃᕆᐊᖃᑐᐃᓐᓇᕆᐊᓕᓐᓂᑦ. ᓇᓗᓇᐃᖅᓯᔾᔪᑎᐅᒻᒥᔪᖅ ᐃᓚᖓᒍᑦ 

ᐱᓕᕆᐊᒃᓴᖃᓗᐊᕐᓂᕐᒧᑦ ᐃᓱᒫᓘᑎᖃᕐᒪᖔᑕ.” 

 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᑦ ᒐᕙᒪᒃᑯᑦ ᐱᓕᕆᕕᖏᑕ ᐊᖏᔪᖅᑲᐅᑎᖏᑕ ᓈᓚᓐᓂᖃᖅᑎᑦᑎᔪᓂ 

ᐅᓂᒃᑲᖃᖃᑦᑕᓚᐅᕐᒪᑕ ᐊᒥᓱᑲᓪᓚᓐᓂᑦ ᐱᒋᐊᖅᑕᐅᓯᒪᔪᓂᑦ ᓄᐊᑦᑎᒐᓱᐊᖅᑐᑎᒃ, ᐊᔾᔨᒌᓕᖅᑎᑦᑎᒐᓱᐊᖅᑐᑎᓪᓗ 

ᖃᐅᔨᒪᔾᔪᑎᐅᔪᓂᑦ ᑐᑭᓯᓇᑦᑎᐊᓂᖅᓴᐅᖃᑦᑕᓂᐊᕐᒪᑕ ᑕᕝᕙᓂ ᑎᑎᕋᖅᑕᖏᑦ ᑭᒡᒐᖅᑐᐃᔨᐅᑉ 

ᐊᕐᕌᒍᑕᒫᖅᓯᐅᑎᖏᓐᓂ ᐅᓂᒃᑳᓕᐊᒥᓂᕐᓂ.   

 

ᑲᑎᒪᔨᕋᓛᑦ ᖁᔭᒋᔭᖃᖅᑐᑦ ᐱᓕᕆᓂᐅᓯᒪᔪᓂᑦ ᐱᓕᕆᕕᐅᔪᓂ ᓴᖅᑭᖅᓯᒐᓱᐊᖃᑦᑕᖅᑐᑎᒃ ᐃᓗᓕᖅᑐᔪᓂᑦ 

ᖃᐅᔨᒪᔾᔪᑎᐅᔪᓂᑦ ᑐᒃᓯᕌᖑᔪᓂᑦ ᐊᓪᓚᕝᕕᖓᓂᑦ ᑭᒡᒐᖅᑐᐃᔨᖓᑕ ᓱᕈᓰᑦ ᐊᒻᒪᓗ ᒪᒃᑯᑦᑐᐃᑦ. 

  

2. ᑕᐃᒃᑯᐊ ᐱᓕᕆᕕᖏᑦ ᐃᓕᓐᓂᐊᖅᑐᓕᕆᔨᒃᑯᑦ, ᐃᓄᓕᕆᔨᒃᑯᑦ, 

ᐋᓐᓂᐊᖅᑕᐃᓕᓕᕆᔨᒃᑯᑦ ᐊᒻᒪᓗ ᒪᓕᒐᓕᕆᔨᒃᑯᑦ ᑲᔪᓯᖁᔭᐅᓪᓗᑎᒃ 

ᐱᓕᕆᖃᑎᖃᕐᓂᕆᕙᑦᑕᖏᓐᓂᑦ ᑭᒡᒐᖅᑐᐃᔨᐅᔪᒥᑦ ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᖃᐅᔨᒪᓇᓱᐊᕐᓗᑎᒃ ᑕᒪᒃᑯᐊ ᑐᒃᓯᕋᐅᑏᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓄᐊᑦᑕᐅᓯᒪᔪᓂᑦ 

ᐅᓂᒃᑳᖃᖅᑐᑦ ᒪᓕᔾᔫᒥᑎᑕᐅᖁᔭᐅᓪᓗᑎᒃ ᖃᓄᖅ ᖃᐅᔨᔭᒥᓃᑦ ᓄᐊᑦᑕᐅᓂᕐᒪᖔᑕ 

ᐱᓕᕆᕕᖓᓂ ᐊᒻᒪᓗ ᐃᓚᓕᐅᔾᔨᖃᑦᑕᕐᓗᑎᒃ ᐊᓯᖏᓐᓂᑦ ᖃᐅᔨᒪᔾᔪᑎᐅᔪᓂᒃ 

ᐊᑦᑐᐊᓂᖃᕈᓐᓇᖅᑐᓂᑦ ᐱᓕᕆᐊᖏᓐᓄᑦ ᑭᒡᒐᖅᑐᐃᔨᐅᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ. 

ᓈᓚᓐᓂᖃᖅᑎᑦᑎᔪᓂ, ᒪᓕᒐᓕᐅᖅᑏᑦ ᑲᑎᒪᔨᕋᓛᓃᖃᑕᐅᔪᑦ ᐅᖃᐅᓯᖃᖃᑦᑕᓚᐅᕐᒪᑕ ᐊᒥᓱᑲᓪᓚᓐᓂᑦ 

ᐃᓱᒫᓗᒋᔭᐅᔪᓂᑦ ᐱᔾᔪᑎᖃᖅᑐᓂᑦ ᓄᐊᑦᑕᐅᖃᑦᑕᕐᓂᖏᓐᓂᑦ, ᓴᖅᑭᖅᑕᐅᖃᑦᑕᕐᓂᖏᓐᓂᑦ ᐊᒻᒪᓗ ᖃᓄᖅ 

ᐊᑐᖅᑕᐅᖃᑦᑕᕐᓂᖏᓐᓂᑦ ᖃᐅᔨᒪᔾᔪᑎᐅᔪᑦ ᐊᒻᒪᓗ ᖃᓄᖅ ᐊᑐᖅᑕᐅᖃᑦᑕᕐᒪᖔᑕ ᑭᒡᒐᖅᑐᐃᔨᐅᔪᒧᑦ ᓱᕈᓯᕐᓄᑦ 

ᒪᒃᑯᑦᑐᓄᓪᓗ. ᐅᖃᐅᓯᐅᓚᐅᕐᒥᔪᖅᑕᐅᖅ ᑭᖑᓪᓕᕐᒧᑦ ᐊᓪᓗᕆᐊᖅᑲᑕ ᖃᐅᔨᓴᖅᑕᐅᑎᑦᑎᓗᑎᒃ ᓄᐊᑦᑕᐃᓯᒪᔪᓂᑦ 

ᖃᐅᔨᒪᔾᔪᑎᐅᔪᓂᑦ ᐅᖃᓕᒫᖅᑐᓂᑦ ᑐᑭᓯᑎᑦᑎᑦᑎᐊᕐᓂᖅᓴᐅᒐᔭᕐᒪᑕ ᐅᖃᓕᒫᖅᑐᓂᑦ “ᖃᓄᐃᓕᖓᔪᓂᑦ 

ᐅᓂᒃᑳᖃᕐᒪᖔᖃ” ᖃᐅᔨᒪᔾᔪᑎᒋᔭᐅᔪᑦ ᐊᒻᒪᓗ ᐃᓚᓕᐅᔾᔭᐅᔪᓐᓇᕆᓪᓗᓂ ᑭᒡᒐᖅᑐᐃᔨᐅᑉ ᐱᓕᕆᓂᕆᔭᖏᓐᓄᑦ 

ᐊᑐᓕᖁᔭᓕᐅᓕᕋᐃᑉᐸᑦ ᐊᓯᔾᔨᖅᑕᐅᖁᔨᓗᓂ ᐋᖅᑭᒋᐊᖅᑕᐅᖁᔨᓗᓂᓗ ᐱᔨᑦᑎᕋᕐᓂᕐᒧᑦ ᒪᓕᑦᑕᐅᔪᓐᓇᖅᑐᓂᑦ.   

 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᐅᓚᐅᖅᑐᖅ ᐊᒥᓱᑲᓪᓚᓐᓄᑦ ᐅᖃᕆᐊᖅᑐᖅᓯᒪᔪᓄᑦ ᓈᓚᓐᓂᖃᖅᑎᑦᑎᔪᓄᑦ 

ᓇᓗᓇᐃᖅᓯᓯᒪᓚᐅᕐᒪᑕ ᖃᐅᔨᓴᖅᑕᐅᑎᑦᑎᓂᖅ ᖃᐅᔨᒪᔾᔪᑎᐅᔪᓂᑦ ᐃᓱᒪᒃᓴᖅᓯᐅᕈᑎᒋᔭᐅᒻᒪᑦ “ᑭᖑᓪᓕᕐᒧᑦ 

ᐊᓪᓗᕆᐊᕐᓂᐅᓛᕐᓗᓂ.” ᑲᑎᒪᔨᕋᓛᑦ ᓂᕆᐅᑦᑎᐊᖅᐳᑦ ᕿᒥᕐᕈᓛᕐᓂᕐᒥᓄᑦ ᑕᐃᒪᐃᑦᑐᓂᑦ ᓄᐊᑦᑕᐅᓯᒪᔪᓂᑦ 

ᐅᓂᒃᑳᕆᔭᐅᓕᖅᑲᑕ ᓯᕗᓂᕆᓛᖅᑕᑎᓐᓂ ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᕐᓂ. 

 

 

 

ᓯᕗᓪᓕᐅᑲᑦᑕᔪᔪᑦ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑲᓕᐊᒥᓂᖏᑦ ᓴᖅᑭᖅᑕᐅᓯᒪᔪᑦ ᑭᒡᒐᖅᑐᐃᔨᒧᑦ ᓱᕈᓯᕐᓄᑦ 

ᒪᒃᑯᑦᑐᓄᓪᓗ ᓇᓗᓇᐃᖅᓯᓯᒪᖃᑦᑕᔪᒻᒪᑕ ᐱᑕᖃᓐᖏᓐᓂᖓ ᐅᕝᕙᓘᓐᓃᑦ ᑐᕚᕆᔭᒃᓴᐅᖏᑦᑐᓂᑦ ᖃᐅᔨᒪᔾᔪᑎᓂᑦ 

ᐅᓂᒃᑲᖃᖅᑐᖃᖃᑦᑕᕐᓂᖓᑦ ᐱᔾᔪᑎᖃᔾᔮᕙᔪᒻᒪᑕ ᑎᑎᕋᖅᑕᐅᖐᓐᓇᖅᑐᒥᓂᐅᓂᖏᓐᓂᑦ, 

ᖃᐅᔨᒪᔭᐅᒐᓱᐊᕐᓂᖏᑦᑐᑎᒃ ᐅᕝᕙᓘᓐᓃᑦ ᐅᓂᒃᑲᕆᔭᐅᕙᓐᓂᕋᑎᒃ ᐱᓕᕆᕕᐅᑉ ᐃᓗᐊᓂ. ᐊᒻᒪᓗ, 

ᐅᖃᐅᓯᐅᓚᐅᕐᒥᔪᖅ ᒐᕙᒪᒃᑯᑦᒎᖅ ᐱᓕᕆᕕᖏᑦ ᓱᒃᑲᐃᕕᐅᑎᖃᑦᑕᓂᕐᒪᑕ ᑭᐅᒐᓱᐊᖅᑐᑎᒃ ᑐᑭᓯᐅᒪᔾᔪᑎᓂᑦ 

ᑐᒃᓯᕋᖅᕕᐅᒐᐃᒻᒪᑕ ᑕᕝᕙᓐᖓᑦ ᐊᓪᓚᕝᕕᖓᓂᑦ ᑭᒡᒐᖅᑐᐃᔨᐅᔫᑉ, ᐃᓛᓐᓂᑲᓪᓗ ᑭᐅᔭᐅᓐᖏᑎᐊᒻᒪᕆᑉᐸᑦᑐᑎᒃ. 

ᑭᒡᒐᖅᑐᐃᔨᐅᓪᓕ ᒫᓐᓇᓕᓵᖑᓛᖁᑎᖓ ᐊᕐᕌᒍᑕᒫᖅᓯᐅᑎ ᐅᓂᒃᑳᓕᐊᒥᓂᖅ ᐃᓗᓕᖃᕐᓂᖅᓴᐅᔮᖅᑐᖅ 

ᒫᓐᓇᓕᓴᐅᔪᓂᑦ ᐱᓕᕆᕕᓂᑦ ᑐᑭᓯᐅᒪᔾᔪᑎᓂᑦ, ᑕᒪᓐᓇᓗ ᓇᓗᓇᐃᖅᓯᓪᓗᓂ ᑭᐅᓴᕋᐃᓐᓂᖅᓴᐅᓕᕐᓂᖏᓐᓂᑦ. 

ᓈᓚᓐᓂᖃᖅᑎᑦᑎᔪᓂ ᐅᖃᐅᓯᐅᔪᑦ ᐅᓂᒃᑳᖃᖃᑦᑕᓚᐅᖅᑐᑦ ᖃᑦᑎᐊᑎᒻᒪᕆᑦᑐᓂ ᑭᒡᒐᖅᑐᐃᔨ 

ᑎᑎᕋᖅᕕᐅᓴᕋᐃᓐᓂᖏᒻᒪ ᒐᕙᒪᒃᑯᓐᓄᑦ.   
 

 

ᐊᑕᐅᓯᕐᒥᓕ ᓇᓗᓇᐃᖅᑕᐅᓯᒪᔪᒥ ᐅᖃᐅᓯᐅᔪᔪᒥ ᓈᓚᓐᓂᖃᖅᑎᑦᑎᔪᓂ, ᐱᔾᔪᑎᖃᖅᑐᖅ ᐃᓂᓪᓚᑦᑕᒥᓂᐅᔪᓂᑦ 

ᐊᒥᓱᑲᓪᓚᐃᑦ ᓄᓇᕗᒻᒥᐅᑕᐃᑦ ᓱᕈᓰᑦ ᓚᐃᓴᖃᓐᖏᑦᑐᒧᑦ ᐊᖏᕐᕋᐅᑎᑕᐅᔪᒧᑦ ᓄᓇᕗᑦ ᓯᓚᑖᓃᑦᑐᒧᑦ, ᑖᓐᓇ 

ᑭᒡᒐᖅᑐᐃᔨ ᐅᖃᖅᓯᒪᔪᒻᒪᑦ ᑕᐃᒃᓱᒪᓂᒎᖅ ᓯᕗᓪᓕᖅᐹᒥ ᑎᑎᖅᑲᖓᓂ ᒐᕙᒪᒃᑯᓐᓄᑦ ᑕᒪᑐᒥᖓ ᐃᓱᒫᓗᒋᔭᐅᔪᒥᑦ 

ᐱᔾᔪᑎᖃᖅᑐᖅ ᐊᐅᓪᓚᑎᓐᓂᕐᒪᒍ ᒫᑦᓯ 31, 2023-ᒥ. ᑕᐃᒪᓕ ᑐᓴᓚᐅᖅᑐᓂ ᐱᕙᓪᓕᐊᔪᓕᕆᔨᓄᑦ 

ᐅᓂᒃᑳᕆᔭᐅᔪᒥᑦ ᕕᕝᕗᐊᕆ 2024-ᒥ ᐅᓂᒃᑳᓕᐅᖅᑐᖃᕐᓂᕐᒪᑦ ᐱᔭᕇᖅᑕᒥᓂᐅᔪᒥᑦ ᑏᓰᕝᕙ 2023-ᒥ. ᑖᓐᓇ 

ᑭᒡᒐᖅᑐᐃᔨ ᐊᑕᐅᓯᐊᕋᓂ ᖃᐅᔨᒋᐊᒃᑲᓂᖅᑐᒥᓂᐅᒐᓗᐊᖅ ᒐᕙᒪᒃᑯᓐᓄᑦ ᐊᒻᒪᓗ ᐊᔾᔨᖏᓐᓂᑦ 

ᐱᑎᑕᐅᑦᑕᓯᓐᓇᓕᖅᑐᒥᓂᐅᓪᓗᓂ ᒫᑦᓯ 7, 2024-ᒥ. ᐃᒫᒃ ᐅᖃᓚᐅᖅᑐᖅ: 

 

“ᐊᐱᖅᑯᑏᑦ ᑭᐅᓗᒍ, ᓈᒻᒪᑦᑐᒋᓐᖏᑕᕋ ᑕᐃᒫᒃ ᐊᑯᓂᐊᓗᒃ ᖃᐃᑦᑎᔭᐅᒐᓱᐊᓚᐅᕋᒪ ᐅᓂᒃᑳᒥᓂᕐᓂᑦ, 

ᓇᒻᒪᑦᑐᒋᓇᒍᓗ ᑕᐃᒫᒃ ᐊᑯᓂᐊᓗᒃ ᐅᓂᒃᑳᖏᓐᓂᑦ ᐱᔭᕇᕋᓱᐊᕐᓂᕐᒪᑕ ᐅᓂᒃᑳᓕᐊᒥᓂᐅᔪᓂᑦ, 

ᐅᖃᑦᑎᐊᒻᒪᕆᓪᓗᖓ.” 

 

 

3. ᑖᓐᓇ ᑭᒡᒐᖅᑐᐃᔨ ᓱᕈᓯᕐᓄᑦ ᒪᒃᑯᑦᑐᓄᓪᓗ ᖃᐅᔨᒪᓇᓱᐊᖁᔭᐅᓪᓗᓂ ᑕᒪᒃᑯᐊ 

ᖃᐅᔨᓴᖅᑕᐅᓂᖏᑦ ᐊᔾᔨᒌᓐᖏᑦᑐᑦ ᖃᐅᔨᒪᔾᔪᑎᐅᔪᑦ ᓴᖅᑭᖅᑕᐅᖃᑦᑕᖅᑐᑦ 

ᐊᕐᕌᒍᑕᒫᖅᓯᐅᖏᓐᓂ ᐅᓂᒃᑳᓕᐊᒥᓂᕐᓂ ᖃᐅᔨᒐᓱᓪᓗᑎᒃ ᓇᓕᐊᓐᓄᑦ 

ᓴᖑᕙᓪᓕᐊᒻᒪᖔᑕ ᐊᒻᒪᓗ ᖃᐅᔨᒃᑲᐃᔾᔪᑎᐅᓗᑎᒃ ᐱᔨᑦᑎᕋᖅᑎᐅᔪᓂᑦ 

ᐃᓱᒫᓗᒋᔭᐅᓕᖅᐸᓪᓕᐊᔪᓂᑦ ᐅᕝᕙᓘᓐᓃᑦ ᖃᓄᖅ ᐱᔨᑦᑎᕋᖅᑕᐅᓂᖏᑦ 

ᐋᖅᑭᒋᐊᖅᑕᐅᔪᓐᓇᕐᒪᖔᑕ. 

4. ᑖᓐᓇ ᓄᓇᕗᑦ ᒐᕙᒪᖓ ᐱᐅᓯᒋᐊᖅᓯᖁᔭᐅᓪᓗᓂ ᖃᓄᑎᒋ ᐊᑯᓂ 

ᑭᐅᓇᓱᐊᕐᓂᕆᕙᑦᑕᖏᓐᓂᑦ ᑐᓴᖅᕕᐅᒐᓱᐊᕋᐃᒻᒪᑕ ᑭᒡᒐᖅᑐᐃᔨᐅᔪᒥᑦ ᓱᕈᓯᕐᓄᑦ 

ᒪᒃᑯᑦᑐᓄᓪᓗ. 

ᒪᐃ 30, 2023−ᒥ, ᐊᓪᓚᕝᕕᖓᑦ ᑲᓇᑕᐅᑉ ᑕᒪᖅᓯᒪᔪᖅᓯᐅᖅᑎᖓᑕ 2023-ᒥ ᐅᓂᒃᑳᖏᑦ ᐱᔾᔪᑎᓖᑦ ᓱᕈᓯᕐᓄᑦ 

ᐃᓚᒌᓄᓪᓗ ᐱᔨᑦᓯᕋᐅᑎᐅᔪᓂᑦ ᓄᓇᕗᒻᒥ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑦ. ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ 

ᒐᕙᒪᒃᑯᑦ ᐊᐅᓚᓂᖏᓐᓂᑦ ᑮᓇᐅᔭᖅᑐᕈᑎᖏᓐᓂᓪᓗ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᔪᒻᒪᑕ ᐱᔾᔪᑎᖃᖅᑐᒥᑦ 

ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ 2023-ᒥ ᐅᓂᒃᑳᓕᐊᒥᓂᖏᓐᓂᑦ ᓯᑎᐱᕆ 19 ᐊᒻᒪ 20, 2023-ᒥ. 

ᐅᓂᒃᑳᖏᓐᓂ ᓯᕗᓪᓕᖅᐹᖓ ᑎᑎᕋᖅᓯᒪᔭᖓ ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᐅᓂᒃᑳᓕᐊᒥᓂᖏᓐᓂ 

ᑐᓴᖅᑕᐅᑎᑦᑎᔪᔪᑦ: 
 

“ᐅᑯᐊ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖏᑦ ᓇᓗᓇᐃᖅᑐᐃᔪᑦ ᑐᐊᕕᕐᓇᖅᓯᓂᖓᓂᑦ. 

ᐊᐅᓚᔾᔪᓯᐅᔪᓂᑦ ᐊᓯᔾᔨᖁᔨᓂᐅᔪᖅ. ᐊᒃᓱᕈᖅᑐᑕ ᐊᔭᐅᕆᕗᒍᑦ ᓄᓇᕗᑦ ᒐᕙᒪᖓᓂᑦ  

ᐱᓕᕆᒋᐊᑦᑕᐅᑎᖁᔨᓪᓗᑕ ᓴᐳᒻᒥᔭᐅᓗᑎᒃ ᐅᓗᕆᐊᓇᖅᑐᒦᑦᑐᑦ ᓱᕈᓰᑦ ᒪᒃᑯᑦᑐᐃᓪᓗ ᓄᓇᕗᒻᒥ.”  
 

 

ᓯᑎᐱᕆ 2023-ᒥ ᓈᓚᓐᓂᖃᖅᑎᓪᓗᒋᑦ, ᐅᖃᕆᐊᖅᑐᖅᑎᑕᐅᓯᒪᔪᑦ ᐱᓕᕆᕕᖓᓃᓐᖔᖅᑐᑦ ᐃᓄᓕᕆᔨᒃᑯᑦ 

ᐊᖏᔪᒻᒪᑕ ᐊᑐᓕᖅᑎᑦᑎᓂᐊᕐᓂᕋᖅᑐᑎᒃ ᒪᕐᕉᓐᓂᑦ ᐱᓕᕆᔾᔪᑎᓪᓚᕇᓐᓂᑦ ᑕᒪᓐᓇ ᑐᐊᕕᕐᓇᓕᖅᑐᖅ 

ᐱᓕᕆᐊᖑᓂᐊᕐᒪᑦ ᑐᑭᒧᐊᒍᑎᒃᓴᖅ ᐸᕐᓇᐅᑎ ᐊᒻᒪᓗ ᒪᐃᑐᕆᒃᔅ ᖃᕋᓴᐅᔭᒃᑯᑦ ᐃᓄᓕᕆᔾᔪᑎᖓᑕ 

ᖃᕋᓴᐅᔭᓕᕆᔾᔪᑎᖏᑦ. 
 

ᒪᑐᐃᖅᓯᔾᔪᑎᖏᓐᓂ ᐅᖃᐅᓯᖏᓐᓂ ᑲᑎᒪᔨᕋᓛᓄᑦ ᐄᐳᕈ 22, 2024-ᒥ, ᑭᒡᒐᖅᑐᐃᔨ ᓱᕈᓯᕐᓄᑦ ᒪᒃᑯᑦᑐᓄᓪᓗ 

ᐃᒪᐃᓕᔪᔪᖅ: 
 

“ᐃᓄᓕᕆᔨᒃᑯᓕᐅᑯᐊ ᑕᖅᑲᐅᖓ ᑭᒃᑯᓕᒫᓄᑦ ᐅᖃᖃᑦᑕᖅᓯᒪᔫᒐᓗᐊᑦ ᐱᕙᓪᓕᐊᑎᑦᑎᓯᒪᓂᕋᖅᑐᑎᒃ 

ᐊᒥᓱᑲᓪᓚᓐᓂᑦ ᐊᑐᓕᖁᔭᓕᐊᖑᓯᒪᔪᓂᑦ ᒐᕙᒪᒃᑯᑦ ᓯᓚᑖᓂᒥᐅᑕᕐᓄᑦ ᑎᒥᐅᔪᓄᑦ, ᑭᓯᐊᓂᓕ 

ᑕᑯᒃᓴᐅᔪᖅ, ᐅᖃᓕᒫᖅᑐᒋᑦ ᕿᒥᕐᕈᓂᕆᔪᔭᕗᑦ ᐊᒻᒪᓗ ᐊᑲᐅᓐᖏᓕᐅᕈᑏᑦ ᐅᕙᑦᑎᓐᓄᑦ  

ᐅᖃᐅᓯᐅᖏᓐᓇᕐᒪᑕ ᓱᓕ, ᓈᒻᒪᑦᑐᓂᑦ ᐱᓕᕆᓯᒪᔪᖃᓐᖏᒻᒪᑦ ᐊᑐᓕᖅᑎᑦᑎᒐᓱᐊᕐᓗᑎᒃ ᑖᒃᑯᓂᖓ 

ᐊᑐᓕᖁᔭᓕᐊᒥᓂᐅᔪᓂᑦ.”  
 

 

ᑲᑎᒪᔨᕋᓛᑦ ᐅᖃᐅᓯᖃᔪᔪᑦ ᐊᒥᓱᑲᓪᓚᓐᓂᑦ ᐃᓱᒫᓘᑎᐅᔪᓂᑦ ᐱᔾᔪᑎᖃᖅᑐᓂᑦ ᐱᓕᕆᕕᖓᑕ ᐃᓄᓕᕆᔨᒃᑯᑦ 

ᐱᕙᓪᓕᐊᑎᑦᑎᓂᕆᓯᒪᔭᖓᓂᑦ ᑖᒃᓱᒥᖓ. ᐅᑕᐅᓯᖅ ᒪᓕᒐᓕᐅᖅᑎ ᐃᒪᐃᓕᓚᐅᖅᑐᖅ: 
 

“ᑕᑯᓯᒪᒻᔪᒍᑦᑕᐅᖅ ᑖᓐᓇ ᑐᑭᒧᐊᒍᑎᒃᓴᖅ ᐸᕐᓇᐅᑎ ᑐᕌᖓᑎᑕᐅᓪᓚᕆᑦᑐᖅ ᑐᐊᕕᕐᓇᓕᖅᑐᒥᑦ 

ᐱᓕᕆᒋᐊᕈᑎᒃᓴᐅᒐᓱᑦᑐᓂ ᐃᓗᐊᓂ ᐃᓄᓕᕆᔨᒃᑯᑦ, ᐱᔭᕇᖅᕕᖃᖅᑑᔮᓐᖏᒻᒪᑦ. ᑐᓴᖃᑦᑕᖅᓯᒪᓕᖅᑐᒍᑦ  

ᖃᑦᑎᐊᑎᒻᒪᕆᑦᑐᑕᑭᐊᖅ ᑕᐃᑲᓂᒎᖅ ᐅᓪᓗᕐᒥ ᐊᑐᐃᓐᓇᐅᓕᓛᕐᒪᑦ, ᑕᐃᒪᓕ ᓴᐅᓂᒃᓴᖏᓂᑦ 

ᐱᖔᕆᓪᓗᑕ, ᑐᑭᒧᐊᒍᒃᓴᒥᑦ ᐸᕐᓇᐅᑎᒥᐅᓐᖏᑦᑐᖅ. ᑐᓴᒃᑲᓐᓂᕇᖅᑲᐅᒻᒥᔪᒍᑦ ᒫᓐᓇ ᐅᓪᓛᖅ 

ᐱᕙᓪᓕᐊᑎᑕᐅᒻᒪᑦᒎᖅ ᑐᑭᒧᐊᒍᑎᒃᓴᖅ ᐸᕐᓇᐅᑎ, ᐊᒻᒪᓗ ᐅᕙᓐᓄᑦ, ᐱᓪᓗᒍ ᐃᓱᒫᓗᒋᔭᖅ 

ᑐᓴᐅᒪᖃᑎᒌᓐᓂᖅ, ᖃᐅᔨᒪᒐᓱᒋᐊᖃᕋᑦᑕ ᑐᓴᐅᒪᖃᑎᒌᓐᓂᕗᑦ ᓴᖅᑭᖅᓯᖁᓇᒍ 

ᐅᑉᐱᕆᖃᑦᑕᐅᑎᒍᓐᓃᓂᕐᒥᑦ, ᐊᒻᒪᓗ ᓇᓗᓕᖅᑎᑎᑐᐃᓐᓇᖁᓇᒍ ᐅᕝᕙᓘᓐᓃᑦ ᓯᐊᒻᒪᐃᖁᓇᒍ 

ᓱᓕᓐᖏᑦᑐᓂᑦ ᑐᑭᓯᐅᒪᔾᔪᑎᓂᑦ.”  
 

 

ᖃᐅᔨᒪᓪᓗᑎᒃ ᐱᓕᕆᕕᖓᑕ ᐃᓗᓂᕆᔨᒃᑯᑦ ᐃᓚᒌᑦ ᖃᓄᐃᓐᖏᑦᑎᑕᐅᒐᓱᐊᕐᓂᖏᓐᓄᑦ ᑐᑭᒧᐊᒍᑎᒃᓴᑦ 

ᓴᐅᓂᒃᓴᖏᑦ 2023-2028 ᑎᑎᕋᖅᑕᐅᓯᒪᔪᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᕕᕝᕗᐊᕆ 23, 2024-ᒥ, 

ᑲᑎᒪᔨᕋᓛᑦ ᐊᒃᓱᐊᓗᒃ ᐊᔭᐅᕆᕗᑦ ᑖᒃᓱᒥᖓ ᐱᓕᕆᕕᐅᔪᒥᑦ ᐊᐅᓚᔾᔭᑎᑦᑎᖁᔭᐅᓪᓗᑎᒃ ᑖᒃᓱᒥᖓ 

ᓴᐅᓂᒃᓴᖏᓐᓂᑦ ᐊᒻᒪᓗ ᐃᓗᓕᖏᓐᓂᑦ ᑐᑭᒧᐊᒍᑎᒃᓴᕐᓂᑦ, ᓴᐅᓂᐅᔪᓂᑦ, ᐊᐅᓚᑦᑎᔾᔪᑎᐅᔪᓂᑦ ᐊᒻᒪᓗ 

ᐸᕐᓇᐅᑎᓂᑦ ᑭᖑᕙᒃᑲᓂᓐᖏᓪᓗᑎᒃ. 

 

5. ᑖᓐᓇ ᐱᓕᕆᕕᖓᑦ ᐃᓄᓕᕆᔨᒃᑯᑦ ᐱᔭᕇᖅᓯᖁᔭᐅᓪᓗᑎᒃ ᑐᑭᒧᐊᒍᑎᒃᓴᖏᓐᓂᑦ 

ᐱᓕᕆᒋᐊᕐᓂᐊᓂᕐᒧᑦ ᐸᕐᓇᐅᑎᖓᓂᑦ ᑭᖑᕙᒃᑲᓐᓂᑐᐃᓐᓇᖏᓪᓗᑎᒃ, ᐊᑐᓕᖅᑎᑦᑎᓗᑎᒃ 

ᒪᐃᑐᕆᒃᔅ ᖃᕋᓴᐅᔭᒃᑯᑦ ᐃᓄᓕᕆᔾᔪᑎᖓᓂᑦ ᐱᔪᓐᓇᖅᓯᑐᐊᖅᑲᑕ ᐊᒻᒪᓗ 

ᖃᐅᔨᒪᓇᓱᐊᕐᓗᑎᒃ ᐊᔾᔨᒌᓕᖅᑎᓯᒪᔪᑦ ᐱᓕᕆᓂᖏᑦ, ᐊᑐᐊᒐᖏᑦ, ᐊᐅᓚᑦᑎᔾᔪᑎᖏᓪᓗ 

ᐅᓪᓗᒥᐅᓕᖅᑐᒧᑦ ᐊᓐᖑᑎᓯᒪᒐᓗᐊᕐᒪᖔᑕ ᐊᑑᑎᖃᖅᑐᑎᓪᓗ ᓴᐳᒻᒥᑦᑎᓂᕐᒧᑦ 

ᐃᑲᔪᖅᓰᖃᑦᑕᓂᕐᒧᓪᓗ ᓄᓇᕗᒻᒥ ᓱᕈᓯᕐᓂᑦ ᒪᒃᑯᑦᑐᓂᓪᓗ. 

ᓈᓚᓐᓂᖃᖅᑎᑦᑎᔪᓂ ᐅᖃᖅᑐᓂ, ᑭᒡᒐᖅᑐᐃᔨ ᐃᒪᐃᓕᐅᔪᔪᖅ: 

 

“ᑭᐅᔾᔪᑎᒋᔭᐅᓪᓗᓂ ᐊᓪᓚᕝᕕᖓᑕ ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᐅᑉ ᒫᓐᓇᓕᓴᐅᓛᖁᑎᖏᓐᓄᑦ 

ᐅᓂᒃᑳᓕᐊᒥᓂᕐᓄᑦ, ᐱᓕᕆᕕᖓᑦ ᐃᓄᓕᕆᔨᒃᑯᑦ ᒪᓕᒐᓕᐅᖅᕕᒻᒧᑦ ᑐᓂᓯᔪᔪᖅ ᐃᓚᒌᑦ 

ᖃᓄᐃᓐᖏᑦᑎᑕᐅᒐᓱᐊᕐᓂᖏᓐᓄᑦ ᑐᑭᒧᐊᒍᑎᒃᓴᑦᓂ ᕕᕝᕗᐊᕆ 2024-ᒥ. ᑖᒃᑯᐊ ᓴᐅᓂᒃᓴᖏᑦ 

ᓴᖅᑭᔮᖅᑎᑎᓐᖏᑦᑐᑦ ᐅᓪᓗᒥ ᓱᕈᓰᖅ ᖃᓄᐃᓕᕐᒪᖔᑕ ᐊᒻᒪᓗ ᐱᓕᕆᐊᖃᖅᓯᒪᓇᑎᒃ ᐊᑲᐅᓐᖏᓕᐅᕈᑎᖏᑕ 

ᐱᔾᔪᑎᖏᓐᓂᑦ ᐱᓕᕆᕕᖓᑕ ᐃᓗᐊᓂ, ᐅᑯᓂᖓ: 

 

1. ᐅᓪᓗᒥ ᐱᔨᑦᑎᕋᕐᓂᖏᓐᓂᑦ ᐊᐅᓚᑦᑎᔾᔪᑎᐅᕙᑦᑐᑦ; 

2. ᖃᐅᔨᒪᓇᓱᐊᕐᓂᖅ ᑐᑭᓯᔭᐅᓯᒪᑦᑎᐊᕐᒪᖔᖅ ᑎᑎᕋᐃᓐᓇᕆᐊᖃᕐᓂᖅ ᐃᓘᓐᓇᖏᓐᓂ 

ᐱᔨᑦᑎᕋᕐᓂᓕᒫᕆᔭᖏᓐᓂ; 

3. ᐋᖅᑭᒃᓯᓂᖅ ᑐᑭᓯᓇᑦᑎᐊᖅᑐᓂᑦ ᓇᓗᓇᐃᖅᑐᖅᓯᒪᑦᑎᐊᖅᑐᓂᑦ ᐊᔾᔨᒌᓕᖅᑎᑕᐅᓯᒪᔪᓂᑦ 

ᒪᓕᑦᑕᐅᔭᕆᐊᓕᓐᓂᑦ, ᐱᓕᕆᐊᖃᖅᐸᓪᓕᐊᓂᕐᒥᑦ ᐊᒻᒪᓗ ᐱᕙᓪᓕᐊᔾᔪᓯᐅᔪᓂᑦ ᐃᓘᓇᖏᓐᓄᑦ 

ᐱᔨᑦᑎᕋᕐᓂᓕᒫᖑᔪᓄᑦ; ᐱᖃᓯᐅᔾᔭᐅᓗᑎᒃ ᓱᕈᓰᑦ ᐸᐸᑕᐅᔪᑦ, ᐃᓚᒌᓐᓂᑦ ᐱᔨᑦᑎᕋᐅᑏᑦ, ᑎᒍᓯᓂᕐᒨᖓᔪᑦ 

ᖃᐅᔨᓴᕐᓂᕐᓄᓪᓗ, ᑎᒍᐊᖅᑐᓕᕆᓂᕐᒧᑦ ᐊᒻᒪᓗ ᑎᒍᐊᓐᖑᐊᓕᕆᓂᕐᒧᑦ;  

4. ᐃᓱᒪᑖᖃᑦᑕᕐᓂᖅ ᖃᓄᐃᑦᑐᑦ ᑐᑭᓯᐅᒪᔾᔪᑏᑦ ᒪᓕᒃᓱᐊᖅᑕᐅᓂᐊᕐᒪᖔᑕ ᐊᒻᒪᓗ ᐊᑐᓕᖅᑎᑦᓗᑎᒃ 

ᒪᓕᒃᓱᐊᕈᑎᒃᓴᓂᑦ ᐃᓄᒻᒥᑦ ᐱᖃᑕᐅᑎᑦᑏᓐᓇᕆᐊᖃᓐᖏᑦᑐᒥᑦ; ᐊᒻᒪᓗ 

5. ᑭᒃᑯᑦ ᐸᓯᔭᒃᓴᒫᖑᒻᒪᖔᑕ ᖃᐅᔨᒪᔭᐅᓗᓂ ᐅᓪᓗᒥ ᐱᓕᕆᐊᖑᕙᑦᑐᑦ, ᒪᑐᐃᖓᔪᓪᓗ ᐃᑲᔪᖅᑕᐅᔪᑦ 

ᐃᑲᔪᖅᑕᐅᒐᓗᐊᕐᒪᖔᑕ ᒪᓕᑦᑐᑎᒃ ᐊᔾᔨᒌᓕᖅᑎᑕᐅᓯᒪᔪᓂᑦ ᒪᓕᒋᐊᓕᓐᓂᑦ ᐱᕙᓪᓕᐊᔾᔪᓯᕐᓂᓪᓗ 

ᒪᓕᓪᓗᑎᒃ ᐊᑐᓕᖁᔭᓕᐊᖑᓯᒪᔪᓂᑦ.” 

 

ᑲᑎᒪᔨᕋᓛᑦ ᓱᓕ ᐊᔭᐅᕆᕗᑦ ᐃᓄᓕᕆᔨᒃᑯᑦ ᐱᓕᕆᕕᖓᓂᑦ ᖃᓄᓕᒫᖅ ᐃᓱᒪᒃᓴᖅᓯᐅᕈᑎᖃᖁᔭᐅᓪᓗᑎᒃ 

ᐅᖃᐅᓯᖏᓐᓂᑦ ᐊᑐᓕᖁᔭᓕᐊᖏᓐᓂᓪᓗ ᑭᒡᒐᖅᑐᐃᔨᐅᔫᑉ ᓱᕈᓯᕐᓄᑦ ᒪᒃᑯᑦᑐᓄᓪᓗ ᖃᐅᔨᒪᓇᓱᓪᓗᑎᒃ ᑕᒪᒃᑯᐊ 

ᐱᓕᕆᒋᐊᕐᓂᐅᔪᑦ ᑐᕌᖅᑕᒐᓕᐊᖑᔪᓪᓗ ᐃᓗᐊᓃᓐᓂᐊᖅᑐᑦ ᓴᖅᑭᓛᖅᑐᒥ ᑐᑭᒧᐊᒍᑎᒃᓴᓂ ᐸᕐᓇᐅᑎᓂ 

ᐱᓕᕆᐊᖃᕆᐊᖅᓯᒪᔪᓂᑦ ᐱᔾᔪᑎᐅᔪᓂᑦ ᐊᑲᐅᖏᓕᐅᕈᑎᓄᑦ ᓇᓗᓇᐃᖅᓯᒪᔭᖏᓐᓂᑦ.  

ᑐᑭᓯᑎᑦᑎᒋᐊᕈᑏᑦ ᐃᓗᐊᓃᑦᑐᑦ ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᕐᓂ ᓴᖅᑭᔮᖅᑎᑎᒻᒪᑕ ᑕᒫᓂᒎᖅ ᐊᑯᓐᓂᖓᓂ 

0%ᐳᓴᓐ ᐊᒻᒪᓗ 6%ᐳᓴᓐ-ᒋᔭᖏᑦ ᓄᑖᑦ ᐃᑲᔪᖅᓯᖅᑕᐅᒋᐊᓖᑦ ᐃᓛᒃᑯᑦ, ᓴᖅᑭᖅᑕᐅᖃᑦᑕᓂᕐᒪᑕ ᑭᒡᒐᖅᑐᐃᔨᒧᑦ  

“ᒪᒃᑯᑦᑐᒧᑦ ᐃᓄᒻᒧᑦ” ᑕᕝᕙᓂ ᐃᓗᐊᓂ ᐱᖓᓱᓂᑦ ᐊᕐᕌᒍᓂᑦ ᐅᓂᒃᑳᖃᖅᕕᐅᓯᒪᔪᓂ. ᐊᒥᓲᓂᖅᓴᒻᒪᕆᐊᓗᐃᑦ 

ᐃᑲᔪᖅᓯᖅᑕᐅᒋᐊᓖᑦ ᓴᖅᑭᖅᑕᐅᖃᑦᑕᓚᐅᖅᑐᑦ ᐱᔨᑦᑎᕋᖅᑎᐅᔪᓄᑦ ᐅᕝᕙᓘᓐᓃᑦ ᐊᖏᔪᖅᑳᕆᔭᐅᔪᓄᑦ ᐊᒻᒪᓗ 

ᐃᓚᒋᔭᖏᓐᓄᑦ ᑕᐃᑲᓂᒃᓴᐃᓐᓇᖅ ᐊᕐᕌᒍᓂ ᐅᓂᒃᑳᖅᕕᐅᓯᒪᔪᓂ. ᑕᒪᒃᑯᐊ ᖃᑦᓰᓐᓇᐅᓂᖏᑦ ᐃᑲᔪᖅᓯᖅᑕᐅᒋᐊᓖᑦ 

ᓇᓗᓇᐃᖅᑕᐅᖃᑦᑕᖅᑐᑦ ᒪᒃᑯᑦᑐᓄᑦ ᐃᓱᒫᓗᓇᖅᑐᒥᑦ ᓴᖅᑭᖅᓯᒻᒥᒻᒪᑦ ᐱᔾᔪᑎᖃᖅᑐᒥᑦ ᖃᓄᑎᒋ 

ᑐᓴᐅᒪᒐᓗᐊᕐᒪᖔᑕ ᓱᕈᓰᑦ ᒪᒃᑯᑦᑐᓪᓗ ᓄᓇᕗᒻᒥ ᐱᓪᓗᒋᑦ ᐱᔪᓐᓇᐅᑎᖏᑦ ᐊᒻᒪᓗ ᖃᓄᑎᒋ ᐃᑲᔪᖅᑕᐅᔪᔾᔪᑎᓂᑦ 

ᐱᔨᑦᑎᕋᐅᑎᓂᓪᓗ ᐱᔪᓐᓇᖅᑎᑕᐅᒻᒪᖔᑕ. 

ᑲᑎᒪᔨᕋᓛᑦ ᐃᑲᔪᖅᓰᓪᓚᕆᑦᑐᑦ ᐃᓘᓐᓇᖓᓂᑦ ᑭᒡᒐᖅᑐᐃᔨᐅᑉ ᓯᕗᓪᓕᐅᑎᑦᑎᓂᖓᓂᑦ ‘ᓂᐱᖓᓂᑦ ᓱᕈᓯᐅᑉ’ 

ᐱᓕᕆᓂᕆᔭᖏᓐᓂ ᐊᓪᓚᕝᕕᖓᓂ, ᐱᓗᐊᖅᑐᒥᑦ ᐅᑭᐅᑭᑦᑑᑉ ᐃᓱᒪᒋᔭᖏᓐᓂᑦ ᐃᓱᒪᒃᓴᖅᓯᐅᕈᑎᖃᖃᑦᑕᕐᓂᑦ 

ᐋᖅᑭᑦᑎᕆᔾᔪᔾᔭᐅᓕᕋᐃᑉᐸᑕ. ᑲᑎᒪᔨᕋᓚᑦ ᖃᐅᔨᒪᔪᑦ ᑖᓐᓇ ᑭᒡᒐᖅᑐᐃᔨ ᑲᔪᓰᓐᓇᖅᑐᓂ 

ᑲᔪᖏᖅᓴᐃᖏᓐᓇᖅᓯᒪᒻᒪᑦ ᒐᕙᒪᒃᑯᓐᓂᑦ ᑕᒪᑐᒪ ᐊᔾᔨᐸᓗᖓᓂᑦ ᐱᓕᕆᒐᓱᖃᑦᑕᖅᑲᑕ ᐊᐱᖅᓱᖃᑦᑕᕐᓗᑎᒃ 

ᒪᒃᑯᑦᑐᓂᑦ ᖃᓄᕐᓕ ᐃᓱᒪᖃᕐᒪᖔᑕ ᐋᖅᑭᑦᑎᕆᔾᔪᔾᔨᓕᕋᐃᑉᐸᑕ ᒪᒃᑯᑦᑐᓂᑦ. 

ᑖᒃᓱᒪ ᑭᒡᒐᖅᑐᐃᔨᐅᑉ ᖃᓄᕐᓕ ᐱᓕᕆᓲᖑᓂᖓ ᓴᖅᑭᔮᖅᑎᑕᐅᓯᒪᔪᖅ ᓈᓚᓐᓂᖃᖅᑎᑦᑎᔪᓂ ᐊᑕᐅᓯᕐᒧᑦ 

ᒐᕙᒪᒃᑯᓐᓂᑦ ᐊᖏᔪᖅᑳᖑᖃᑕᐅᔪᒧᑦ ᐃᒪᓕᓚᐅᖅᓯᒪᒻᒪᑦ: 

“ᐅᑎᕆᐊᑲᐃᓐᓇᓐᖑᐊᕈᒪᔪᖓ 2021-ᒧᑦ, ᔭᐃᓐ ᕙᐃᑦᔅ ᐊᐱᕆᓚᐅᖅᓯᒪᒻᒫᖓ, ᐊᐱᕆᔭᐃᓐᓇᕆᓪᓗᒋᓪᓗ 

“ᖃᓄᖅ ᓂᐱᑖᖅᑎᑦᑎᔪᓐᓇᖅᐱᑦ ᓱᕈᓯᕐᒥᑦ?” ᐃᓱᒪᒃᓴᖅᓯᐅᕈᑎᒋᔪᔭᕋ, ᐊᒻᒪᓗ ᑭᐅᑦᑕᐅᑎᒋᔪᒪᔪᓐᓇᒍ 

ᐃᓱᒪᒋᓪᓗᒍ ᖃᓄᖅ ᑖᓐᓇ ᑐᑭᑲᓪᓚᕆᒻᒪᖔᖅ? ᐅᖃᕈᓐᓇᑎᓪᓗᑕ ᐊᔾᔨᒌᓐᖏᑦᑐᓂᑦ ᐅᖃᐅᓯᕐᓂᑦ, 

ᐊᓂᒍᖅᓯᒪᔪᓂᑦ ᐅᖃᐅᓯᖃᖅᑎᔾᓗᑕ, ᖃᓄᖅ ᑕᒪᓐᓇ ᑐᑭᑲᖅᐸ? 

 

ᓱᓕ ᖃᐅᔨᒪᓐᖏᑦᑐᖓ, ᑭᓯᐊᓂᓕ ᖁᕕᐊᓱᑦᑐᖓ ᐅᖃᕆᐊᒃᓴᖅ ᐊᒥᓱᑦ ᐃᓄᓐᓄᑦ ᑕᑯᔭᐅᖅᑳᓲᑦ 

ᐃᖅᑲᓇᐃᔭᖅᕕᑎᓐᓂ ᐃᓕᓴᐃᔨᐅᒻᒪᑕ, ᐃᓕᓴᕕᒻᒥ ᐃᑲᔪᖅᑎᐅᒻᒪᑕ, ᐃᓕᓐᓂᐊᕕᓐᓂᓗ 

ᐃᓅᓯᓕᕆᔨᐅᓪᓗᑎᒃ, ᐊᑐᐃᓐᓇᐅᖃᑦᑕᖅᑐᑦ ᓈᓚᒍᓐᓇᖅᑐᑎᒃ ᑐᕈᓰᑦ ᐅᖃᐅᓯᖏᓐᓂᑦ, ᐊᒻᒪᓗ 

ᑕᐃᒪᐃᒍᓐᓇᐸᒻᒪᑕ ᖁᔭᓐᓇᒦᖅᐸᒃᑲ.” 

 

ᓈᓚᓐᓂᖃᖅᑎᑦᑎᑎᓪᓗᒋᑦ, ᑲᑎᒪᔨᕋᓛᑦ ᖃᐅᔨᓂᕋᓚᐅᕐᒪᑕ ᑖᒃᓱᒪ ᑭᒡᒐᖅᑐᐃᔨᐅᑉ ᐃᒻᒥᓂᑦ ᐃᑲᔪᖅᓰᔪᓐᓇᓂᕐᒥᑦ 

ᐃᓕᓐᓂᐊᑎᑦᑎᓂᖏᑦ ᐊᑐᖅᑕᐅᓂᕐᒪᑕ ᐱᖓᓱᓂ ᓄᓇᕗᒻᒥ ᓄᓇᓕᓐᓂ. ᒪᓕᒐᓕᐅᖅᑏᑦ ᑲᔪᖏᖅᓴᐃᔪᑦ 

ᑭᒡᒐᖅᑐᐃᔨᐅᔪᒥᑦ ᐱᓕᕆᓂᖅᓴᐅᖁᔭᐅᓪᓗᓂ ᐅᖃᖃᑎᖃᕋᓱᖃᑦᑕᕐᓗᓂ ᒪᒃᑯᑦᑐᓂᑦ, ᐱᖃᓯᐅᑎᓗᒋᑦ ᐃᓕᓐᓂᐊᑐᑦ 

ᐃᓕᓴᕕ7ᓂ, ᓄᓇᓕᓐᓄᑦ ᐳᓛᕆᐊᕐᓂᓕᒫᖏᓐᓂ ᐊᓪᓚᕝᕕᖓᑕ ᐃᖅᑲᓇᐃᔭᖅᑎᖏᑕ. ᐅᖃᐅᓯᐅᓚᐅᕐᒥᔪᖅᑕᐅᖅ 

ᑕᒪᒃᑯᓇᓂ ᐳᓛᕆᐊᕐᓂᖏᓐᓂ ᓄᓇᓕᕋᓛᖑᓂᖅᓴᐅᔪᓄᑦ ᐊᑲᐅᓪᓚᕆᒃᑲᔭᕐᒪᑦ ᐱᓕᕆᖃᑎᖃᕋᓱᐊᖅᑲᖃ ᓱᕈᓯᕐᒥᑦ 

ᒪᒃᑯᑦᑐᓂᓪᓗ ᑐᓴᕋᓱᐊᕐᓗᑎᒃ ᖃᓄᕐᓕ ᐃᓱᒪᒋᔭᖃᕐᒪᖔᑕ ᖃᓄᕐᓗ ᑕᑯᓐᓈᖅᑕᖃᕐᒪᖔᑕ 

ᐃᓱᒫᓘᑎᓪᓚᕆᐅᕙᑦᑐᓂᑦ ᐱᔾᔪᑎᖃᖅᑐᓂᑦ ᐱᔨᑦᑎᕋᐅᑎᓂᑦ ᐱᑕᖃᖅᑎᑕᐅᕙᑦᑐᓂᑦ ᒐᕙᒪᒃᑯᑦ ᐱᓕᕆᕕᖏᓐᓄᑦ.  

ᐃᒪᐃᖁᔭᐅᓚᐅᕐᒥᔪᖅ ᑖᓐᓇ ᑭᒡᒐᖅᑐᐃᔨ ᓱᕈᓯᕐᓂᑦ ᒪᒃᑯᑦᑐᓂᓪᓗ ᐃᓱᒪᒃᓴᖅᓯᐅᕈᑎᖃᖁᔭᐅᓪᓗᓂ ᓴᖅᑭᖅᓯᓂᕐᒥᑦ 

ᒪᒃᑯᑦᑐᓄᑦ ᐃᑲᔪᖅᓰᓂᕐᒧᑦ ᑲᑎᒪᔨᐅᔪᓂᑦ ᐊᐅᓚᖃᑦᑕᕋᔭᖅᑐᒥᑦ ᐊᔾᔨᐸᓗᖓᒍᑦ ᑭᒡᒐᖅᑐᐃᔨᐅᑉ ᐃᓐᓇᑐᖃᕐᓂᑦ 

ᐅᖃᐅᔾᔨᒋᐊᖅᑎᖏᑕ.  

6. ᑖᓐᓇ ᐊᓪᓚᕝᕕᖓᑦ ᑭᒡᒐᖅᑐᐃᔨᐅᔫᑉ ᓱᕈᓯᕐᓂᑦ ᒪᒃᑯᑦᑐᓂᓪᓗ 

ᐱᓕᕆᐊᖃᕐᓂᖅᓴᐅᖁᔭᐅᓪᓗᑎᒃ ᑐᓴᐅᒪᖃᑎᖃᕐᓂᕐᒥᑦ ᐱᓕᕆᖃᑎᖃᕐᓂᒥᓪᓗ 

ᐊᓯᖏᓐᓂᑦ ᐱᓕᕆᑎᑦᑎᓗᑎᒃ ᐊᒥᓲᓂᖅᓴᓄᑦ ᒪᒃᑯᑦᑐᓄᑦ ᓄᓇᕗᓕᒫᒥᑦ 

ᐱᖃᑕᐅᕕᐅᔪᓐᓇᕐᓗᑎᒃ. 

ᒪᑐᐃᖅᓯᔾᔪᑎᖏᓐᓂ ᐅᖃᐅᓯᖏᓐᓂ ᑲᑎᒪᔨᕋᓛᓄᑦ, ᑭᒡᒐᖅᑐᐃᔨ ᓱᕈᓯᕐᓄᑦ ᒪᒃᑯᑦᑐᓄᓪᓗ ᐃᒪᐃᓕᓚᐅᖅᑐᖅ: 

 

“ᑭᖑᓪᓕᖅᐹᒥ ᐅᕙᓃᒃᑲᒪ ᐅᖃᐅᓯᖃᔪᒐᒪ ᓱᕈᓰᑦ ᖁᓄᔪᕐᓂᐊᖅᑕᐅᖃᑦᑕᕐᓂᖏᑦ 

ᑐᐊᕕᕐᓇᖅᑐᒦᓕᕐᓂᕋᖅᑐᒋᑦ ᓄᓇᕗᒻᒥ. ᑕᒪᓐᓇ ᑐᑭᓯᓇᓪᓚᕆᑦᑎᐊᒻᒪᕆᖁᒐᒃᑯ. ᓱᕈᓰᑦ 

ᖁᓄᔪᕐᓂᐊᖅᑕᐅᖃᑦᑕᕐᓂᖏᑦ ᑐᐊᕕᕐᓇᖅᑐᒦᓕᖅᑐᑦ. ᒫᑦᓯ 4, 2020-ᒥ, ᐊᐱᕆᒐᒪ ᑲᑦᓯᑦ ᓱᕈᓰᑦ ᐃᒻᒥᓂᒃ 

ᐅᖃᖅᐸᒻᒪᖔᑕ ᖁᓗᔪᕐᓂᐊᖅᑕᐅᖃᑦᑕᕐᓂᕋᖅᑐᑎᒃ, ᒥᓂᔅᑕ ᑲᒪᔨᐅᔪᖅ ᐃᓄᓕᕆᔨᒃᑯᑦ ᐱᓕᕆᕕᖓᓄᑦ 

ᐅᑲᔪᔪᖅ ᑲᑎᒪᕐᔪᐊᖅᕕᒻᒥ, “... ᑕᐃᒪᐃᓐᓂᐅᓴᑐᐃᓐᓇᓕᖅᑐᖅ, ᐱᓇᓱᐊᕈᓯᕐᒥ ᒪᕐᕉᖃᐃ ᐅᖃᖅᐸᑦᑑᒃ.” 

ᒪᕐᕉᑉᐸᑎᒃ ᐃᑲᔪᖅᑕᐅᖁᔭᐅᔫᒃ ᐱᓇᓱᐊᕈᓯᑕᒫᖅ ᑐᑭᖃᖅᐳᖅ 104−ᕋᖅᑎᖅᑐᑎᒃ ᐊᕐᕌᒍᒥ ᐊᑕᐅᓯᕐᒥ  

ᐅᖃᖅᑐᖃᖃᑦᑕᕐᓂᖓᓂᑦ. ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ, ᐊᐅᓚᑦᑎᔨᖓᑕ ᐊᕐᕌᒍᑕᒫ*ᓯᐅᑎᖏᑦ 

ᐅᓂᒃᑳᓕᐊᒥᓂᖏᑦ ᐃᓚᒌᑦ ᖃᓄᐃᓐᖏᑦᑎᑕᐅᒐᓱᐊᕐᓂᖏᓐᓂᑦ ᑕᐃᑲᓂᒎᖅ 21-22 ᑮᓇᐅᔭᓕᕆᔾᔪᑎᑦ 

ᐊᕐᕌᒍᖓᓂ 518 ᖁᓄᔪᓂᐊᓂᒃᑯᑦ ᐋᓐᓂᖅᑕᒥᓃᑦ ᐃᑲᔪᖅᑕᐅᖁᔭᐅᔪᑦ ᑎᑎᕋᖅᑕᒥᓂᐅᔪᑦ.  

 

ᑕᐃᑲᓂ ᖃᓄᐃᓕᖓᓕᕐᓂᖏᓐᓂᑦ ᒪᒃᑯᑦᑐᑦ ᓄᓇᕗᒻᒥ ᑎᑎᕋᖅᓯᒪᔪᓂ ᐊᕐᕌᒍᖓᓄᑦ ᑭᖑᓂᖓᓄᑦ, 22-

23 ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓄᑦ, ᑖᓐᓇ ᐱᓕᕆᕕᐅᔪᖅ ᑲᑎᑎᕆᔪᒥᓂᐅᒻᒪᑦ ᖁᓄᔪᕐᓂᐊᖅᑕᒥᓂᕐᓂᑦ 

ᐊᒻᒪᓗ ᑎᒥᖓᒍᑦ ᐋᓐᓂᑕᒥᓂᑐᐃᓐᓇᐅᔪᓂᑦ ᐊᑕᐅᑦᑎᒧᑦ, ᓱᒻᒪᓪᓗ ᑕᐃᒪᐃᓕᔭᐅᓐᓂᕐᒪᖔᑕ 

ᑐᑭᓯᑦᑎᐊᖅᓯᒪᓇᖓ, ᐊᒻᒪᓗ ᐅᓂᒃᑳᖃᖅᑐᒥᓂᐅᓪᓗᑎᒃ 98−ᓂᑦ ᑐᓂᕐᕈᑎᒥᓂᐅᔪᓂᑦ 

ᐃᑲᔪᖅᑕᐅᖁᔭᐅᓪᓗᑎᒃ ᖃᑦᑎᐅᓂᕐᒪᖔᑕ ᑭᕙᓪᓕᕐᒥ ᕿᑎᕐᒥᐅᓂᓗ ᓇᓗᓇᐃᖅᓯᓯᒪᓇᑎᒃ. ᐊᕐᕌᒍᓂ 

ᐊᓂᒍᖅᓯᒪᔪᓂ, ᕿᑭᖅᑖᓘᑉ ᓂᒋᑐᐊᓂᒥᐅᑕᑐᐊᑦ ᐅᖃᐅᓯᖃᔪᔪ 458−ᓂᑦ ᐃᑲᔪᖅᑕᐅᖁᔭᐅᓯᒪᔪᓂᑦ. 

ᐱᖓᓱᑦ ᐊᕐᕌᒍᑦ ᑭᖑᓂᑦᑎᓐᓂ, ᐃᓱᒪᖃᓪᓚᕆᓚᐅᖅᓯᒪᔪᖓ ᐱᐅᓐᖏᓕᒃᑲᓐᓂᕈᓐᓇᖅᑐᒋᓇᒍ, ᑭᓯᐊᓂᓕ 

ᐱᐅᓐᖏᓕᒃᑲᓂᖅᓯᒪᔪᖅ. ᓴᓐᖏᓈᕐᓂᖅᓴᕆᓗᒍ ᐅᖃᐅᓯᕆᔪᓐᓇᖏᒃᑲᒃᑯ ᓱᕈᓰᑦ 

ᖁᓄᔪᕐᓂᐊᖅᑕᐅᖃᑦᑕᕐᓂᖏᑦ ᑐᐊᕕᕐᓇᓪᓚᕆᓕᕐᒪᑕ; ᑖᓐᓇ ᓯᕗᓪᓕᐅᑎᑕᐅᔭᕆᐊᖃᖅᑐᓂ ᐊᒻᒪᓗ 

ᒫᓐᓇᑦᑕᐅᑎᒋᓪᓚᕆᒃ ᓵᓐᖓᔭᐅᓪᓚᕆᓪᓗᓂ ᐱᓕᕆᐊᖑᔭᕆᐊᖃᓪᓚᕆᓕᕐᒪᑦ.” 

 

ᑲᑎᒪᔨᕋᓛᑦ ᐊᖏᖃᑎᖃᖅᑐᑦ ᑕᒪᓐᓇ ᖁᓄᔪᕐᓂᐊᓂᒃᑯᑦ ᐋᓐᓂᖅᑎᕆᓂᐊᖃᑦᑕᖅᑐᖅ ᓱᕈᓯᕐᓂᑦ ᐱ8ᒪᕆᐊᓘᓐᓗᓂ 

ᐃᓱᒫᓗᓇᕐᒪᑦ ᓄᓇᕗᓕᒫᒥ. ᑭᒡᒐᖅᑐᐃᔨᐅᑉ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓃᑦ ᓇᓗᓇᐃᖅᓯᓯᒪᒻᒪᑕ ᐊᕐᕌᒍᑦ 

ᐱᖓᓱᑦ ᐊᓂᒍᕋᓱᑦᑎᓪᓗᒋᑦ ᐊᒥᓱᑲᓪᓚᒻᒪᕇᑦ ᐃᓱᒫᓗᓇᖅᑐᑦ ᓴᖅᑭᖅᑕᐅᓯᒪᔪᑦ ᐊᓪᓚᕝᕕᖓᑕ ᐊᐅᓚᑦᑎᔾᔪᑎᐅᔪᓂᑦ 

ᖃᐅᔨᓴᖅᑎᓪᓗᒋᑦ ᖃᐅᔨᔪᒥᓃᑦ ᐃᓱᒫᓘᑎᒥᓂᖏᑦ ᓱᓕ ᓈᒻᒪᑐᒃᑯᑦ ᐱᓕᕆᐊᖑᓚᐅᖅᓯᒪᓐᓂᖏᒻᒪᑕ. 

ᐃᓕᓴᕆᔭᐅᓯᒪᔫᒐᓗᐊᖅ ᓄᓇᕗᑦ ᒐᕙᒪᖓ ᓴᖅᑭᖅᓯᓯᒪᒻᒪᑦ ᓱᕈᓯᕐᓄᑦ ᐃᑲᔪᖅᑎ ᓱᕈᓯᕐᓄᑦ ᐋᓐᓂᖅᑕᐅᖃᑦᑕᖅᑐᓄᑦ 

ᐊᒻᒪᓗ ᑲᒪᒋᔭᐅᑦᑎᐊᖏᑦᑐᓄᑦ ᐱᓕᕆᐊᖃᕆᐊᕈᑎ ᐊᖏᖃᑎᒌᒍᑎ, ᑭᓯᐊᓂᓕ ᑐᑭᓯᓇᖅᓯᓯᒪᓐᖏᑦᑐᖅ ᑲᓄᑎᒋ 

ᐊᑑᑎᖃᖅᑎᒋᔪᓂᑦ ᐊᑐᓕᖅᑎᑕᐅᒐᓗᐊᕐᒪᖔᑕ ᐱᓕᕆᐊᖃᖃᑕᐅᔪᓄᑦ ᑕᒪᑐᒥᖓ. 

 

ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᓂᖏᓐᓂ, ᐅᖃᐅᓯᐅᓚᐅᖅᑐᑦ ᐱᔾᔪᑎᖃᖅᑐᑦ ᐊᐅᓚᓂᖏᓐᓂᑦ ᐱᓕᕆᕕᖓᑕ 

ᐃᓄᓕᕆᔨᒃᑯᑦ ᐃᓚᖐᓂᑦ ᖃᓄᐃᓐᖏᑎᑦᑎᒐᓱᐊᖅᑐᓂᑦ ᐱᓕᕆᕕᖓᓂ ᐱᓪᓗᒋᑦ ᖃᐅᔨᓴᖃᖅᑕᕐᓂᐅᔪᑦ ᓱᕈᓰᑦ 

ᖃᓄᐃᓕᓐᖏᒃᑲᓗᐊᕐᒪᖔᑕ ᐅᖃᐅᓯᖃᔪᒻᒪᑕ ᐊᒥᓱᑲᓪᓚᓐᓂᑦ ᐃᓱᒫᓘᑎᐅᔪᓂᑦ ᐃᓚᖃᖅᑐᓂᑦ 

ᑐᓴᐅᒪᖃᑎᒌᓐᓂᕐᒥᑦ ᐊᒻᒪᓗ ᖃᐅᔨᒪᑎᑦᑎᓂᕐᒥᑦ ᓱᕈᓯᕐᓂᑦ ᒪᒃᑯᑦᑐᓂᓪᓗ, ᐃᓕᓐᓂᐊᑎᑦᑎᓂᕐᓂᑦ ᓄᓇᓕᓐᓂ 

ᐃᓄᓕᕆᔨᒃᓴᓂᑦ, ᐊᔾᔨᒌᓕᖅᑎᑕᐅᓯᒪᔪᑦ ᐊᐅᓚᑦᑎᓂᐅᔪᓪᓗ ᑐᕌᖓᑎᑕᐅᔪᑦ ᐃᓚᒌᓄᑦ ᐊᒻᒪᓗᑦᑕᐅᖅ ᐃᓛᒃᑯᑦ 

ᓱᕈᓯᕐᓄᑦ ᒪᒃᑯᑦᑐᓄᓪᓗ. 

  

 

 

 

 

 

7. ᑖᓐᓇ ᓄᓇᕗᑦ ᒐᕙᒪᖓ ᖃᕝᕙᑦᑕᐅᑎᒋ ᐱᕙᓪᓕᐊᑎᑦᑎᖁᔭᐅᓪᓗᓂ ᒐᕙᒪᓕᒫᒧᑦ 

ᑐᕌᖓᔪᒥᑦ ᐱᓕᕆᒋᐊᕐᓂᐊᓂᕐᒧᑦ ᐸᕐᓇᐅᑎᓂᑦ ᖃᒪᔾᔪᑎᐅᓂᐊᖅᑐᒥᑦ ᓱᕈᓯᕐᓄᑦ 

ᖁᓗᔪᕐᓂᐊᓂᒃᑯᑦ ᐋᓐᓂᖅᑕᐅᖃᑦᑕᖅᑐᓄᑦ ᐊᒻᒪᓗ ᖁᓄᔪᕐᓂᐊᓂᒃᑯᑦ 

ᐋᓐᓂᖅᓯᓂᐅᕙᑦᑐᓂᑦ ᓄᓇᕗᒻᒥ. 

ᐃᓱᓕᓪᓗᒍᓕ, ᑲᑎᒪᔨᕋᓛᑦ ᖁᔭᓕᔪᑦ ᑭᒡᒐᖅᑐᐃᔨᒥᑦ ᐱᓕᕆᔨᖏᓐᓂᓪᓗ ᐱᓕᕇᓐᓇᕐᓂᖏᓐᓄᑦ ᐱᔾᔪᔾᔨᒐᓱᐊᖅᑐᑎᒃ 

ᐱᔪᓐᓇᐅᑎᖏᓐᓂᑦ ᐱᒍᒪᔭᖏᓐᓂᓪᓗ ᓄᓇᕘᑉ ᓱᕈᓯᖁᑎᖏᒃ ᒪᒃᑯᑦᑐᖁᑎᖏᓐᕝᓪᓗ.  

 

ᒪᓕᒐᓕᐅᖅᑏᑦ ᐆᒻᒪᐅᒥᑎᑕᐅᕗᑦ ᐊᖏᓪᓕᕙᓪᓕᐊᒻᒪᑦ ᑲᑐᔾᔨᖃᑎᒌᒍᒪᓂᐅᔪᖅ ᑖᒃᑯᓄᖓ ᑭᒡᒐᖅᑐᐃᔨᐅᑉ ᓱᕈᓯᕐᓄᑦ 

ᒪᒃᑯᑦᑐᓄᓪᓗ ᐊᓪᓚᕝᕕᖓ ᐊᒻᒪᓗ ᓄᓇᕗᑦ ᒐᕙᒪᖓᑕ ᐱᓕᕆᕕᖏᓪᓗᑦ ᓈᓚᓐᓂᖅᑕᖃᖅᑎᓪᓗᒍ ᑲᑎᒪᔨᕋᓛᑦ 

ᖁᕕᐊᒋᔭᖃᓚᐅᖅᑐᑦ ᐅᖃᕆᐊᖅᑐᖅᓯᒪᔪᓕᒫᑦ ᐱᓕᕆᖃᑎᒌᓕᕈᒪᔫᔮᓚᐅᕐᒪᑕ ᐋᖅᑭᒋᐊᖅᓯᒐᓱᓪᓗᑎᒃ 

ᐱᓕᕆᔾᔪᑎᐅᔪᓂᑦ ᐱᔨᑦᑎᕋᐅᑎᐅᔪᓂᓪᓗ ᐅᑭᐅᑭᑦᑐᓄᑦ ᓄᓇᕗᒻᒥᐅᑕᕐᓄᑦ. 

 

ᑲᑎᒪᔨᕋᓛᑦ ᑐᒃᓯᕋᖅᑐᑦ ᐃᓗᓕᖅᑐᔪᓂᑦ ᑭᐅᔭᐅᖁᔨᓪᓗᑎᒃ ᐆᒥᖓ ᐅᓂᒃᑳᓕᐊᒥᓂᕐᒥᑦ ᑐᓂᔭᐅᓗᑎᓪᓗ 

ᑲᑎᒪᔨᕋᓛᓄᑦ ᒪᓕᓪᓗᑎᒃ ᒪᓕᒐᕐᒥᑦ ᓈᓴᐅᑎᓕᒻᒥᑦ 91(5) ᒪᓕᒐᖏᓐᓂ ᒪᓕᒐᓕᐅᖅᕕᖓᑕ ᓄᓇᕗᑦ.  

 


